
“Má dhíolann an cáiníocóir as seo, fágfaidh
sin go ndearnadh an robáil dhá uair”

le hAnton Mac Cába

Cosnóidh seo €36 milliún ar an
státchiste chun dramhaíl a
dumpáladh go mídhleathach ó
thuaidh a aistriú ar ais ó dheas.
Is dramhaíl ó 20 dumpa atá i
gceist. Tá níos mó dumpaí
mídhleathacha sa Tuaisceart
áfach. Is eol don tuairisceoir

seo 18 gcinn eile i dTír Eoghain
agus i bhFear Manach amháin. 

Dúirt urlabhraí thar ceann
na Roinne Comhshaoil ó
thuaidh gur dearbhaíodh gurb
as an Deisceart iomlán na
dramhaíola sna dumpaí seo.
“Tá líonta talún eile ann ina
bhfuil cineálacha agus
meascáin dhifriúla dramhaío-

la,” arsa an t-urlabhraí. “Níl
siad seo mar chuid den oibriú
reatha.” 

Is cois teorann atá tromlach
na ndumpaí. Thosaigh an gnó
thart ar 2001. Roimhe sin, bhí
cuid mhór dumpáil
mhídhleathach i Sléibhte Chill
Mhantáin. Aistríodh é ansin go
dtí an Tuaisceart. 

Bhí coirpigh ag gnóthú thart
ar €4,000 ar gach leoraí
dramhaíola. Ní raibh an brú
céanna ar na húdaráis déileáil
leis mar bhí an dumpáil ag
tarlú taobh amuigh den stát. 

Ní raibh údaráis an Tuaiscirt
ag súil leis, mar sin ní raibh
siad réidh chuige.

Tá ceathrú milliúin
tonna de dhramhaíl
ón Deisceart a
dumpáladh go
mídhleathach sa
Tuaisceart le seoladh
ar ais ó dheas

An puipéadóir clúiteach, Pat Bracken, a bhásaigh i rith na seachtaine, lena phuipéad aitheanta
'Bridie'. Bhí aithne mhór ar Phat de bharr a chuid oibre ar 'Pajo's Junkbox', le Galway Puppet
Theatre agus leis Na Fánaithe. Cuimhneofar ach go háirithe air dá chuid taispeántais
phuipéadóireachta ar shráideanna Gaillimhe a thug pléisiúr le blianta fada, d'óg agus aosta. 

Brat Síos ar an bPuipéadóir
Feighan ag
iarraidh
Oileán Chliara
a Ghaelú
Agus ag déanamh beart de réir a bhriathair
maidir le ranganna Gaeilge a fháil

Le Meadhbh Ní Eadhra

CHAS urlabhraí Gaeltachta
Fhine Gael, Frank Feighan TD,
le Bord Oileán Chliara i gCon-
tae Mhaigh Eo Dé Máirt, agus
mhol sé scéim phíolótach
Ghaeilge a chur i bhfeidhm ar
an oileán. Creideann an tUasal
Feighan gur cheart go ndéanfaí
iarracht an Ghaeilge a láidriú ar
an oileán, atá ina oileán Béarla
faoi láthair, dar leis.

“Tá Oileán Chliara suite gar
do Ghaeltacht Chonamara
agus Gaeltacht Thír Chonaill,
ach ní labhraítear Gaeilge ann,”
ar sé. “Tá 160 duine ina gcónaí
ar an oileán agus ba mhaith an
rud é dá mbeadh an Ghaeilge á

cur chun cinn ina measc.”
Deir Dónal Ó Sé, Oifigeach

Forbartha Oileán Chliara, go
raibh “an-chomhrá” ag an
mBord leis an Uasal Feighan,
maidir le todhchaí an oileáin.
Tá sé féin an-dearfach faoin
scéim seo atá ar intinn ag
Feighan. Tá scoil amháin ar an
oileán,  scoil náisiúnta. Ní
Gaelscoil atá ann, ach deir an
tUasal Ó Sé “gur cheart go
mbeadh Gaelscoil ar an
oileán.” 

Deir sé go bhfuil an-suim
aige féin agus ag daoine eile ar
an oileán an Ghaeilge a neartú
ann agus go raibh sé pléite acu
i measc a chéile cheana. 

Diamaint fola
d’Arm
DÚIRT Naomi Campbell
inné agus í os comhair
binse coiriúlacht chogaidh
sa Háig go bhfuair sí dia-
maint “bheaga shalacha” a
chreid sí a tháinig uaidh
Iar-cheannaire na Libéire,
Charles Taylor.  Más fíor an
scéal deir ionchúisitheoirí
gur fianaise atá ann dóibh
go ndearna Taylor malartú
ar ghunnaí do dhiamaint le
Sierra Leone le linn
chogadh cathartha na tíre ó
1992-2002.  Séanann Taylor
an cúiseamh seo chomh
maith le 11 chúiseamh eile,
dúnmharú, éigniú agus
canablacht ina measc. 

Proposition 8 
RIALAIGH breitheamh i
gcás cúirte i gCalifornia go
bhfuil Proposition 8 nó an
cosc ar phósadh comhgh-
néis míbhunreachtúil.   Is i
mí na Samhna a vótáil muin-
tir California ar son Proposi-
tion 8 le 52.5% i bhfabhar
agus 47.5% i gcoinne.   Cé
gur rialaigh sé i gcoinne
Proposition 8 deir an bre-
itheamh céanna nach mbei-
dh deireadh leis an gcosc go
dtí go gcloisfear achomharc
a thacadóirí, mar sin níl cead
ag lánúin chomhghnéis
pósadh go fóill.  

Baineann Gaelscéal úsáid  as Gaelspell agus Ceart,
bogearraí a chabhraíonn le litriú agus gramadach na

Gaeilge, www.cruinneog.com

Rónán Ó Snodaigh ó Kila ag seinnt ag na Stáblaí Dearga i Ráth
Éanaigh, mar chuid den 'Northside Music Festival 2010'
urraithe ag Comhairle Cathrach Bhaile Átha Cliath. Leanfaidh
an fhéile go dtí an 17 Lúnasa le ceoltóirí ar nós The Henry
Girls,Tonos, MaSamba,The Afro Cuban Groove,The Discovery
Gospel Choir,the Callino Quartet agus Txutxukan ón Fhrainc.
Eolas breise ag: 01 2227305 nó ag www.dublincity.ie/Recreatio-
nandCulture/Artsoffice/Pages/TheArtsOffice.aspx. 

An Fhéile Taobh ó ThuaidhImní faoi
thodhchaí
coláiste i
ndiaidh
ionsaí
TÁ imní go dtiocfadh leis an
ionsaí a rinneadh ar scoláirí
Gaeilge ag coláiste i nGaeltacht
Thír Chonaill an tseachtain seo
cur isteach ar thodhchaí an
choláiste.

Baineadh úsáid as camáin le
linn ionsaí ar ochtar scoláirí as
Ard Mhacha atá ag freastal ar
Choláiste Mhuire, Loch an Iúir
agus cuireadh cóir leighis orthu
dá bharr. 

Bhí ar dhuine acu roinnt
greamanna a fháil ina cheann
de bharr an bhualaidh a fuair
sé.  De réir Phríomhoide an
chúrsa Wayne Pickering, bhí
suas le cúig dhuine is fiche
páirteach san ionsaí ar na
scoláirí atá sé bliana déag d’aois
le linn dóibh bheith ag filleadh
ar na tithe ina bhfuil siad ag
stopadh. 

Cuireadh na tuismitheoirí
uilig ar an eolas agus tuigtear go
mbeidh na scoláirí ag fanacht
go deireadh an chúrsa ar an 20ú
Lúnasa.

“Is eachtra thromchúiseach a
bhí anseo mar go raibh orainn
ochtar a thabhairt chuig an
tseirbhís NowDoc. Tharla each-
traí roimhe seo le roinnt blianta
ach tá rudaí anois ag leibhéal
eile nuair atá gléas troda á úsáid
agus scoláirí gortaithe,” a dúirt
sé.

Thug sé le fios go mbeidh
siad ag déanamh gach rud le
cinntiú go mbeidh cúrsa maith
ag na scoláirí go dtagann sé
chun críche ar an 20ú den mhí
seo.

“Íocann na tuismitheoirí
airgead maith lena gcuid páistí
a chur chuig an Ghaeltacht
agus tá siad feargach fán rud a
tharla,” a dúirt sé.

Cé go bhfuil bunadh an
cheantair iontach feargach fán
mhéid a tharla ní raibh aon
duine sásta labhairt go poiblí le

‘Gaelscéal’ an tseachtain seo. 
Tá Coláiste Loch an Iúir i

measc an bheagáin sa tír i
mbliana ar tháinig ardú ar líon
na scoláirí ann in áit titime mar
a tharla in go leor coláistí eile
agus bheadh imní go háitiúil
anois go dtiocfadh le heachtra
mar seo cur as do dhaoine a
gcuid páistí a chur chun na
Gaeltachta.

Ba le linn an chúrsa chéanna
seo a bhí ar an choláiste
druidim ar feadh seachtaine de
bharr fhliú na muc anuraidh.
Tá foireann Gardaí anois ag
fiosrú na heachtra agus ag impí
ar dhuine ar bith a bhí sa
cheantar ag an am nó a chona-
ic an t-ionsaí teagmháil a
dhéanamh leo ag (074)
9551108.

Teileafón: 00353-91-536201Gearán Oifigiúil faoi Callely
Le Caitríona Ní Chadhain

SCRÍOBH Coimisinéir na
nGardaí, Fachtna Murphy,
chuig cléireach an tSeanaid ag
iarraidh soiléiriú ar roinnt
ábhar i leith cás speansais an
tSeanadóra Ivor Callely.
Cuireadh roinnt iarratas chuig
na Gardaí chun fiosrú a
dhéanamh ar an ábhar.

Rinne Paul Gogarty, TD de
chuid an Chomhaontais
Ghlais, gearán oifigiúil leis an
Stáisiún Gardaí i Leamhcán
inné ag iarraidh an t-ábhar a
chur ar a súile do na Gardaí. 

Tá na Gardaí anois ag
déanamh breithniú ar an dual-
gas atá orthu féin i leith na
líomhaintí.

Tá sé curtha i leith an

tSeanadóra Callely go ndear-
nadh sé éileamh ar €3,000 i
costais fón soghluaiste ag

úsáid sonraisc bhréagacha ó
chomhlacht a chuaigh amach
as gnó i 1994. 

Bhí Callely ar fionraí ón
Seanad ar feadh 20 lá an mhí
seo caite i ndiaidh fiosrúchán a
d’aimsigh gur thug sé
bréagléiriú ar a áit cónaithe
chun éileamh a dhéanamh ar a
thuilleadh airgid, ar luach
€81,000.

Tiocfaidh Coiste an tSeanaid
a d’fhiosraigh costais taistil
Callely le chéile arís an 31
Lúnasa chun fiosrú a
dhéanamh ar na líomhaintí
nua.

Is é an pionós is mó is féidir
leo a chur ar Callely na 20 lá
eile ar fionraí. 

Cuireadh ar fionraí gan
dochar é ó Fhianna Fáil Dé
Máirt na seachtaine seo agus
an páirtí ag fiosrú líomhaintí
úra ina choinne. 

Maoiniú breise
faighte do 14 scoil
sa Tuaisceart
Le Meadhbh Ní Eadhra

BHÍ ceithre scoil déag ar an
liosta do mhaoiniú a d’fhógair
an tAire Oideachais ó thuaidh,
Caitríona Ruane, inné. Ciste ar
luach £13 mhilliún atá i gceist,
agus úsáidfear an t-airgead
chun foirgnimh scoile nua a
thógáil agus tuilleadh for-
bartha a dhéanamh. 

Tá dhá Ghaelscoil ar an lios-
ta seo. Cuirfear £1.65 milliún ar
fáil do Scoil na Fuiseoige chun
foirgneamh nua a thógáil agus
gheobhaidh Coláiste Feirste
£2.324 milliún chun talamh a
cheannach don scoil. 

Is dea-scéala é seo do chúr-
saí oideachais ó thuaidh agus
fáilteoidh go leor daoine
roimhe.

Ardú ar líon na
bhfigiúirí ar an
mBeo-Chlár
Le Caitríona Ní Chadhain

MHEADAIGH líon na ndaoine
ar an mBeo-Chlár de 8,500 i
rith mhí Iúil, ag ardú an ráta
dífhostaíochta go 13.7%.

Tá 452,500 anois ar an
mBeo-Chlár i gcomparáid le
418,100 bliain ó shin.

Proifisiúnaigh agus mná is
mó a bhí a gclárú féin leis an
mBeo-Chlár. Tháinig méadú
4,600 ar líon na mban ar an

mBeo-Chlár i rith mhí Iúil de
réir fhigiúirí na Príomh-Oifige
Staidrimh.

I ndiaidh an lucht proifisiún-
ta bhí an méadú is mó sa
chatagóir cléireachais agus
rúnaíochta. 

16.9% de líon iomlán an
Bheo-Chláir i mí Iúil a bhí in
oibreoirí ócáideacha agus páir-
taimseartha atá ag fáil liúntais
do lucht cuardaigh fos-
taíochta.

Micheál Ó Cuaig agus  Danny Ó Flatharta, Lá Mhic Dara sa Más i gCarna an mhí seo caite. 

"Comhluadar Charna"
PIC. LE CATHAL Ó CUAIGFeighan

ag iarraidh
Oileán
Chliara a
Ghaelú

Ar lean ó leathanach a haon

Anois go bhfuil Feighan i ndi-
aidh an tsuim chéanna a léiriú,
tá spreagadh faighte acu. Tá an-
spéis ag Dónal agus ag Bord an
Oileáin sa rud a dúirt an tUasal
Feighan faoi Oileán Gaeltachta
a dhéanamh as an oileán. Ach
cad faoin gcuid eile de mhuin-
tir an oileáin? Cad a cheapann
siadsan faoin ‘scéim phíoló-
tach’ atá molta aige?

“Oileán iomlán Gallda is ea
Oileán Chliara,” a deir bean
amháin nach raibh ag iarraidh a
hainm a thabhairt. “Is
smaoineamh iontach é Oileán
Gaeltachta a dhéanamh as, ach
ní dóigh liom gur féidir é a
dhéanamh. Caithfidh ‘flair’
éigin a bheith agat don
Ghaeilge, sílim. Dé Máirt, fuair
muid amach go raibh cruinniú
ag Feighan le Bord an Oileáin,
agus go raibh sé ag caint ar an
smaoineamh seo. Níor labhair
sé linne, muintir na háite, ná níl
suirbhé ná rud ar bith mar sin
déanta chun a fháil amach an
bhfuil suim ag daoine ann.”

Síleann an bhean áirithe seo,
atá ina cónaí agus ag obair ar an
oileán, nach bhfuil i
smaoineamh Feighan ach rud a
ndearnadh trácht air ag an
gcruinniú Dé Máirt. Seans go
mbeidh sonraí agus pleananna
cearta de dhíth sula mbeidh
daoine in ann glacadh go
dáiríre leis an smaoineamh.

Ag labhairt faoin scéim
Ghaeilge atá molta aige don
oileán, deir Frank Feighan gur
féidir leis a bheith ina “chata-
laíoch” ar an rud ach maidir le
praiticiúlacht, ní múinteoir é
agus beidh ar mhuintir an
oileáin a bheith sásta tabhairt
faoin scéim.

“Ní féidir leis seo a bheith
mar ‘Togra Frank Feighan’”, a
deir sé. “Caithfidh sé a bheith
mar thogra mhuintir an
oileáin.” Céard atá beartaithe
aige maidir leis an togra?

“Tá ról ag Údarás na
Gaeltachta, Conradh na
Gaeilge, Foras na Gaeilge, na
coistí gairmoideachais agus
mórán eagraíochtaí eile i gcur

chun cinn na Gaeilge,” ar sé.
“Beimid ag bualadh le grúpaí
difriúla agus le Comhairle
Mhaigh Eo chun foireann a
chur le chéile. Tá sé i gceist
agam filleadh ar an oileán an
tseachtain seo chugainn agus
tuilleadh plé a dhéanamh air
seo. Caithfear togra trasphobail
a dhéanamh as seo.”

Tá Feighan, a bhfuil aird tar-
raingthe air le déanaí mar nach
bhfuil mórán Gaeilge aige, ag
déanamh beart de réir a
bhriathair maidir le ranganna
Gaeilge a fháil, de réir cosúlach-
ta. Tá sé ráite ag Máire Ní
Chatháin, ón Spidéal i gContae
na Gaillimhe, go ndeachaigh an
tUasal Feighan i dteagmháil léi
ag lorg múinteoir Gaeilge. Tá a
saol caite ag Máire ag obair leis
an nGaeilge, mar mhúinteoir,
teagascóir, craoltóir, iriseoir
agus dearthóir. Tá comhlacht

aici darb ainm “Abair Amach
É”, a chuireann seirbhísí
Gaeilge ar fáil. Coicís ó shin,
fuair sí dalta nua – Frank
Feighan. Beidh Máire ag
caitheamh ar a laghad dhá uair
an chloig in aghaidh na seach-
taine ag múineadh Gaeilge do
Frank.

“Is breá liomsa dúshlán!” ar
sí. “Thosaigh muid ag obair le
chéile thart ar dheich lá ó shin.
Cé go bhfuil Frank sna naíonáin
faoi láthair, ní fada go mbeidh
sé i rang a sé má leanann sé ar
aghaidh mar atá sé.”

Cé go bhfuil Gaeilge Frank
lag go maith faoi láthair, crei-

deann Máire go bhfuil an tUasal
Feighan “an-scioptha” ag fogh-
laim agus ní hamháin sin ach
go gcuimhníonn sé ar rudaí go
héasca. 

“Táim ag breathnú air seo
mar thuras teanga,” ar sí. 

Tá sé i gceist ag Máire bual-
adh le Frank go rialta agus deir
sí gur dócha go mbeidh siad ag
casadh lena chéile sna For-
bacha, áit a bhfuil oifig bheag
aici taobh thiar d’Údarás na
Gaeltachta. Deir sí go bhfuil
Frank ag iarraidh a léiriú gur
féidir daoine ar chúl an ranga a
thabhairt go barr an ranga. 

Ach nár cheart go mbeadh
Frank ag barr an ranga cheana
féin, agus é ina urlabhraí
Gaeltachta?

Deir Máire nach dtuigeann sí
féin cén fáth ar roghnaigh Enda
Kenny post an urlabhraí
Gaeltachta a thabhairt do
dhuine gan Gaeilge líofa, ach
gur dócha “go bhfuil cúis éigin
leis.”  Cad a deir Frank é féin
faoi na ranganna Gaeilge agus
faoi conas atá ag éirí leis?

“Níl rudaí ródhona,” ar sé.
“Tá fadhbanna agam leis an
stór focal. Tá sé dúshlánach,
ach tá feabhas ag teacht air.”

Ag déanamh tagairt don
mhéid a dúirt Máire Ní
Chatháin, a mhúinteoir nua,
faoin gcumas foghlama atá
aige, deir sé gur “duine an-
dearfach í”. 

“Ní bheidh mé i mo scríbh-
neoir nó i m’fhile nó rud ar bith
mar sin, riamh, ach b’fhéidir go
mbeidh cumas éigin agam sa
teanga,” ar sé.

Seachtain de 
bhuamaí ó thuaidh
Le Treasa Bhreathnach 

LE seachtain anuas tá rab-
hadh agus pléascadh bua-
maí ar fud an Tuaiscirt
agus aslonnaíodh os cionn
100 teaghlach óna dtithe le
linn na seachtaine in each-
tra amháin i mBéal Feirste.  

Ar an Mháirt phléasc
buama 200 punt taobh
amuigh de stáisiún na
bpóilíní ar Bhóthar na Trá i
nDoire.  

Níor gortaíodh aon duine
agus is beag damáiste a rin-
neadh de thoradh an
phléasctha. 

Rinneadh damáiste do
roinnt foirgneamh trasna
an bhóthair agus, ar an
gCéadaoin, thit an aghaidh
de cheann de na foirgnimh
istigh in aice leis an áit ina
raibh póilíní ag cuardach
fianaise.  

Ghlac dream a thugann
“Óglaigh na hÉireann”
orthu féin freagracht as an
mbuama seo.   I ráiteas a
d’eisigh siad deir siad
chomh maith go ndearna
siad iarracht stáisiún na
bpóilíní a bhuamáil ar an
Luan, ach bhí orthu éirí as

an iarracht mar gheall nár
chloígh beirt tiománaithe
tacsaí lena gcuid orduithe.
Is i gcarr tacsaí a seoladh
an buama a phléasc chomh
maith.  

Is i mBeannchar i  gCon-
tae an Dúin a fuarthas
buama eile ar an
gCéadaoin, an t-am seo
faoi charr Maor de chuid
Arm na Breataine.  

Tuigtear gur thit an gléas
ón gcarr maidin Dé
Céadaoin agus gur tháinig
an Maor air agus é ar tí dul
ag obair.  

Bhí ar suas le 30 teagh-
lach a dtithe a aslonnú
agus rinne oifigí diúscartha
buamaí (bomb disposal
officers) de chuid an Airm
pléascadh rialaithe.  

Níl beairic an Pháláis i
bhfad ó Bheannchar, is é
seo ceann de na beairicí is
mó de chuid an airm ó
thuaidh agus is é an cean-
náras réigiúnach de MI5 é.  

Dúirt an tArd-Cheann-
fort Stephen Martin ag
preasocáid i ndiaidh an
bhuama a phléasc i nDoire
“cúisíodh níos mó daoine i
leith sceimhlitheoireachta i

mí an Mheithimh na bliana
seo ná mar a cúisíodh anu-
raidh i gcaitheamh na
bliana ar fad.” 

Deir póilín eile i nDoire,
Drew Harris, “is gá dúinn a
bheith an-imníoch faoi na
heachtraí seo.  Tá an-bhaol
ann go ngortófar daoine go
dona nó go marófar daoine
fiú de thoradh na n-ion-
saithe dúnmharfacha seo.” 

Oíche Dé Céadaoin
chomh maith fuarthas carr
agus é fágtha taobh
amuigh de stáisiún na
bpóilíní in iarthar Bhéal
Feirste.  Rinne foirne diús-
cartha buamaí de chuid an
Airm pléascadh rialaithe ar
an gcarr. 

Bhí ar suas le 100 teagh-
lach a dtithe a fhágáil i
mBéal Feirste chomh
maith a fhad is a bhí an
pléascadh seo á
dhéanamh.  Deir na póilíní
go bhfuil siad ag breathnú
ar an eachtra seo mar
ghaireas bréige agus gab-
hadh fear amháin de bharr
na heachtra.    

Tá cáineadh déanta ag
polaiteoirí de gach cineál
ar na heachtraí seo.

“Oileán iomlán Gallda
is ea Oileán Chliara,” a
deir bean amháin
nach raibh ag iarraidh
a hainm a thabhairt.
“Is smaoineamh 
iontach é Oileán
Gaeltachta a
dhéanamh as, ach ní
dóigh liom gur féidir é
a dhéanamh.”

Campbell
ag iarraidh
comhaid
Chlóidí 
Le Danny Brown

TÁ Feisire Westminster de
chuid an DUP ag iarraidh ar an
Eaglais Chaitliceach cáipéisí a
chur ar fáil don fhoireann a
bhíonn ag déileáil le cásanna
stairiúla ó bhlianta fada ó shin
nár críochnaíodh.

Tá Gregory Campbell, atá
ina fheisire do Dhoire Thoir, ag
iarraidh ar an Eaglais eolas ar
bith atá acu ar imeachtaí a
bhain leis an bhuama i
gClóidigh, Contae Dhoire ar 31
Iúil 1972 a d’fhág naonúr
marbh, a chur ar fáil don
Fhoireann Fiosruchán Stair-
iúil, a dhéanann fiosrú ar
shean-chásanna con-
spóideacha.

Dúirt Campbell go raibh
míniú tuillte ag muintir
Chlóidí ar an ról a bhí ag cean-
nairí na hEaglaise in imeachtaí
maidir leis an bhuamáil agus
rudaí a tharla ina diaidh.

De réir urlabhraí na Deoise
áfach, gur tugadh an t-eolas
uilig a bhí ag an eaglais don
Ombudsman Póilíneachta sa
bhliain 2006 agus nach bhfuil
tuilleadh cáipéisí ann le cur ar
fáil.  De réir tuairiscí, bhí an

tAthair James Chesney, a bhí
ina shagart paróiste sa Choillín
ag an am, ina bhall den IRA
agus thug sé cuidiú don fhoire-
ann a leag trí bhuama gluais-
teáin sa sráidbhaile.

Nuair a phléasc na buamaí,
shéan an IRA go raibh baint ar
bith acu leis ach glactar leis
anois gurbh iad a rinne é.

D’ardaigh an polaiteoir Ivan
Cooper as an SDLP páirtíocht
an tsagairt den chéad uair
cúpla bliain i ndiaidh na
buamála agus bhí cruinniú
aige le Neil Farren, easpag
Dhoire agus le Edward Daly, a
bhí ina chomharba ar Farren
ach shéan Chesney go raibh
baint nó páirt aige leis na bua-
maí. Ach nuair a ainmníodh é
in Iris Dhílseach tamall ina dhi-
aidh sin, áfach, aistríodh é go
dtí paróiste Mhálanna i dtuais-
ceart Inis Eoghain. Is sa
pharóiste sin a fuair sé bás sa
bhliain 1980.

Níor cúisíodh duine ar bith
riamh as an bhuamáil ach tho-
saigh an PSNI fiosrúchán úr i
2002. Mar chuid den fhios-
rúchán sin, gabhadh ceathrar
ach scaoileadh saor iad gan
chúiseamh.

Cainteanna Adams
leis na hOird Dhílse 
le hAnton Mac Cába

THARLA cainteanna Dé Luain
idir Gerry Adams, Uachtarán
Shinn Féin, agus ionadaithe ó
Fhóram Paráidí Thuaisceart
agus Iarthar Bhéal Feirste a
bhaineann leis na hOird Dhílse.

Tá an dá dhream ag súil le
trioblóid a sheachaint Dé Luain
seo chugainn agus na Print-
ísigh ag siúl ar Bhóthar
Chroimghlinne thar ‘Shiopaí
Ard Eoin.’

Nuair a cuireadh ceist ar
urlabhraí an Fhóraim, Tommy
Cheevers, ar éirigh go maith
leis an chruinniú, dúirt sé: “Is é
an t-am amháin a thabharfaidh
freagra air sin.” 

Dar leis go raibh na caintean-
na dáiríre, ach nach raibh
comhráití ar siúl.

Is é an fhadhb atá ag Cheev-
ers ná go bhfuil dhá ghrúpa ag
déanamh ionadaíochta ar
áitritheoirí Ard Eoin, an Crum-
lin and Ardoyne Residents
Association agus an Greater
Ardoyne Residents Coalition. 

“Tugann siad go léir
áitritheoirí orthu féin. Cad é
mar atá fhios agam? Níl cónaí
ormsa ansin in Ard Eoin. Dá
mbeadh aon ghuth amháin
ann, chloífí le socrú ar bith.”

Dar le Gerry Adams go raibh
an cruinniú úsáideach. “Nílim-
id le seo ar fad a shocrú san aon
chruinniú amháin, is ceistean-
na móra iad seo, agus caith-
fimid cur i gcuimhne dúinn
féin cé chomh deacair agus atá
an próiseas, le sochaí a thógáil
agus an trasdul i gcoitinne,” ar
seisean.

Tá Feachtas, óg-eagraíocht lán-Ghaeilge a eagraíonn
clubanna óige, comórtas thráth na gceist, campa samhraidh
agus turais tumtha Ghaeilge do dhaoine óga ag lorg beirt
fhostaithe cumasacha le hArdchaighdeán Gaeilge chun dul i
mbun oibre leis an óg-eagraíocht. 

BAINISTEOIR
(lánaimseartha) – Conradh bliana 

OIFIGEACH FORBARTHA
(páirtaimseartha) – Conradh bliana

Is féidir tuilleadh eolais faoi na folúntais a fháil ó 
www.feachtas.ie nó ó runai.feachtas@gmail.com. 

Seol CV chuig An Rúnaí, Feachtas, 10 Sráid na Mainistreach
Íochtarach, Baile Átha Cliath 1 roimh spriocdháta na 
bhfolúntas ag a 5.00i.n. ar an 13 Lúnasa 2010.

Cór Mear-
fhreagartha
na hÉireann
ar fuireachas
Le Treasa Bhreathnach 

TÁ Cór Mear-fhreagartha na
hÉireann (Rapid Response
Corps) ar fuireachas, ar fhaitíos
go mbeidh siad ag teastáil chun
cabhrú le plean éigeandála na
Pacastáine.  

Is faoi chúram na Roinne
Gnóthaí Eachtracha atá an Cór
agus iad bunaithe chun dul i
gcabhair má tá siad ag teastáil
thar sáile.   Fuair níos mó ná
1,500 bás sa Phacastáin de bharr
na dtuilte ansin le coicís anuas.
Tá rabhadh úr á thabhairt ag
Roinn Aimsire na Pacastáine go
mbeidh tuilleadh tuillte ann.  Tá
feachtas fóirithint anachaine
(disaster relief) idirnáisiúnta ar
bun le suas le €10 milliún Euro ar
fáil do mhuintir na Pacastáine.  

Tá feachtas idirnáisiúnta
tosaithe ag Concern agus é
d’aidhm acu €5 mhilliún Euro a
thiomsú chun cabhrú leo siúd
atá ag fulaingt sa Phacastáin.  

Tá 130 oibreoir deonach le Cór
Mear-fhreagartha na hÉireann
agus iad cáilithe i réimse leathan
scileanna, idir innealtóireacht,
shláinte, agus oideachas.

Seo linn chun an Mol Thuaidh

Dean Hallovan (4) as Cairlinn, Co. Lú, i gcuideachta Daidí na Nollag. Gach bliain tugann an carthanas 'The Children to Lapland
Appeal' páistí  ó ospidéil na tíre, a bhfuil tinnis fhoirceanta orthu, ar chuairt chuig Santaí. Cosnaíonn sé €690 chun gach páiste a
chur anonn chuig an Mol Thuaidh. Ar an 15 Lúnasa beidh rás 5k ar siúl chun airgead a bhailiú don chúis seo. Tosóidh an rás ag an
Séipéal Gorm i gCill Tiarnáin.

GRIANGHRAF: SASKO LAZAROV/PHOTOCALL IRELAND

Ciorruithe á
mbagairt ar
theilifís
Bhreatnaise 
Le hAnton Mac Cába 

TÁ ciorruithe 25% á mbagairt ar
an stáisiún teilifíse Breatnaise
S4C. An tseachtain seo caite,
d’éirigh an Príomhfheidhmean-
nach Iona Jones as a post gan
choinne i ndiaidh cruinniú de
Bhord S4C. 

Dúirt Rhodri Glyn Thomas, iar-
Aire Oidhreachta na Breataine
Bige, gur tharla seo de bharr
comhcheilge in éadan an
Phríomhfheidhmeannaigh. “Bhí
cuid den Bhord ag fanacht ar
sheans leis an Phríomhfhei-
dhmeannach Iona Jones a
dhíbirt,” arsa Thomas le
Gaelscéal.  “Creidim go bhfuil
fiosrúchán riachtanach ar an
dóigh gur tógadh an cinneadh go
raibh an Bhean Uasal Jones le
himeacht ón gcraoltóir. Ansin,
rinneadh níos measa é mar gur
dhiúltaigh Bord S4C labhairt
faoi.” Ba rialtas Margaret Thatch-
er a bhunaigh S4C i 1982. Ghéill
rialtas s’aici d’fheachtasóirí
míleatacha teanga. Gealladh
cosaint ó bhoilsciú do bhuiséad
S4C mar chuid de chairt an
stáisiúin. 

Ceapadh Iona Jones ina
Príomhfheidhmeannach cúig
bliana ó shin. Is iar-iriseoir í.
Meastar nach raibh sí sásta cior-
ruithe 25% a chur i bhfeidhm.  

Dúirt urlabhraí thar ceann S4C
nach nochtfadh an stáisiún ar
tharla ag an chruinniú den Bhord
sular éirigh sí as. Dhiúltaigh sé
rud ar bith a rá faoi líomhaintí

Thomas.
Tá anois imní faoi earnáil

neamhspleách na léirithe teilifíse
sa Bhreatain Beag, go háirithe
earnáil na Breatnaise. Le dhá mhí
anuas, cuireadh comhlacht
amháin, Barcud Derwen, faoi
riarachán; cailleadh 35 post ann.
Thug comhlacht eile, Arena,
fógraí iomarcaíochta do 25 ball
foirne. 

Cuireann seo an-imní ar
Cheardchumann Náisiúnta na
nIriseoirí (NUJ), dar le Martin
Skipton, Leas-Chathaoirleach ar
Chomhairle na Breataine Bige
den gceardchumann: “Má
chuirtear na ciorruithe i bhfei-
dhm – agus tá gach cosúlacht ar
an scéal go gcuirfear – beidh sé
ina bhuille do na meáin sa
Bhreatain Bheag, agus d’earnáil
na Breatnaise ach go háirithe. Níl
Bord S4C ionraic faoin rud a thar-
la. Ní thig linn ach glacadh leis go
bhfuil cuid mhór díospóireachta
ar Bhord S4C faoina dtodhchaí.”

Agus é ag labhairt ag an
Eisteddfod Dé Máirt, mhol Ieuan
Wyn Jones, ceannaire Plaid
Cymru agus Leas-Chéad Aire na
Breataine Bige, gur cheart go
ndéanfaí déabhlóid ar
chumhachtaí craoltóireachta go
Comhthionól na Breataine Bige. 

“Tá sé in am againn freagracht
agus seilbh a ghlacadh – agus mar
sin deimhin a dhéanamh de go
bhfuil craoltóireacht sa tír seo
freagrach do lucht féachana,
lucht éisteachta, agus cáiníocóirí
na Breataine Bige,” ar seisean.

Gaeltacht na hAlban

An Sàbaid ann an Leòdhais
le hAnton Mac Cába

TÁ Sabóid Leódhais ina cnámh spairne
arís. Vótáil Bòrd Ceadachd Dibhe nan
Eilean Siar (Bord Ceadúnaithe na nOileán
Siar) gan ceadúnas a thabhairt do bheár ag
Club Gailf Steòrnabhaigh chun deochan-
na a dhíol Dé Domhnaigh idir meánlae
agus 11 san oíche. Diúltaíodh, leis, cead
deochanna a dhíol le tabhairt chun siúil
go dtí an 10 istoíche.

Is fo-choiste de chuid Chomhairle nan
Eilean Siar é an Bòrd Ceadachd. B’ochtar
in éadan ceathrair a bhí sa vóta. B’as Leód-
has don ochtar, oileán ar Protastúnaigh
iad thar 95% den phobal. B’as Uidhist don
cheathrar, oileán ina bhfuil an tromlach
ina gCaitlicigh.

Chuir an tUrramach Greg MacDonald
ón Eaglais Shaor Leantainneach ar Leód-
has fáilte roimh an vóta. Dúirt sé gur ar
leas an oileáin a laghad biotáille a bhí ar
fáil, nó go raibh fadhb ólacháin ann. Dúirt
sé go raibh iarratas an chlub gailf  “mar
chuid den ionsaí ar an chultúr atá anseo
againn, ar an tSabóid a choinneáil, rud atá
ina bheannacht ag an oileán le fada an lá.” 

Tá cáil ar Shabóid Leódhais as siopaí,
tithe tábhairne agus eile bheith druidte.
Tá sráidbhailte iomlána ann nach mbeadh
an pobal iontu sásta dá gcuirfeadh duine
éadaí amuigh le triomú Dé Domhnaigh. 

Ainneoin sin, deir bunadh an oileáin go

raibh doras cúil na dtithe tábhairne riamh
ar oscailt Dé Domhnaigh. 

Le blianta, tá óstáin ar oscailt agus tá
aerfort an oileáin ar oscailt ar an Domh-
nach le seirbhís eitleán ann go tír mhór. 

Níl cead galf a imirt Dé Domhnaigh ar
chúrsa gailf Steòrnabhaigh de réir rialacha
an Chlub. Is riail é, áfach, atá deacair a
chur i bhfeidhm. Má bhíonn baill an
Chlub ar an chúrsa, tá siad ag briseadh na
rialacha. Mar sin féin, níl duine ar bith ann
le stop a chur orthu.

Tá sciar maith den phobal iontach
tógtha faoi cheist na Sabóide ar fad. Anu-

raidh, bhí léirsithe ag cé Steòrnabhaigh
nuair a thosaigh bád farantóireachta ag
seoladh go tír mhór den chéad uair ar an
Domhnach.

Tá impleachtaí polaitiúla ag an tSabóid.
Sa toghchán Eorpach anuraidh, bhí 12%
den vóta ag iarrthóir Críostaí i
dtoghcheantar na nOileán an Iar. In oll-
toghchán na Breataine, ba 9.6% a bhí i
gceist ag an iarrthóir Chríostaí. Sa dá
thoghchán, bhí an t-iarrthóir sa tríú háit,
chun tosaigh ar na Daonlathaigh Lio-
brálacha agus ar an Pháirtí Coimeádach. 

Gráinne Seoighe ag an bpreasócáid chun an cuardach do tallaine don 'All Ireland Talent Show' a sheoladh. 

Bean na Tallainne
GRIANGHRAF: SASKO LAZAROV/PHOTOCALL IRELAND 

SeanHalla Misin i Leódhas sna hInse Gall, Albain.

Cleachtaí Chabhlach na Cóiré Theas
CHAITH fórsaí míleata na
Cóiré Theas an lá inné i
mbun cleachtadh Cogaíocht
Fhrithfhomhuireán ollmhór. 

Cleachtadh 5 lá atá i gceist
chun ullmhúcháin a
dhéanamh leis an tír a cho-
saint ar ionsaithe ón Tuais-
ceart.

Tá 4,500 duine, 30 long

agus 50 eitleán ag glacadh
páirte ann.

Tá an cleachtadh ar siúl
gar don áit ar cailleadh 46
loingseach de chuid Chabh-
lach na Cóiré Theas i mí an
Mhárta in ionsaí a deir siad-
san a rinne an Tuaisceart,
rud a shéanann an Tuais-
ceart.

Tinte Toir ag leanúint sa Rúis
TÁ ar a laghad 48 duine
marbh sa Rúis mar gheall ar
thinte toir agus an tonn teasa
is measa riamh i stair na tíre
ag leanúint leis.

Thug Uachtarán na Rúise,
Dmitry Medvedev, bata agus
bóthar do roinnt oifigeach an

tseachtain seo de bhrí gur
chlis orthu na tinte a chur
faoi smacht. Tá sé á
thuairisciú go bhfuil tine nua
fhíochmhar ann an-ghar
d’ionad taighde núicléach.
Scriosadh bunáit mhíleata ó
dheas ó Mhoscó cheana. 

Cogadh
Mheicsiceo
ar na 
Dronga
Drugaí
Tá cogadh sibhialta Mheicsiceo leis
na dronga drugaí ag leanúint leis le
hiriseoirí ‘faoi ionsaithe,’ 7000
maraithe go dtí seo i mbliana agus
25,000+ marbh ó bhí tús leis i 2006.

Le Ciarán Dunbar

TAR éis do dhrong drugaí cei-
thre iriseoir a scaoileadh saor
an tseachtain seo caite, tá sé
ráite ag Uachtarán Mheicsiceo,
Felipe Calderon, go bhfuil
tréimhse nua tosaithe sa
chogadh i gcoinne na ndrong
drugaí. Tá neart iriseoirí eile ar
iarraidh go fóill agus dún-
mharaíodh go leor acu i ndi-
aidh dóibh tuairisciú a
dhéanamh ar na cartels. Tá
roinnt páipéar ann sa tír nach
bhfoilsíonn ábhar ar bith a
bhaineann leis na dronga nó le
drugaí anois. 

Cailleadh 25,000+ i
bhforéigean a bhaineann le
drugaí ó bhí deireadh 2006
ann, nuair a chuaigh an rialtas
i mbun cniogbheartaíocht
mhíleata i gcoinne coirpeacht
eagraithe. Fuair 7000 daoine
bás i mbliana go dtí seo.

Tá go leor tráchtairí ag
maíomh go bhfuil an cogadh á
chailleadh ag rialtas Mheic-
siceo. Tá go leor caimiléireach-
ta ar siúl agus maítear go bhfuil
eilimintí sa rialtas ag cabhrú
leis na dronga.

Is barbartha an foréigean atá
á chleachtadh sa chogadh seo. 

Fuarthas Déardaoin seo
caite, 15 chorp ar an teorainn
idir Meicsiceo agus Stáit Aon-
taithe Mheiriceá. Scaoileadh
chun báis iad agus bhí fianaise

ann gur céasadh cuid acu. 
Ar an 28ú Iúil 2010 fuair péas

8 gcloigeann i 4 áit taobh
amuigh den Chathair Durango
i dtuaisceart na tíre, fír óga a
bhí iontu go léir. Le tamall
anuas, bhí dhá dhrong éagsúla
ag troid le chéile sa cathair.  

Úsáideann na dronga
dícheannú  mar chogaíocht
shíceolaíochta chun eagla a
chur ar a namhaid. 

Tá sé á mhaíomh ag
cúisitheoirí an stáit go bhfuil
oifigigh phríosúin ag ligean
príosúnach amach chun na
dúnmharuithe a dhéanamh
agus gur thug gardaí príosúin
gunnaí agus feithiclí dóibh
chun an slad a dhéanamh in
Coahuila ní ba luaithe i
mbliana. 

Ní hé nach bhfuil tionchar ar
bith ag feachtas an airm ar na
dronga. Déardaoin seo
chuaigh thart scaoil fórsaí
speisialta Ignacio Coronel Vil-
larreal chun báis le linn ionsaí
ar theach sábháilte, ‘capo’ nó
ceannaire sa drong Sinaloa ab
ea é. Tuigtear gur mharaigh
Coronel Villarreal duine den
na saighdiúirí san eachtra.

Bhí baint láidir aige leis an
duine is mó atá ag teastáil ó
Rialtas Mheicsiceo, Joaquin
"El Chapo" Guzman, ceannaire
na Droinge Sinaloa, agus an
tiarna drugaí is cumhachtaí sa
tír. 

Cá raibh an crann – in
Iosrael nó sa Liobáin?
An féidir le crann amháin tús a chur le cogadh sa Mheán Oirthear? Is
beag nár tharla a leithéid an tseachtain seo, nuair a bhris cogaíocht
amach idir arm Iosrael agus trúpaí saighdiúirí ón Liobáin. 
Le Meadhbh Ní Eadhra

AN féidir le crann amháin tús
a chur le cogadh sa Mheán-
Oirthear? Is beag nár tharla a
leithéid an tseachtain seo,
nuair a bhris cogaíocht
amach idir arm Iosrael agus
trúpaí saighdiúirí ón Liobáin. 

Maraíodh iriseoir, beirt
saighdiúir de chuid na
Liobáine agus oifigeach airm
Iosraelach Dé Máirt, nuair a
bhris an troid amach idir an
dá thaobh Dé Máirt na seach-
taine seo. 

Bhí easaontas eatarthu
mar gheall go raibh crann á
ghearradh ag na hIosraelaigh
agus níor léir cén taobh den
teorainn a raibh an crann; ar
thaobh Iosrael, nó ar thaobh
na Liobáine. 

Deir Fórsa Coimeádta
Síochána na Náisiún Aon-
taithe i nDeisceart na Li-
obáine go raibh airm Iosrael

ag feidhmiú ar a dtaobh féin
den teorainn an lá sin. 

Mar sin de, ar chúis éigin,
maraíodh ceathrar duine
mar gheall ar easaontas faoi
chrann beag neamhtháb-
hachtach éigin. 

Ar ndóigh, tá an dá
thaobh ag maíomh go raibh
an crann ar a dtaobh féin,
rud a ardaíonn ceisteanna
faoin teorainn seo agus
faoin tsoiléireacht, nó easpa
soiléireachta, a bhaineann
leis. Deich mbliana ó shin,
chruthaigh na Náisiúin Aon-
taithe teorainn idir an dá
thír, nó líne ghorm mar a
thugtar air, i ndiaidh do
lucht na Liobáine an cath a
bhuachan in éadan Iosrael,
agus an ruaig a chur orthu
amach as Deisceart na tíre. 

Is i gceantar ciúin ach con-
túirteach a tharla an troid
agus an marú seo. 

Tá teannas agus dainséar

ag baint leis anois agus tá sé
mar sin le tamall maith anois.
Ó 2006, nuair a bhuaigh
Hizbollah, grúpa míleata, in
éadan Iosrael, tá ciúnas le
brath sa cheantar, ach tá an
oiread céanna teannais agus
dainséir san áit is a bhí
riamh.  

Tá rabhadh tugtha ag an
nGrúpa Géarchéime
Idirnáisiúnta, atá lonnaithe
sa Bhruiséil, nach bhfuil
aghaidh tugtha go fóill ar na
fréamhacha a bhaineann le
géarchéim 2006. 

Má bhíonn cogadh eile
ann, tá sé á mhaíomh go
mbeidh sé níos measa ná an
ceann deireanach. Níor ghlac
Hizbollah páirt ar bith sa
troid áirithe seo faoin
gcrann, ach tá sé ráite ag a
gceannaire, Sayyed Hassan
Nasrallah, go bhfreagróidh
siad d’ionsaí ar bith eile a
dhéantar orthu. 

Rialtas na
Pacastáine cáinte
as a bhfreagairt 
ar an tubaiste

Le Meadhbh Ní Eadhra

BHÍ uafás ar dhaoine ar fud
an domhain an tseachtain
seo nuair a thosaigh an
nuacht ag scaipeadh faoi na
tuilte sa Phacastáin, na tuilte
is measa le hochtó bliain. 

Bhí tionchar ag na tuilte
seo ar os cionn milliún duine
agus táthar imníoch go
scaipfidh na tuilte níos faide
i dtreo dheisceart na tíre, áit
a bhfuil cúige Sindh. 

Tá an-chuid fadhbanna sa
Phacastáin maidir leis an
mbealach ar déileáladh leis
na tuilte agus tá sé á
mhaíomh nár tugadh
aghaidh ar an bhfadhb mar
ba cheart ón tús. 

Cáineadh Uachtarán na
tíre, Asif Ali Zardari, mar go
ndeachaigh sé chun na hEor-
pa an tseachtain seo le linn
don tubaiste a bheith ag
titim amach. 

Cáineadh an rialtas freisin
as an mbealach ar dhéileáil
siad leis na tuilte, a
mharaigh os cionn 1,500
agus a scrios saol trí
mhilliún duiine.  Tá an Pha-
castáin ag brath go mór ar
chúnamh eachtrannach
agus níl cúlra maith ag an tír
maidir le déileáil le
géarchéim. 

Tá $10 milliún de chú-
namh tugtha ag na Stáit
Aontaithe don Phacastáin le
cuidiú leo agus tá €30 mil-
liún tugtha ag Coimisiún na
hEorpa.  Tá imní ar dhaoine
anois mar go bhfuil baol ann
go scaipfidh tinnis agus
galar go héasca agus mar go
bhfuil ganntanas bia in
áiteanna freisin. 

Tá an Clár Bia Domhanda
le bia a sholáthar ó sé héilea-
captar, do na ceantair seo.
Táthar siúd ann a rinne iar-
racht éalú ón bhforéigean in
iarthuaisceart na Pacastáine
ach anois tá tuilleadh fad-
hbanna ann, mar gheall ar
na tuilte seo. Mar gheall go
bhfuil bac ar an-chuid
bóithre, ní féidir leis an
obair  tharrthála agus
fóirithinte feidhmiú i gceart
agus tá ag teipeadh ar go
leor línte cumarsáide. 

Tá tuilte san Afganastáin
faoi láthair freisin, in aice
leis an bPacastáin, agus tá
siad i ndiaidh ar a laghad 65
duine a mharú agus cur
isteach ar 1000 teaghlach. 

Tuilte agus
tuilleadh
tuilte

Duine de 'The Fanzini Brothers' ag Féile Ealaíona 'Spraoi' i bPort Láirge. 

'Spraoi' i bPort Láirge
GRIANGHRAF: SASKO LAZAROV/PHOTOCALL IRELAND

‘Cruinnaght’ na gCeilteach i Manainn
Le Natalie Nic Shim 

IS í Yn Chruinnaght féile
náisiúnta Mhanann a
dhéanann ceiliúradh, ní
hamháin ar chultúr an oileáin,
ach ar an bhraithreachas idir na
náisiúin Cheilteacha. Gach Iúil,
cruinníonn Gaeil Mhanann,
turasóirí, ceoltóirí agus teach-
taí ón sé thír Cheilteacha i
mbailte móra an oileáin lena
gcultúr a roinnt, le haithne a
chur ar a chéile in athuair agus
le dúil a chur i scoth an cheoil
agus an damhsa. 

Mar sin, Dé Domhnaigh 11
Iúil, thug mé aghaidh ar oileán
dúchais mo sheanathar ag dúil
le seachtain thaitneamhach de
cheol, craic agus comhrá Ceil-
teach - agus níor baineadh
mealladh asam.

Is é an cultúr Ceilteach (agus
go háirithe ceol na dtíortha
Ceilteacha) bun agus barr na
féile. Ach ní hionann é sin is a rá
gur clár aonchineálach a bhí
ann. Níorbh ea, ná baol air. Cin-
nte, bhí an ceol traidisiúnta go
mór chun tosaigh, ach díreach
mar a fhaightear i gcás chultúr
na dtíortha, bhí tionchair eile le
sonrú freisin: blaiseadh de klet-
zmer, snagcheol, na gormacha,
‘music-hall’ agus eile. Is fíor
don seanfhocal: ‘bíonn dhá
insint ar scéal agus dhá leagan
déag ar amhrán.’ 

Bhain an lucht éisteachta
ardsult as sárchumas na gce-

oltóirí – idir ghrúpaí áitiúla agus
aoicheoltóirí – ag ceol-
choirmeacha, seisiúin, céilí nó
dhó (Fest Noz Briotánach agus
Nos Lowen Cornach) agus
ceardlann chláirsí. Oíche
Chéadaoine, bhí Ard-Eaglais
Naomh German i bPurt na hIn-
shey dubh go doras le haghaidh
ceolchoirme idir-Cheiltí. Cheol
Ian Wyn Rowlands roinnt
amhrán sa Bhreatnais arna
thionlacan ag Harriet Earis ar
an chláirseach agus chas Harri-
et píosa féinchumtha nó dhó,
ag cur a raibh i láthair faoi
gheasa ag lúth a méar agus
binne an cheoil. 

Ansin, b’é seal na Manan-
nach féin é. Cheol cór pobail ó
thuaisceart an oileáin, Clioga-
ree Twoaie, cúpla amhrán trai-
disiúnta sa Mhanannais, ag
soláthar taispeántais ar an stíl
acapella a chleachtaítear ansin
a eascraíonn ó laoithe na Mod-
hach. Cuireadh críoch leis an
oíche le cúpla seit le Christine
Thoumine, ceoltóir Briotánach,
arna tionlacan ag orgánaí Man-
annach, David Kilgallon.
Sheinn Christine an bombarde,
uirlis thraidisiúnta Bhriotá-
nach. Dá neamhurchóidí an
chuma a bhí uirthi, ní chreidfí a
challánaí is a bhí sí mar uirlis,
ach chuir an ceol álainn a bhain
Thoumine aisti an lucht éis-
teachta faoi dhraoícht.

Sheinn an grúpa Cornach,
Dalla, ag an Nos Lowen oíche

Aoine agus ag ceolchoirm oíche
Shathairn. Stíl shainiúil a bhí
acu a mheascaigh ceol traidis-
iúnta, kletzmer agus amhráin
na ndaoine agus b’é scil Hilary
Coleman ar an chláirnéid agus
ar an dordchláirnéid is mó ar
cuireadh suntas ann. D’fhóir na
foinn hiopnóiseacha go han-
mhaith do stíl rince na gCor-
nach, ina mbíonn achan duine i

líne mhór mar a bheadh nathair
nimhe ann.  

B’iad an grúpa, Beoga, ó
Ghleannta Aontroma, a bhí mar
ionadaithe na tíre seo, ag seinm
ag ceolchoirm dheiridh na féile
oíche Dhomhnaigh. Más
ceoltóirí den scoth iad na baill
ina n-aonar, le chéile, tá siad
thar barr ar fad agus gan aon
amhras, bhain an scaifte ard-

taitneamh as an oíche. Thar
ceann na hAlban, mheall Emily
Smith an pobal lena guth binn,
ag ceol amhráin de chuid
Robert Burns mar aon le roinnt
eile a chum sí féin, le Jamie
McClennan ag soláthar tionla-
cain ar an fhidil agus ar an
ghiotár.  

Ansin, bhí corrghrúpa nach
raibh buileach chomh traidis-
iúnta. Oíche Dhéardaoin, bhí
an Villa Marina i nDoolish ag
‘rac-áil’ le hamhráin de chuid
Queen, Coldplay agus The Bea-
tles - ach iad á seinm ar na
píoba. Bhí na Red Hot Chilli
Pipers, a bhain comórtas an
BBC, ‘When Will I Be Famous’,
agus a rinne ceolchoirm ag na
rásaí TT anuraidh, bhí siad ar
ais san oileán, agus iad lán brí,
réidh le leanstan lena bhfeach-
tas ar son ‘bagrock’. Agus b’iad
a bhí in inmhe an slua mór a
dhreasú! 

Ag tacú leo, bhí an grúpa
Manannach, The Mollag Band,
atá ar an fhód le níos mó ná 20
bliain anois agus a bhfuil an-
ráchairt orthu san oileán agus
níos faide i gcéin. Le stíl a
chuimsigh rac, ceol traidisiún-
ta, reggae agus fiú rap, bhí na
hamhráin pholaitiúla
féinchumtha s’acu – i mBéarla
agus i nGaeilge Mhanann –
dána agus réabhlóideach.

Chóir a bheith gash oíche, i
ndiaidh imeachtaí éagsúla na
féile, bhailigh scaifte mhór ar

ais chuig an teach tábhairne
áitiúil le haghaidh ollsheisiúin a
mhair go maidin – fianaise ar an
dúil mhór atá ag na Manan-
naigh sa cheol. B’iad ceoltóirí
óga an oileáin a bhí ag croí na n-
ócáidí seo, daoine óga a bhfuil
féith an cheoil iontu agus atá
sáite i saol an cheoil. 

‘Gaelgeyryn’ (Gaelgeoirí) atá
i roinnt mhaith de lucht na féile
(nó ‘Cruinnaghteyryn’, mar a
thugtar orthu go spraíúil), agus
bhí ról ar leith ag an teanga san
fhéile. Oíche Chéadaoine, ag an
Fháilte Oifigiúil thug na teach-
taí Ceilteacha óráidí dáthean-
gacha inar leag siad béim ar
thábhacht an phan-Cheil-
teachais agus an dóigh ar féidir
bheith ag tacú agus ag foghlaim
óna chéile. 

Díreach ina dhiaidh sin, seo-
ladh bailiúchán nua de litríocht
na Manannaise, Manannan’s
Cloak le Robert Corteen Car-
swell. Bhí ceardlann teanga
ann Dé hAoine freisin, a thug
deis don phobal ‘fockle ny
ghaa’ a fhoghlaim sa Ghaelg. 

Seachtain iontach a bhí ann
tríd síos, agus ba mhór ár leisce
scaradh óna chéile ag an
deireadh. Dé Luain, chuaigh
mé ar ais go Béal Feirste ar an
bhád farantóireachta, tuirseach
traochta. Bhain mé an-sult as
an tsaoire agus d’fhág mé Man-
ainn i mo dhiaidh, is mé ag
tnúth go mór le Cruinnaght na
bliana seo chugainn!

Daonscoil na Mumhan 2010
i gColáiste na Rinne, Rinn ó gCuanach, Co. Phort Láirge

Satharn 14 – Satharn 21 Lúnasa  

Teastas ar fáil.
Aitheanta ag an Roinn Oideachais agus Scileanna

www.daonscoil.com
Ríomhphost: annraoi.depaor@ucd.ie

Guthán : 01 280072    087 9711091

Seachtain thaithneamhach thairbhiúil i nGaeltacht na nDéise . . .
Léachtaí, ranganna, siúl sléibhe,céilithe, ceol, amhránaíocht,

filíocht,craic agus cairdeas.

Infheistíocht £100,000 faighte ag Gaeláras an Iúir
Le Róisín Ní Éalaí

TÁ cinneadh déanta ag
Comhairle an Iúir agus Mhúrn
chun £100,000 a chur ar fáil do
Ghaeláras Mhic Ardghail chun
ionad cultúrtha agus
oidhreachta a bhunú ar an Iúir.

Fuarthas £4000 i mí Aibreán
agus 96,000 an tseachtain seo
caite.

Is ar Shráid an tSéipéil
Íochtarach atá sé beartaithe an
t-áras a fhorbairt, i seanbhun-
galó Chlann Mhic Ardghail a
bhronn Tom agus May Mc
Ardle ar Chonradh na Gaeilge
sa bhaile.

Tá coinníollacha ag baint leis
an infheistíocht seo agus caith-
fidh Conradh Gaeilge an Iúir an
chuid eile den airgead a bhailiú
chun an láithreán a fhorbairt.

“Tá dúshlán romhainn anois
an 75% eile de na costais a
bhaineann leis an tionscnamh
a mhealladh.  Bhí ár máthair-
eagraíocht féin, Comhaltas
Uladh, fial linn agus thug siad
£30,000 dúinn.  Agus tá súil
againn go mbeidh deontas
áirithe againn ón Rialtas ó
dheas.”  a deir an Séamus Mac

Dhaibhéid, duine d’Iontaob-
haithe an Ghaelárais.

“Táimid buíoch díobh” a
dúirt sé faoi dheontas na
comhairle, “is léir don
Chomhairle go ginearálta na
buntáistí a bhaineann le
háiseanna cultúrtha a chur ar
fáil sa chathair – níl le déanamh
ach amharc ar eiseamláir
Dhoire. Tá leabharlann
Ghaeilge agus mion-iars-
malann beartaithe againn ach

thar aon ní tá géarghá ann le
fada chun áit shóisialta
siamsaíochta a sholáthar do
Ghaeil na cathrach, go mór
mór do dhaoine óga atá san
earnáil Ghaeloideachais.”

“Bhronn Tom agus May Mc
Ardle rud luachmhar orainn
agus tá mar dhualgas orainn fís
Thomáis a fhíorú – eadhon,
gaeláras den scoth a phréamhú
agus a chothú in ithir shaibhir
an Iúir.’”

Is é barúil Shéamuis ná go
bhfuil tallann an Iúir scaipthe
nó ar imirce ar fud na tíre agus
thar sáile. Dar leis, beidh siad
in ann daoine óga a mhealladh
ar ais i dtreo na cathrach le
deiseanna fostaíochta san Áras
nua. Is é an ‘tallann’ atá luaite
aige ná “Gaeil a bhfuil ard-
cháilíochtaí agus scileanna acu
agus fonn ar chuid acu a bheith
ag obair cóngarach don
bhaile.” 

Cuireann an infheistíocht
seo le dea-scéala na Gaeilge
san Iúr le déanaí.  Tá sé
fógartha ag Coláiste Réigiú-
nach an Deiscirt, Co. an Dúin,
go mbeidh Dioplóma sa
Ghaeilge de chuid Ollscoil
Uladh á reáchtáil san Iúr agus
in Ard Mhacha. Is é aidhm atá
ag an gcúrsa seo ná go mbeidh
na mic léinn in ann ard chumas
Gaeilge labhartha agus scríofa
a bhaint amach le linn
tréimhse dhá bhliain.

Ba chóir go mbeidh
cáilíochtaí Teastas Ginearálta
an Mheánoideachais, Ardteis-
timéireachta nó a coibhéis ag
an iarratasóir. Mura gcomhlío-
nann an t-iarratasóir na riach-
tanais seo, pléifear a gcás go
hindibhidí agus molfar dóibh
cur isteach ar. Is é an 23 Lúnasa
an spriocdháta atá luaite leis an
fhoirm iarratais a bheith seolta
ag an gColáiste. Tá foirm iar-
ratais ar fáil ón gColáiste nó ar
an suíomh an www.src.ac.uk.

Niamh Dunne ón bhuíon cheoil 'Beoga' ag seinm ag an 
'Cruinnaght'.



Ambasadóir
Cheanada ar an
gCeathrú Rua
Le Caitríona Ní Chadhain

BHRONN Ambasadóir Cheanada ar
Éirinn, Patrick George Binns, sé
scoláireacht ar mhic léinn  ó Cheanada
atá ag freastal ar chúrsa Gaeilge in
Acadamh na hOllscolaíochta Gaeilge ar
an gCeathrú Rua inné. 

Is iad Fondúireacht Ollscoil Éireann
Cheanada a chuireann na scoláireachtaí
ar fáil, atá dírithe ar mhic léinn atá
cláraithe in ollscoileanna áirithe i
gCeanada. Tá 64 dalta eachtrannach i
mbun cúrsa míosa Gaeilge ar an
gCeathrú Rua.

“Is onóir mhór dúinn Ambasadóir
Cheanada chun na hÉireann a bheith
linn ar an gCeathrú Rua ar an 33 bliain
de chúrsa na n-eachtrannach a bheith á
theagasc san Áras seo,” a dúirt
Príomhfheidhmeannach Acadamh na
hOllscolaíochta Gaeilge, Peadar Mac an
Iomaire. Cuireann Fondúireacht Ollscoil
Éireann Cheanada clár bliantúil gradam
malartacha ar fáil idir ollscoileanna
Cheanada agus ollscoileanna na hÉire-
ann, clár atá oscailte do gach disciplín
acadúil.  Bhunaigh an Dr. Craig Dobbin,
Talamh an Éisc, agus an Dr. Pádraig Ó
hIrghile, iar-Uachtarán na hÉireann, an
Fhondúireacht sa bhliain 1994. Téann
an ceangal idir Éire agus Ceanada siar i
bhfad. Measann 13% de dhaonra
Cheanada go bhfuil fuil Éireannach
iontu. 

Acaill
Curiarracht
Dhomhanda Acla
Le Caitríona Ní Chadhain

BHAILIGH 1015 seinnteoir feadóg stáin

le chéile ar an Trá Mhór, ar an gCaol in
Acaill Dé Sathairn seo caite chun Curiar-
racht Dhomhanda Guinness a shárú. 

Is í an aidhm a bhí acu ná 1000 duine
ar a laghad a fháil ag seinnt an port céan-
na ag an am céanna ar an bhfeadóg. 

Is é ‘Fáinne Geal an Lae’ an port a
roghnaíodh. Scoil Samhraidh an cheoil,
Scoil Acla a d’eagraigh an ócáid. 

Ina measc siúd a tháinig amach don
ócáid bhí brídeog ina gúna pósta agus í i
dteannta daoine ó chuid mhaith áitean-
na ar fud an domhain. 

Fleá Bhreá na
bPrátaí 2010
BHÍ an deichiú Fleá Phrátaí ar siúl i
nGleann na Sceiche le deireanas.
Tháinig daoine ó fud fad na tíre agus ón
Mór-Roinn go Contae na Gaillimhe le
freastal ar an ócáid speisialta seo. Bhí
blas idirnáisiúnta ar an bhFleá agus
daoine ó Albain, ó Shasana, ón Bhriotáin
agus ó Phoblacht na Seice i láthair.

Bunaíodh Fleá na bPrátaí roinnt
blianta ó shin de thairbhe gur
mhothaigh an coiste stiúrtha go raibh
dearmad déanta ar an bpráta i measc na
bhféilte uile a bhíonn ar siúl in Éirinn.  

I measc na n-imeachtaí a bhí ann le
linn an deireadh seachtaine, bhí
scéalaíocht, filíocht, amhránaíocht,
damhsa agus ceol. Caithfear a rá go
raibh seisiún na n-óg ar an imeacht ba
phléisiúrtha, rud a thóg croí gach duine
a bhí i láthair. 

Gan amhras, bhí go leor imeachtaí do
theaghlaigh ann, siúlóid dúlra thart ar
an phortach áitiúil, fleá fulachta, cluichí
gairdín agus coinníodh cuideachta le
tine chnámh ar feadh na hoíche. Ar
ndóigh, baineadh prátaí agus itheadh go
leor acu chomh maith.

Mhothaigh gach cuairteoir go raibh
blas ar leith ar na prátaí is ar imeachtaí
na féile agus iad i mbun pleananna don
chéad cheann eile.

Maigh Eo
Le Piaras Ó Raghallaigh

Post an 
bhainisteora peile
i Maigh Eo
THUG Coiste Peile Chontae Mhaigh Eo
le fios an tseachtain seo go bhfuil an 20
Lúnasa roghnaithe acu mar spriocdáta
d'iarratais don phost mar bhainisteoir ar
pheileadóirí Mhaigh Eo don bhliain seo
chugainn.  

Dúirt an Cathaoirleach James Wal-
dron an méid seo ag cruinniú de chuid
an bhoird le déanaí agus é ag déanamh
tagairt don fholúntas sa chontae faoi
láthair.

Thug sé le fios freisin go gcaithfidh
chuile iarratas ó na clubanna teacht le
litir ón duine atá ainmnithe ag léiriú go

bhfuil suim ag an té sin sa phost.  Bhí
rírá agus ruaille buaille ag an gcruinniú
agus clubanna ag léiriú a míshástacht le
dul chun cinn an pheil i Maigh Eo le
cúpla bliain anuas.  Cuirfidh an coiste
chontae painéal le chéile le bainisteoir
nua a roghnú tar éis an 20 Lúnasa.

Dúirt Mick Higgins, ball de CLG
Mhaigh Eo, gur chóir an bainisteoir nua
a bheith lonnaithe sa chontae.

Féile ‘Get Out There’
TÁ Cathair na Mart ag baint cáil amach
mar cheann de na phríomhcheantair do
spóirt faoin aer sa tír seo.  Beidh an
chéad fhéile riamh ag díriú go hiomlán
ar spóirt dúshlánacha faoin aer ar siúl an
mhí seo ón 19 go 22 Lúnasa.  Beidh na
himeachtaí agus na spóirt éagsúla saor
in aisce agus ar taispeáint ar fud an
bhaile. 

Tá an Fhéile ‘Get Out There’ dirithe ar
an gclann go léir chun daoine a sprea-
gadh chun tabhairt faoi spórt nua.  I
measc na n-aíonna a bhéas i láthair
beidh Joe Simpson, ambasadóir na féile
do 2010.  Is eisean an dreapadóir a sáb-
háladh tar éis do titim sna hAindéis.
Rinneadh scannán dá dhúshlán i 2003,
dar teideal ‘Touching the Void’ agus
d'éirigh leis an ghradam chlúiteach
BAFTA a bhaint amach. 

Tá gradam nua ar leith don duine
spóirt is dúshlánaí sa tír á bronnadh ag
an bhféile agus is é Seán McGowan an
buaiteoir i mbliana. Eisean an chéad
bhádóir Éireannach a chuaigh trasna
Atlantach i mbád leis féin.

Déanfar an rás is mó dá leithead
riamh a rith ar an Satharn 21 Lúnasa an
‘Gaelforce West Adventure Race’, mar
chuid den fhéile.  Tá 3,000 iomaitheoir
cláraithe don Rás i mbliana a bheidh ag
tosú i gConamara ar Thrá Ghlas Oileán
agus ag críochnú ag an gCé i gCathair na
Mart – 65ciliméadar ar fad.  Gach eolas le
fáil ó
www.westportadventurefestival.ie.

Manach 
Meidhreach an
tSean-nóis!
Le Caitríona Ní Chadhain

BEIDH oíche shean-nóis le muintir Uí
Dhubháin ar siúl sa Merry Monk i mBéal
an Átha, Chontae Mhaigh Eo ar an 6
Lúnasa. 

Tá clú bainte amach ag an gclann mar
gheall ar a chumas mar dhamhsóirí ar
an sean-nós. 

Beidh an t-amhránaí Nan Tom
Teaimín mar aoi speisialta ar an oíche
chomh maith. Bhuaigh Nan Corn Uí
Riada faoi dhó, i 1998 agus i 2000.  

“Tá an-ghrá againn don Ghaeilge
agus don cheol traidisiúnta anseo agus
tá súil againn nach bhfuil anseo ach tús
leis na hoícheanta Gaelacha a bheidh ar
siúl againn sa Merry Monk”, a dúirt Joe
Lavelle, bainisteoir an Merry Monk.

Brian Ó Cuinneagáin ag damhsa ar an mbairille. Beidh sé ag filleadh ar
Mhaigh Eo lena sheó, 'Fuaim Chonamara' ar ar an 15 Lúnasa i mBéal an
Mhuirthead.

Bás Pat Bracken
Le Caitríona Ní Chadhain

BHÁSAIGH Pat Bracken ag aois a
58 an tseachtain seo caite.
Puipéadóir agus snoíodóir cloch a
bhí i Pat a bhí ina chuid mhór de
shaol ealaíne na cathrach.

Bhí cáil agus meas mór ar Pat
agus a phuipéad Bridie thart tim-
peall na Gaillimhe agus níos faide
i gcéin, bhíodh siad le feiceáil go
minic taobh amuigh don siopa
Síorghlas ar Shráid na Siopaí agus
slua mór timpeall orthu. 

Bhain Pat céim amach sa

cheirmeacht in Institiúid Teicneo-
laíochta na Gaillimhe-Maigh Eo le
gairid, agus ghlac sé páirt sa
mhórshiúl Macnas mar chuid
d’Fhéile Ealaíon na Gaillimhe
cúpla seachtain ó shin. 

Labhair stiúrthóir agus
léiritheoir RTÉ, Art Ó Briain, ar
shaol Pat mar “a lover’s quarrel
with the world” .

Bhí beagnach 1,000 duine ag an
tsochraide don fhear a bhunaigh
Amharclann Puipéad na Gail-
limhe, agus a bhí mar chara mór
ag muintir na Gaillimhe. 



Easpa maoinithe ag
crá Ospidéal
Naomh Uinseann
Le Meadhbh Ní Eadhra

D’FHÉADFADH barda ospidéil
Naomh Iósaf, in Ospidéal Naomh Uin-
seann sa Mhóinteach Mílic i gContae
Laoise, a bheith dúnta go dtí 2012, dar
leis an Aire Stáit sa Roinn Sláinte,
John Moloney. Is mar gheall ar easpa
maoinithe a bheidh ar an mbarda
fanacht dúnta. Deir an tAire nach
mbeidh maoiniú ar fáil chun an barda
a athoscailt i mbliana, agus nach
dócha go mbeidh maoiniú ar fáil i
2011 ach an oiread. 

Bhí dea-nuacht aige maidir leis na
háiseanna cúram lae san ospidéal, ag
rá go mbeidh an tseirbhís iomlán ar
ais arís i mí Mheán Fómhair. Tá sé ag
feidhmiú ar feadh trí lá in aghaidh na
seachtaine faoi láthair. Ní féidir tuil-
leadh oibrithe a fhostú mar gheall ar
an lánchosc earcaíochta atá ann ar an
tseirbhís phoiblí agus mar sin tá easpa
oibrithe ann chun an barda a rith. 

Tá an líon leapacha san ospidéal i
ndiaidh a bheith laghdaithe ó 162 go
139, a dúirt an Aire.

An bhfuil spás sa
reilig?
Le Meadhbh Ní Eadhra

I GCEANN dhá bhliain, d’fhéadfadh
fadhbanna a bheith ag teaghlaigh
Cheatharlach daoine a chur i reilig ina
mbaile féin. Beidh géarchéim roimh
reilig Naomh Mhuire sna blianta
amach romhainn, de réir an méid atá
ráite ag an gcomhairle. Tá easpa spáis
sa reilig agus tá siad imníoch nach
mbeidh siad in ann tuilleadh a aim-
siú. 

Roimhe seo, bhí cead ag daoine
plásóga talún triaracha (triple plots) a
cheannach, ach chuir an chomhairle
stop leis an bpolasaí sin i 1991. Ó shin i
leith, bhí cead ag baill den phobal a

bhí ag iarraidh a bheith curtha i reilig
Naomh Mhuire plásóga dúbailte a
cheannach. 

De réir dealraimh, áfach, tá níos mó
plásóga folmha díolta ná mar atá
plásóga in úsáid. Le fiche bliain, níl
ach 25% den spás in úsáid. Chomh
maith leis sin, cheannaigh daoine
plásóga teaghlaigh thar na blianta,
agus tá cuid acu sin nach bhfuil in
úsáid. Mar gheall air sin tá an
chomhairle ag díol plásóga singil ar
chostas €125 agus ní féidir le daoine
plásóg níos mó a cheannach. Is cosúil,
mar sin, go bhfuil spás sa reilig nach
bhfuil in úsáid, agus is cinnte gur gá é
seo a cheartú sula mbeidh fadhbanna
móra ann.

Saoire ghlas i gCill 
Chainnigh
Le Meadhbh Ní Eadhra

TÁ comhlacht i ndeisceart Chill
Chainnigh i ndiaidh aitheantas a fháil
mar cheann de na hionaid saoire is
éiceabháiche (eco-friendly) san
Eoraip. Croan Cottages an t-ainm atá
ar an ghnó, a chuireann lóistín
féinfhreastal ar fáil don phobal. Is é an
comhlacht seo an t-aon cheann Éire-
annach san áireamh ar liosta atá ag
Tesco den 10 n-áit “ghlas” is fearr san
Eoraip do 2010 (Tesco Travel Top
Ten). 

Mar chuid den aidhm atá ag Tesco
stádas nialascharbóin (zero carbon) a
bhaint amach faoin mbliain 2050,
aithníonn Tesco go bhfuil roghanna
‘glasa’ ag teastáil ó chustaiméirí agus
tá suim acu bealaí a thairiscint dóibh
le bheith glas agus airgead a shábháil.
Tá liosta taistil glas Tesco ann chun
spreagadh a thabhairt do dhaoine
tabhairt faoin taisteal ar bhealach nua
agus a bheith airdeallach faoin tim-
peallacht. Cé go bhfuil an t-aitheantas
seo bronnta ar Croan Cottages, bíonn
go leor den obair a dhéanann siad don
timpeallacht ag dul ar aghaidh sa
chúlra agus go minic ní bhíonn cuair-
teoirí ar an eolas faoi fiú. 

Baineann siad úsáid as insliú cuí,
fómhar uisce báistí (rainwater har-
vesting) agus fearais atá tíosach ar
fhuinneamh chun a chinntiú go
mbíonn saoire ghlas i ndán don
phobal nuair a thagann siad go Cill
Chainnigh.

Imeachtaí sa Pháil
Le Kate Fennell

Cluichí Gaelacha sa
Chlub
NÍL aon dabht ach go bhfuil torthaí na
gcluichí Gaelacha ag baint stangadh
as lucht leanúna an CLG le roinnt
deireadh seachtainí anuas. Is féidir
sult a bhaint as an gcéad bhabhta eile
cluichí ar an Domhnach beag seo, i
measc comhluadar Gaelach i gClub an
Chonartha, 6 Sráid Fhearchair, BÁC  2.
Beidh an cluiche iománaíochta idir

Cill Chainnigh agus Corcaigh á  thais-
peáint ar an scáileán mór ag
3.30i.n.agus beidh seans agat an ‘cé’,
‘cén fáth’ agus an ‘cén chaoi’ den
chluiche a phlé le Gaeilgeoirí eile agus
sibh ag ól cúpla deoch… Na rudaí a
chaithfear a dhéanamh ar son na
cúise! Gach eolas ó www.club.ie

Ciorcal
Díospóireachta
Átha Cliath
BEIDH an chéad seisiún eile de Chior-
cal Díospóireachta Átha Cliath ar siúl
ar an 17 Lúnasa idir 18.30 – 20.00, i
gCafé des Amis san Alliance Francaise
ar Shráid Chill Dara. Seo  cúpla sampla
de na hábhair spéisiúla a pléadh ag an
seisiún bríomhar deireanach: An fíor
nach raibh sna spiairí Rúiseacha i
Meiriceá ach scadáin dhearga? Ar
mhaith leat go dtoghfaí Méara Átha
Cliath go díreach?  Cé chomh hard ba
cheart d’fhoirgnimh i mBaile Átha
Cliath a bheith? An ólfá bainne ó bhó
chlónáilte? Le páirt a ghlacadh nó
díreach chun freastal le héisteacht,
seol ríomhphost roimh ré chuig
Michal Mechura ag valselob@hot-
mail.com agus má tá an misneach
agat chun labhairt, seolfaidh sé na
hábhair a bheidh á phlé ar an oíche
chugat roimh ré. Cuir fiacal ann!

Ar dheis: Emma Kinahan (2) ó Bhaile an
Bhric Óig, Co. na hIarmhí ag baint tait-

neamh as marcaíocht ar chapaillín ag Seó
Chapaill Fáilte Éireann i mBaile Átha Cliath.

PIC: MARK STEDMAN/PHOTOCALL IRELAND.

An bhfuil scéilín agat? Ba mhaith linn freastal ar gach Gaeltacht is Gaelphobal sa tír. Má tá scéilíní nó nótaí áitiúla agaibh, cuirigí iad chuig an seoladh
rphoist seo le bhur dtoil, nuacht@gaelsceal.ie, agus déanfaidh muid ár ndícheall iad a chur i gcló. 

LAIGHIN
NUACHT

Seoltar scéalta chuig:
nuacht@gaelsceal.ie

An t-ealaíontóir Daniel Doyle as Baile Ghrífín lena shaothar déanta as gaineamh,  'Miotas na Cruthaitheachta' i gcúirt
Chaisleán Bhaile Átha Cliath. GRIANGHRAF: SASKO LAZAROV/PHOTOCALL IRELAND

Cruthaitheacht sa Ghaineamh

Marcach Misniúil



Múscraí
Bóithre agus 
seirbhísí le leathnú
i bPáirc Choláiste
Íosagáin
Le Seán Ó Loingsigh

TÁ cead pleanála á lorg ag Údarás na
Gaeltachta ó Chomhairle Chontae Chor-
caí chun bóithre agus seirbhísí a leathnú
sa chuid sin dá n-eastát tionsclaíochta ar
pháirc Choláiste Íosagáin i mBaile
Bhúirne.

Tá sé i gceist an bóthar isteach chomh
fada le monarcha Somex a chríochnú
agus seirbhísí a chur ar fáil amach anseo
don stráice talún ar an taobh thiar de
Somex atá criosaithe d’fhorbairt chomh
maith ó 1996.

Tá Eastát Thionscail Bhaile Bhúirne
roinnte ar dhá thaobh fo-bhóthair
Phóirsín Mahony a ghearrann isteach ó
phríomhbhóthar an N22 - formhór na
ngnólachtaí lonnaithe ar an taobh thoir
os na 1980í agus trí mhonarcha suite
anois i bPáirc Choláiste Íosagáin ó
cheannaigh Údarás na Gaeltachta
sealúchas na hiarmheánscoile agus an
40 acra a bhaineann leis ar £520,000
(€660,000) i 1998.

Tuigtear go bhfuil an tÚdarás ag plé
le cliaint go leanúnach maidir le for-
bairtí a chur chun cinn ar an gcuid eile
den stráice atá criosaithe.

Meastar go bhfuil spás do cheithre
fhoirgneamh eile sa stráice criosaithe
agus táthar ag súil go mbeidh tionscail
éadroma agus oifigí lonnaithe ann má
théann siad chun cinn.

Tá sealúchas Choláiste Íosagáin roin-
nte in dhá chuid ag Abha na Beochallan
– an seanfhoirgneamh suite ar shuíomh
20 acra ar an taobh thiar agus an pháirc
ar an taobh thoir mar a bhfuil an fhor-
bairt tionsclaíochta chomh maith le
páirc imeartha atá forbartha ag Cumann
Peile Naomh Abán.

Tá trí mhonarcha tógtha i bPáirc
Choláiste Íosagáin le deich mbliana
anuas – iarmhonarcha Theis Éire Teo
mar a bhfuil gnó Independent Irish
Health Foods lonnaithe ó thús na
bliana, foirgneamh Flesk Meats a
tógadh i 2004 agus monarcha nua an
chomhlachta Somex a bhog a ngnó
deartha agus déantúsaíochta ó bhaile
Mhaigh Cromtha i rith an tsamhraidh
anuraidh.

Oíche dhornálaíochta
eagraithe ag tábhair-
neoir ó Bhaile Bhúirne 
Le Seán Ó Loingsigh

BEIDH oíche mhór dornálaíochta
proifisiúnta in Óstán an Citywest i
mBaile Átha Cliath oíche Dé Sathairn (7
Lúnasa) eagraithe ag Dolphil Promo-
tions, comhlacht a bhunaigh tábhair-
neoir ó Bhaile Bhúirne agus Oilimpeach
ó Bhaile Átha Cliath.

Ba i 2008 a bhunaigh úinéir táb-
hairne an Mhuilinn i mBaile Bhúirne,
Don Ó Laoire, agus iarsheaimpín
dornálaíochta Éireann, Phil Sutcliffe,
gnó Dolphil Promotions agus é mar
aidhm acu go mbeadh a gcuid
dhornálaithe ag troid le haghaidh
chraobhacha Eorpacha agus domhanda
faoi cheann trí bliana.

Ar an gclár de 11 troid a bheidh in
Óstán an Citywest tá Willie Big Bang
Casey, dornálaí ó chathair Luimnigh a
bhuaigh a chéad troid proifisiúnta le
Dolphil nuair a chuir an comhlacht tús
lena n-imeachtaí dornálaíochta san
INEC i gCill Áirne i mí Dheireadh
Fómhair 2008. Meastar go bhfuil troid
le haghaidh craoibhe Eorpaigh i ndán
don Cháthasach tar éis dó comórtas
for-choileachmheáchain Prizefighter
Sky Sports a bhuachan i Londain i mí
Bhealtaine nuair a throid sé in ionad
iarsheaimpín an domhain Wayne
McCullough nach raibh in ann troid de
bharr é a bheith gortaithe.

Bhuaigh an dornálaí 27 bliain d’aois
troideanna ceathrú craoibhe agus
leathchraoibhe sular chloígh sé an tAl-
banach Paul McElhinney sa chraobh
agus bhí an bua aige chomh maith in
aghaidh seaimpín Cheanada Tyson
Cave an mhí roimhe sin i gCeanada. Is
in aghaidh an Iodálaigh Emiliano Salvi-
ni a bheidh fear an chlabha mhóir ag
troid oíche Dé Sathairn.

Ar na dornálaithe eile a bheidh ag
Dolphil san fháinne beidh seaimpín
for-mheánmheáchain na hÉireann

Anthony Fitzgerald ó Bhaile Átha
Cliath agus seaimpín trom-mheáchan
éadrom na hÉireann John Waldron ó
Mhaigh Eo, beirt a chuir tús lena
ngairmeacha dornálaíochta proifisiún-
ta chomh maith i gCill Áirne dhá bhli-
ain ó shin. Meastar go mbeidh an Gear-
altach agus Waldron ag troid le
haghaidh chraobhacha Eorpacha
chomh maith go luath, agus is in
aghaidh Phil Townley ó Bhéal Feirste
agus Andrey Barabanous ón Laitvia a
bheidh siad ag troid faoi seach in Óstán
an Citywest. Tá an bandornálaí Christi-
na McMahon ó Charraig Mhacaire Rois
ag traenáil chomh maith faoi stiúir an
traenálaí Phil Sutcliffe i lárionad
traenála Dolphil i mBaile Átha Cliath,
agus beidh iarsheaimpín cosdornála an
domhain ag iomaíocht ina céad throid
phroifisiúnta sa dornálaíocht láimhe in
aghaidh Inita Lieknina ón Laitvia oíche
Dé Sathairn. Throid príomhthraenálaí
Dolphil, Phil Sutcliffe, faoi dhó ar son
na hÉireann ag cluichí Oilimpeacha
Mhoscó i 1980 agus Los Angeles i 1984,
agus is dlúthchara le fada an lá é Don Ó

Laoire atá mar thraenálaí é féin le
Cumann Dornálaiochta Mhaigh
Chromtha i Múscraí.

An Clár
Deontas €160,000
bronnta ar
Bhráithre na
Carthanachta
Le Róisín Ní Éalaí

BHRONN Iontaobhais Genio deontas
€160,000 ar sheirbhísí Bráithre na
Carthanachta, Contae an Chláir an
tseachtain seo caite.  Is cuid de chis-
tiú náisiúnta €2.6m an deontas seo,
chun tacaíocht a thabhairt trasdul
seirbhísí míchumais agus sláinte
intinne a dhéanamh ó chúraimí insti-
tiúide go dtí cúraimí pearsantaithe.

Cuireadh 383 iarratas isteach ar an
deontas ó cheann ceann na tíre, idir
tionscnamh tuaithe agus cathrach
agus ó réimsí éagsúla míchumais
agus sláinte intinne, i leanaí agus i
ndaoine fásta.  Dar leis an Aire Cosan-
ta Tony Killeen, is grúpa comh-
pháirtíochta é an Iontaoibh Genio atá
forbartha ag ‘The Atlantic Philanthro-
pies”, Feidhmeannas na Seirbhíse
Sláinte agus An Oifig Mhíchumais
agus Sláinte Intinne sa Roinn Sláinte
agus Leanaí. 

Bronnadh an deontas ar 35 tionsc-
namh sa bhabhta seo, agus fógrófar
an chéad bhabhta eile i Mí Meán
Fómhair. 

Chorca Dhuibhne
Le Breandán Mac Gearailt

Cé atá freagrach?
CÉ ata freagrach? Sin í an cheist a bhí
ag dó na geirbe ag baill d’Eagraíocht
Sláinte na Gaeltachta i gCorca Dhuib-
hne nuair a labhraíos leo an tseachtain
seo caite faoin moill atá ar oscailt
Ospidéal an Daingin. 

Den tríú huair tá an beartas chun an
t-ospidéal a oscailt go hoifigiúil curtha
siar.  An babhta deireanach bhí tre-
alamh, bia agus fearas curtha isteach
don oscailt ach roinnt laethanta roimh

ré cuireadh an oscailt ar ceal. Níor
dúradh cén fáth, nó cén chúis a bhí leis
ach go raibh roinnt socruithe le
déanamh fós.

Ar ais arís go dtí an sean-ospidéal
leis na haistrithe. Chuir ball den
choiste in iúl go raibh foireann bhreise
earcaithe don ospidéal nua agus nach
eol d’éinne conas mar atá faoi láthair. 

"Deirimse praiseach leat," arsa ball
den choiste. San idirlinn tá suas le trí
mhíle euro sa tseachtain á
chaitheamh, dar leo, le foirgneamh
folamh a choimeád slán. "Mura
mbíonn rud amháin as alt, bíonn bac
éigin eile i gceist," a dúradar. Mheas
ball eile go raibh na barántaí dhá bhli-
ain a bhí ar threalamh as dáta mar go
bhfuil go leor fearais san fhoirgneamh
nua ó bhí 2008 ann nár corraíodh ón
gcead lá.

Dar le ball eile go bhféadfadh go
mbeadh an Nollaig seo chugainn ann
sara mbeadh an "obair is déanaí" ar an
bhfoirgneamh réitithe. An eagla is mó
a bhí air ná go mbeadh ciorruithe crua
curtha i bhfeidhm ar ospidéil bheaga
sa cháinfhaisnéis agus go bhféadfadh
an pobal áitiúil bheith thíos le truflais
leanúnach lucht ceannais na n-
ospidéal.

Dúradar go raibh laigí móra i réimsí
den bhainistíocht sláinte agus nach
raibh dada déanta lena gcur i gceart
agus go minic go mbíonn dream
amháin dall ar cad a bhíonn ar bun ag
dreamanna eile sa chóras bain-
istíochta. "Tá sé in am soiléiriú agus
míniú a thabhairt don phobal, óir tá
siad ina theideal," a dúradar d'aon
ghuth. 

Lios Póil
D'ÉIRIGH go diail le Féile Lios Póil an
deireadh seachtaine seo caite. Is dócha
go mbíonn paróistí eile sa leithinis i
bhformad leo de thoradh an sprid
phobail a léiríonn siad pé acu ag féile,
aonach, nó páirc pheile. Bhí idir óg,
aosta, fir, mná agus an óige ar an láthair
agus scata acu sin le feiceáil le chéile
sna comórtais éagsúla pé acu i gcó-
caireacht, ealaíon, garradóireacht,
feirmeoireacht nó siúl amach ar na
bánta agus na cnoic. 
Roghnaíodh lánúin, Antoin agus Máire
Ó Súilleabháin ó Gharraí na dTor mar
phearsana na bliana agus b’í Beití Ní
Phreindibhíl a rug Gradam Bhean
Ghléasta na Féile.

Cathair Chorcaí

Deiseanna ar fáil do
chuideachtaí Chorcaí
Le Róisín Ní Éalaí

TÁ Gael-Taca, Co. Chorcaí ag
glacadh le hiarratais faoi láthair le
haghaidh Gradam Phádraig Uí
Chuanacháin, gradam atá dírithe
ar lucht ghnó Cathair Chorcaí
agus a bhronntar ar an
gcuideachta nó an ghnó, is mó a
chuireann an Ghaeilge chun cinn
sa chathair. 

Tá suim curtha ag gnólachtaí ar
nós bialanna, tábhairní agus
ghnóthaí ar líne sa Ghradam agus
tá slite éagsúla a bhféidir Gaeilge
a chuir i bhfeidhm i gcúrsaí gnó. 

Molann Gael-Taca roinnt sam-
plaí ar nós í a úsáid i láithreáin
ghréasáin, ar fhógraíocht, ar
chomharthaíocht nó ar bhileoga
eolais. Samplaí de sin ná biachlár
dháteangach, líne le Gaeilge i

bhfógraíocht nuachtáin agus
comhartha ar nós “Fáilte
Romhat” a chur ar leac an dorais. 

Tá an gradam ainmnithe in
onóir leis an aidhm a bhí ag
Pádraig Uí Chuanacháin, a bhí i
measc bunaitheoirí Gael-Taca sa
bhliain 1987. Is é an aidhm a bhí
aige ná go mbeidh an Ghaeilge a
bheith le feiceáil ar fud Éireann,
agus i gCorcaigh ach go háirithe

Cuirfear cabhair, comhairle
agus eolas faoin nGradam ar fáil
ach ní mór iarratais a bheith
istigh roimh 6 Meán Fómhair.
Bronnfar Trófaí Gradam Phádraig
Uí Chuanacháin mar aon le Duais
Fhógraíochta luach €5000 ar an
mbuaiteoir. Tá tuilleadh eolas
agus foirm iarratais ar fáil ar
shuíomh Gael-Taca. www.gael-
taca.com

Grúpa i láthair ag an Oíche
Ghaelach a bhí ag Gaeilgeoirí
Cois-Laoi san Óstán Grand i
Mainistir Fhear Maí le déanaí.



Béal Feirste
Rince le réalt “All
Ireland Talent
Show” agus John
Spillane
BEIDH John Spillane agus Emma Ní
Shuilleabháin i gCultúrlann McAdam
Ó Fiach i mBéal Feirste Dé Sathairn 7
Lúnasa.  Beidh an damhsóir ar an
sean-nós, Emma Ní Shuilleabháin, a
ghlac páirt i gcomórtas ceannais an
‘All-Ireland Talent Show’ ag múineadh
ceardlann damhsa ar an sean-nós do
pháistí agus daoine fásta ar an
Satharn. Cosnaíonn na ranganna £5
agus £8. Tá ceardlann na leanaí ar siúl
ag 2.00i.n agus rang na daoine fásta ag
3.00i.n. 

Oíche Dé Sathairn, beidh an bheirt
acu ar stáitse sa Chultúrlann McAdam
Fiach, atá ar 216 Bóthar na bhFál  i
mBéal Feirste. Beidh Emma Ní Shuil-
leabháin le feiceáil ar stáitse agus í ag
damhsa ar an sean nós agus ansin
beidh ceol le cloisteáil ó John Spillane.
Beidh Tomaí Ó Conallaigh mar fhear
an tí ar an oíche.   Tuilleadh eolas ar
fáil ar www.culturlann.ie.

Scéalta Dhún na nGall
Dáta do chás 
iarbhainisteora 
RTÉ Raidió na
Gaeltachta
TÁ dáta socraithe anois do chás cúirte
fir, a bhfuil sé curtha ina leith gur chuir
sé teachtaireachtaí téacs gnéasacha
chuig comhoibrí leis .

Tá dhá lá curtha ar leataobh ar an 29
agus 30 Meán Fómhair, chun cás a éis-
teacht, a bhaineann le Feardorcha Ó
Colla, 67, as Baile Lár, Na Doirí Beaga,
atá ag séanadh gur chur sé na teach-
taireachtaí chuig Róisín Nic Suibhne as
an Choitín, Na Doirí Beaga, nuair a bhí
siad beirt ag obair le Meitheal For-
bartha na Gaeltachta (MFG) i nGaoth
Dobhair i 2006. Is iarbhainisteoir
réigiúnach le RTÉ Raidió na Gaeltachta
é, Ó Colla.

Líomhnaítear go dtig ceangail a
dhéanamh idir cuid de na teach-
taireachtaí agus cárta sim a fuarthas i

gcarr Uí Cholla. Tá iarrtha ag an mBre-
itheamh Seamus Hughes go mbeidh
na finnéithe uilig i láthair ar na dátaí
atá leagtha síos.

Thug dlíodóir Uí Cholla le fios go
bhfuil sé ag lorg ríomhaire glúine de
chuid an chomhlachta MFG agus cóid
eile, a thugann eolas faoi láithreacha
na crainn chumarsáide a léiríonn na
háiteanna ina raibh an fón nuair a seo-
ladh na teachtaireachtaí, nó nuair a
rinneadh na glaonna guthán.  

102 cúis ionsaithe
gnéis in éadan fhir
BEIDH cás fear, 87, as iarthuaisceart
Thír Chonaill ag teacht os comhair na
Príomh-Chúirte Choiriúil amach
anseo agus 102 cúis ionsaithe gnéis
curtha ina leith. Cuireadh leabhar
fianaise os comhair an fhir ag stáisiún
Gardaí na nGleannta an tseachtain
seo caite, sular tháinig sé os comhair
cúirt dúiche na nGleannta.

Thug an Bleachtaire Garda Dave
Moore le fios don chúirt go bhfuil an
fear coinnithe siar faoi choinneáil de
bharr na líomhaintí atá curtha ina
leith.

Tugadh le fios sa chúirt go
mbaineann an 102 cúis le líomhaintí
ionsaithe gnéis ar chúigear, idir mí
Iúil 1990 agus Mean Fómhair 2009. 

Dúirt an Cigire Garda Sylvester
Henry go bhfuil treoir tugtha ag an
Stiúrthóir Ionchúiseamh Poiblí  an
fear a bheith tugtha os comhair an
Phríomh Chúirt Choiriúil agus chur
an breitheamh Seamus Hughes siar
faoi choinneáil é chuig príosún an
Caisleán Riabhaigh. Ní thig ainm an
fhir a thabhairt.

Faillí á dhéanamh
ar ‘An Grianán
Aileach’ 
Le Judy Ní Ógáin

TÁ faillí á dhéanamh ar shean dhún-
fort - 'An Grianán Aileach', sa Bheart i
dTír Chonaill, de réir an Chomhair-
leora & Leasmhéara Dhún na nGall,
Pádraig Mac Lochlainn agus fáiltíonn

sé roimh an scéala faoi chruinniú
bheith á eagrú le hOifig na
nOibreacha Poiblí chun an dúnfort a
chur chun cinn. 

Beidh comhlachtaí agus
eagraíochtaí áitiúla agus réigiúnacha,
ó thionscail na turasóireachta,
chomh maith le hionadaithe ó
Chomhairle Chathair Dhoire,
páirteach sna comhráite a bheas ar
siúl an chéad mhí eile.

Le blianta anuas, tá an Comhair-
leoir Mac Lochlainn, ag lorg uas-
ghrádú ar áiseanna cuairteora ar an
láthair agus straitéis mhargaíochta
chun níos mó turasóirí a mhealladh
ann. 

“Creidim go bhfuil an sean dúnfort
seo chomh stairiúil agus chomh táb-
hachtach leis an ‘Hill of Tara’ agus i
bhfad níos suntasaí le breathnú air,” a
deir an Comhairleoir. “Ar an
drochuair, níl an cur chun cinn céan-
na tugtha don Ghrianán Aileach.

Caithfear deireadh a chuir leis an
gcur chuige seo. Cé go bhfáiltím
roimh na feabhsúcháin ar an dúnfort
thar na blianta agus don gheallúint ó
Oifig na nOibreacha Poiblí do
leabhrán féinthreorach do chuairte-
oirí, níl anseo ach tús don mhéid atá
ag teastáil,” a deir an tUasal Mac
Lochlainn.

D’impigh sé ar na geallshealbhóirí
áitiúla comhcheangal le hOifig na
nOibreacha Poiblí chun a theacht
aníos le straitéis don láthair. Luaigh
sé chomh maith, gur mheas daoine
áitiúla go dtagann suas le 100,000
duine sa bhliain, ar cuairt chuig an
láthair cheana féin.

“Caithfidh an té atá freagrach in
Inis Eoghain, Dún na nGall agus san
iarthuaisceart, feabhas a chur ar eis-
péireas a gcuid cuairteoirí ionas go
mbainfidh an réigiún áitiúil an tairb-
he is mó ón acmhainn thábhachtach
seo”.

Oiriall
Forbairt ag
Gaelscoil Rois
le hAnton Mac Cába

THUG Comhairle Chontae
Mhuineachán cead pleanála do
Ghaelscoil Rois, i gCarraig Mhachaire
Rois, chun páirc uile-aimsire agus raon
reatha a thógáil ansin. Cuireadh an t-
iarratas chuig an gComhairle an mhí
seo caite. Is céim eile chun tosaigh é
seo don scoil seo atá ann le scór bliain.
Tógadh foirgneamh na scoile 10
mbliana ó shin, agus bhí an scoil i
bhfoirgneamh sealadach roimhe sin.
Ní raibh urlabhraí thar cheann na
scoile ar fáil áfach, le labhairt faoin
bhforbairt nua.

Dún na nGall ar an gContae is mó tóir air do shaoire in Éirinn
Le Judy Ní Ógáin

TÁ Contae Dhún na nGall ar an
gcontae is mó tóir in Éirinn, d’Éire-
annaigh gur mian leo a gcuid saoire
a chaitheamh sa bhaile. Tá líon mór
daoine ó na cathracha agus ón deis-
ceart ag déanamh a mbealach go Tír
Chonaill chun a gcuid saoire a
chaitheamh sa chontae, a bhuío-
chas d’fheachtas fógraíochta teil-
ifíse Fáilte Ireland, chomh maith
leis an ócáid 'Donegal Live' a bhí ar
siúl i mBarra an Teampaill i mBaile
Átha Cliath, i mí na Bealtaine. Tá
gníomhaithe i dtionscal na
turasóireachta an-sásta an méid sin
turasóirí a fheiceáil ag tabhairt
cuairt ar an gContae.

Dúirt an tUasal Michael
Naughton, Bainisteoir ar an Óstán
Clanree i Leitir Ceanainn gur chóir a

bheith buíoch de Fáilte Ireland agus
do ‘Donegal Live’ de bharr go bhfuil
Dún na nGall mar cheann de na
príomh cheannscríbe sa tír faoi
láthair. 

“Tá an fhógraíocht ag obair, cin-
nte agus tá líon na dturasóirí ag
ardú. Cé go mbíodh Dún na nGall ag
brath ar mhargadh na Breataine, tá
muid ag feiceáil níos mó turasóirí
Éireannacha – muintir Bhaile Átha
Cliath a bhí í láthair ag an imeacht
‘Donegal Live’, ag teacht go Dún na
nGall don chéad uair riamh”.

Sa bhreis ar an imeacht ‘Donegal
Live’, bhí feachtas margaíochta
Fáilte Ireland faoi Dhún na nGall
lárnach san ardú a tháinig ar líon na
dturasóirí go Tír Chonaill. Mhair an
feachtas 12 seachtain agus craobh-
scaoileadh ábhar ar UTV, RTÉ 1 & 2,
TV3, Channel 4, ar an raidió, sna

nuachtáin agus ar líne - le teach-
taireachtaí agus blaganna ar irish-
blogs.ie, donegallive.ie agus ar
shuíomh ‘Discover Ireland’.

Mhol an tUasal Sean McEniff
(Comhairleoir i mBun Dobhráin
agus úinéir óstáin) an feachtas mar-
gaíochta go mór, ag rá gurb é ‘an
feachtas margaíochta is fearr a
chonaic sé féin sa 52 bliain atá caite
aige sa tionscal’.

Tá lóistín á ofráil ag óstáin agus
tithe aíochta i nDún na nGall ag
praghsanna i bhfad níos ísle ná mar
a bhí blianta roimhe. Tá seomraí
lár-seachtaine le fáil ar €60 san
oíche, ag Óstán Charraig Airt agus le
lascaine speisialta le fáil ar an
idirlíon ón chuid is mó de na
hóstáin sa chontae. Tá Óstán an
Mount Errigal i Leitir Ceanainn ag
ofráil dhá oíche (leaba agus

bricfeasta) le béile tráthnóna
amháin ar €89 an duine ag roinnt
agus le beart don teaghlach (tui-
smitheoirí agus páistí) do thrí oíche
(leaba agus bricfeasta) ar chostas
€99.

Bhí ríméad mór ar John Carr, ó
Chumann Dhún na nGall i mBÁC
agus duine de bhunaitheoirí ‘Done-
gal Live’, gur éirigh chomh maith
sin leis an fheachtas mar gur thug
sé próifíl chomh hard sin do Dhún
na nGall ar fud na hÉireann. 

Is léir freisin ón €4.8milliún a
íocadh le Comhairle Chontae Dhún
na nGall an mhí seo caite, mar ion-
cam cánach ó dhaoine a bhfuil ar an
dara teach nó teach nach
príomhtheach cónaithe é, go bhfuil
an tóir atá ar thithe saoire sa chon-
tae ag leibhéal an-ard chomh
maith.

Na ‘Marys’ ag an gceabairé leis an mbuaiteoir Jemma Ferry, ‘Little Miss Mary’ Lara O'Donnell, ‘Little Escort’ Joey
Donald agus iarbhuaiteoir Kate Ferguson. PIC: EOIN MC GARVEY

Gael í agus bean cumasach
lena chois
Le hEoghan Ó Néill

An t-am seo ar an bhliain
seo chugainn tá seans
gur Sammy Wilson nó
Nelson Mc Causland a
bheidh ina Aire

Oideachais ag Stormont seachas
Caitríona Ruane. Bliain thoghcháin
an Tionóil é 2011 agus mar sin beidh
athrú ar na haireachtaí ar fad san
fheidhmeannas. 

Anois, dá gcaillfeadh náisiúnaigh
an Aireacht Oideachais ag Stormont
thiocfadh críoch tobann leis an
tréimhse is rathúla riamh ag an
Ghaelscolaíocht ó thuaidh.
Tréimhse a thosaigh nuair a
cuireadh tagairtí sonracha don
Ghaeloideachas isteach i
gComhaontú Aoine an Chéasta agus
a lean ar aghaidh cionn is go raibh
Aire Oideachais náisiúnach ann ó
shin i leith.

Agus é ina Aire Oideachais ó 1999
go 2007 rinne Martin Mc Guinness
jab maith ó thaobh na Gaelsco-
laíochta.

Ach ó thóg sise an Aireacht in
2007 rinne Caitríona Ruane scoth
na hoibre ó thaobh na Gaelsco-
laíochta de.

Ó tharla Gaeilge aici, ó tharla na
páistí s’aici féin a bheith ar
Ghaelscoileanna, is amhlaidh is
tuisceanaí í faoin Ghaelscolaíocht,
is amhlaidh is paiseanta í fúithi.

Gael í agus bean cumasach lena
chois.

An tseachtain seo caite thug an
tAire aitheantas do cheithre bhun-
scoil Ghaeilge.

Tá na bunscoileanna seo i
Machaire Fíolta, i gCill Chaoil, i
Léim an Mhadaidh agus ar an Bhaile
Meánach.

Anois, scéal cinnté go dtabhar-
fadh Gaeilgeoirí ó dheas a lámh
dheis, agus an lámh chlé lena cois
b’fhéidir, chun Aire Oideachais mar
Caitríona Ruane a bheith acu.

Níor tugadh aitheantas d’aon
Ghaelscoil ó dheas le trí bliana
anuas agus san fhómhar beidh ar
mhuintir Rath Tó léimní sa dor-
chadas cionn is doicheall na Roinne

Oideachais ó dheas don Ghaelsco-
laíocht.

Tá naimhde na Gaeilge sa Roinn
Oideachais ó dheas cumhachtach.
Níl agus ní raibh Aire ann, Éamon Ó
Cuív san áireamh, toilteanach
aghaidh a thabhairt orthu.  

Dúirt mé leis an Aire Ó Cuív go
gcreidim gurb é an ball laige is mó
atá ag an Phlean Stráitéiseach 20
bliain ná go bhfuil an oiread sin
béime ar ról an Roinn Oideachais
ann.

Roinn atá naimhdeach don
Ghaeilge.

Ach ó thuaidh tá Caitríona Ruane
i ndiaidh aghaidh a thabhairt ar
naimhde na Gaeilge sa státchóras.

Naimhde iad atá láidir.
Gach uair a thugann sí aon

aitheantas do Ghaelscoil nó a luann
sí éachtaí na hearnála nó a chuire-
ann sí airgead na gcáiníocóirí i dtreo
eagrais ar nós Iontaobhas na
Gaelscolaíochta déanann polaiteoirí
agus tráchtairí ionsaí fíochmhar
uirthi.

Iad ag maíomh go bhfuil sí claon-
ta i gcoinne gach dream ach amháin

lucht na Gaelscolaíochta.
Nó go bhfuil sí ag tabhairt bun-

táiste don Ghaelscolaíocht nach
bhfuil tuillte acu.

In ainneoin gach ionsaithe sheas
sí an fód.

Tá roinnt againn a shíleann go
ndearna sí meancóg ó thaobh
Coláiste Spéiríní de.

Cuid eile atá feargach faoin
phrácás atá ann maidir leis an
scrúdú Mhóide 11.

Ach ná bíodh amhras ar dhuine ar
bith againn faoin éacht atá déanta
aici i dtaobh na Gaelscolaíochta. 

Na haonaid réamhscolaíochta a
cuireadh ar bun, an cistiú a
cuireadh ar fáil do chóiríocht
Ghaelscoileanna, an líon scoileanna
a tugadh aitheantas dóibh srl. 

Moltar í agus go hard. 
Níl in Aire tuisceanach tacúil ach

cuid den scéal áfach. 
Ní hí an tAire a mheallann tui-

smitheoirí lena gcuid páistí a chur
chuig Gaelscoileanna.

Agus dá fheabhas é go bhfuil
aitheantas tugtha anois do cheithre
Ghaelscoil eile ó thuaidh ní bheidh

brí ar bith leis an aitheantas sin
mura féidir leis na scoileanna sin an
líon cuí páistí a aimsiú don bhliain
amach romhainn.

Agus don bhliain dár gcionn.
Rud a chiallaíonn dul thart ag

cnagadh na doirse, ag athchnagadh
na doirse, ag bualadh le daoine, ag
freagairt a gcuid ceisteanna, ag tab-
hairt soiléiriú faoi na rudaí a bhfuil
siad in amhras fúthu.

Agus dá réir.
Is obair mhór é agus titfidh sé

anois ar Chomhairle na Gaelsco-
laíochta oiread daltaí a fháil is go
gcoinneoidh na scoileanna nua
aitheanta seo a n-aitheantas
oifigiúil.

Dhá bhliain ó shin fuair Gaelscoil
ó thuaidh aitheantas ón Aire ach
ceal daltaí níorbh fhéidir leo an t-
aitheantas sin a fheidhmiú.

Dá dtarlódh a macasamhail leis
an cheithre scoil atá i ndiaidh
aitheantas a fháil ba thubaiste
amach is amach é.

Ar a lán bealaí is é seo bliain na
cinniúna don Ghaelscolaíocht ó
thuaidh. 

Caithfear tabhairt faoi na laigí a
aimsíodh i dtuarascáil roinnt cigirí,
laigí a shaothraigh droch-
phoiblíocht sa Belfast Telegraph go
háirithe. 

Caithfidh Iontaobhas na Gaelsco-
laíochta a chinntiú go dtugtar
tosaíocht i gceart ó thaobh cúrsaí
cóiríochta de. 

Agus caithfidh na scoileanna féin,
a ngobharnóirí agus riarthóirí, a
chinntiú go bhfuil an caighdeán
oideachais sna Gaelscoileanna
inchurtha agus go fiú níos fearr ná
an caighdeán oideachais sna
scoileanna Béarla. 

Ach thar rud ar bith caithfear cur
leis an earcú do na Gaelscoileanna.

Is é an teagmháil phearsanta sin,
an cnag ar an doras, an chuairt agus
an athchuairt, an faobhar a choin-
nigh dlús leis an Ghaelscolaíocht sa
tuaisceart le 40 bliain anuas. 

Más féidir an ceithre scoil nua-
aitheanta seo a láidriú agus a thab-
hairt slán beimid i ndiaidh céim
mhór a thógáil i dtreo an ‘critical
mass’ sin atá de dhíth orainn.

Tá 35 bunscoil Ghaelach anois
ann ó thuaidh.

Ach 60 bunscoil Ghaelach ann
bheadh todhchaí na Gaelsco-
laíochta slán - beag beann ar lucht
na polaitíochta. 

Tá naimhde na Gaeilge sa
Roinn Oideachais ó dheas
cumhachtach. Níl agus ní
raibh Aire ann, Éamon Ó
Cuív san áireamh, 
toilteanach aghaidh a
thabhairt orthu.  Dúirt mé
leis an Aire Ó Cuív go
gcreidim gurb é an ball
laige is mó atá ag an
Phlean Stráitéiseach 20
bliain ná go bhfuil a oiread
sin béime ar ról an Roinn
Oideachais ann. Roinn atá
naimhdeach don
Ghaeilge.

Caitríona Ruane le daltaí ó Scoil an Droichid tráth ar seoladh an togra 'Tonnta'

Airgead á chaitheamh sa tír seo arís

Le Bernie Ní Fhlatharta 

Bhuel, ní raibh aon
chúlaíocht eacna-
maíochta le feiceáil ag
Rásaí na Gaillimhe an
tseachtain seo caite. Bhí

méadú ar líon na ndaoine i lathair ag

na rásaí gach uile lá is cosúil, chomh
maith leis an t-airgead a caitheadh ar
an Tote agus sna geallghlacadóirí.

Ní raibh Fianna Fáil sa champa
mór ach ní hé sin le rá nach raibh
gnó ag dul ar aghaidh ach is dóigh
liom go bhfuil daoine i bhfad níos
cúramaí anois mar nach bhfuil an
pobal sásta cur suas le slío-
madóireacht a thuilleadh.

Caithfidh mé a rá fós féin go raibh
iontas orm ar an Domhnach nuair a
chonaic mé an slua, formhór acu ina
ndaoine áitiúla. Is cosúil gur fhan
mise agus a lán eile go dtí an Domh-

nach le dul chuig na rásaí nuair a bhí
fhios againn go mbeadh na
polaiteoirí imithe abhaile chomh
maith leis an dream eile as BÁC 4,
iad siúd a bhfuil tóir acu ar an seaim-
péin (ag €160 an buidéal), na sálaí
arda agus na hataí.

Ní hé sin le rá nach raibh na nithe
seo ag na rásaí ar an Domhnach ach
ní raibh siad chomh flúirseach céan-
na. Is éard a chonaic mise ná teagh-
laigh ag baint suilt as an lá. Bhí an
ghrian ag scairteadh, bhí ceol le
cloisteáil, bhí áiseanna do na gasúir
ann agus bhí atmaisféar iontach ar

an gcúrsa.
Is cinnte gurb é an Domhnach

anois an lá is fearr chun dul chuig
Rásaí na Gaillimhe má tá gasúir agat
nó má tá suim agat lá deas suaimh-
neach a bheith agat.

Ach fós féin tá táille isteach, tá bia
agus deoch le ceannach istigh ar an
gcúrsa - uachtar reoite agus milseáin
do na gasúir.

Sin é an fáth go raibh an oiread
iontas orm go raibh daoine fós ag cur
airgid ar na capaill.

Chuir mé féin cúpla euro ar chúpla
rása agus ghnóthaigh mé cúpla euro

ach stop mé nuair a chaill mé.
B’fhéidir go raibh an dream eile ag

déanamh an rud céanna liom féin
agus nach bhfuil sé de cheart againn
sult beag a bhaint as an saol? Tuige
an mbeadh an craic ar fad ag
céatadán beag sa tír seo?

Is comhartha maith é nach bhfuil
faitíos ar an ghnáth dhuine dul
amach agus cúpla euro a
chaitheamh ar phléisiúr. Ní dhéan-
fadh sé dochar ar bith dúinn agus
chomh maith leis sin ní drochrud é
go bhfuil airgead á chaitheamh sa tír
seo arís.

Comharbaí Uí Chonghaile
agus an leasa choitinn
Le Conall Ó Móráin

Má  tá tú sean go leor is
cuimhin leat nuair a
bhíodh ort pinginí a
chur isteach i mbolg
an fhóin phoiblí ar

thaobh na sráide dá mbeifeá ag iar-
raidh glaoch a dhéanamh faoi
dheifir. Ní hé seo na caogaidí a
bhfuilim ag déanamh trácht orthu
ach ar na hochtóidí. 

Sa lá atá inniu ann, agus breis fóin
póca sa tír ná mar atá daoine, tá sé go
hiomlán dochreidte go raibh am
ann, ní rófhada ó shin, nach raibh
teacht ag an-chuid duine ar ghnáth-
fhón. Is cuimhin liom an chéad fhón
póca – a bhí chomh mór le bríce –
bheadh póca fhathaigh uait chun é a
iompair, a d’úsáid mé thart ar 1985
agus mé ag obair in RTÉ. Nuair a
tugadh dom é chun dul amach ag
clúdach scéala, cheapfá go raibh
bainistíocht an tseomra nuachta tar
éis seoda choróin bhanríon Shasana
a thabhairt dom. Anois, tá mé tar éis
fóin mo chuid páistí a tharraingt as
puiteach, innill níocháin, leithris
agus níos measa. Tá an saol
athraithe.

Ag druidim i dtreo dheireadh an
chéid dheireanaigh bhí ladhar an
Stáit sáite i ngach rud. Bhí an Stát ag
rith óstáin (Great Southern Hotels)
bainc (ICC, ACC), aerlíne (Aer Lin-
gus), comhlacht árachas (VHI),
comhlacht cumarsáide (Telecom
Éireann), trí chomhlacht fuinnimh
(Bord na Móna, ESB, Bord Gáis),
comhlacht loingseoireachta (Irish

Shipping) comhlacht poist (An Post),
comhlacht raidió agus teilifís (RTÉ)
agus ar aghaidh, agus ar aghaidh.
Monaplacht de shórt amháin nó de
shórt eile a bhí ina bhformhór. Dá
bharr, ba chuma cé chomh maith is
ar éirigh leo, agus go minic níor
éirigh in ainneoin na monaplachta
céanna, bhí sé geal le bheith dod-
héanta bheith cinnte cé chomh
maith ag a gcuid tráchtáil a bhí na
comhlachtaí Stáit seo. Rud amháin
gur aontaigh an-chuid tráchtairí gnó
agus eacnamaíochta faoi ná go raibh
an-chuid cur amú sa bhealach a rin-
neadh bainistíocht ar na gnónna sin.

Tá roinnt mhaith den saol
athraithe ó shin. Ní mhaireann Irish
Shipping, ní leis an rialtas Aer Lingus
ina iomláine a thuilleadh, tá Tele-
com Éireann nó Eircom faoi
úinéireacht nua, nua, nua. Is linne,
na saoránaigh, roinnt d’óstáin an
Great Southern arís de bharr na
deacrachtaí atá ag an bhforbróir
Bernard McNamara a cheannaigh
iad agus a bhfuil a chuid acmhainní
faoi stiúir NAMA anois. 

Anois go bhfuil deireadh ag teacht
le gearradh móna tá Bord na Móna
ag cur a gcuid airgid, sé sin ár gcuid
airgid, isteach i ngineadh leic-
treachais ón ngaoth. Seo gnó ina
bhfuil suas le caoga comhlacht
príobháideach ag infheistiú a gcuid
airgid príobháideach ann agus nach
bhfuil aon easpa infheisteoirí ann
ach an oiread. Cén fáth a bhfuil ar an
Stát dul leis an ngnó seo? Agus An
Post, sea an comhlacht Stáit a dhú-
nann a dhoirse ag am lóin sa chás go
mbeadh lucht gnó ábalta litreacha a
sheoladh. An comhlacht Stáit a
bhfuil monaplacht de réir an dlí acu
ar sheirbhís phoist sa tír, nó ar chóir
monaplacht frith-phost a thabhairt
orthu?

Ní féidir mórán gearáin a

dhéanamh faoin mBord Soláthair
Leictreachais mar go bhfuil seirbhís
den scoth acu, seachas, agus is
‘seachas’ an-mhór atá anseo, go
bhfuil costas an leictreachais a
sholáthraíonn siad gar don phraghas
is airde san Aontas Eorpach. Is é
costas fuinnimh, agus fuinneamh
leictreach go mór, ceann do na bun-
earraí a chaithfidh a bheith chomh
saor agus is féidir má theastaíonn
uainn go mbeidh ár gcuid táirgeoirí
iomaíoch. Leis an bpraghas ar a
gcuid leictreachas chomh hard seo,
tá  áisíneacht Stáit ag obair go
díreach i gcoinne na hearnála tion-
sclaíochta.

Is gnáthrud é, má chruthaítear
gníomh nua go mbíonn orainn
briathar nó ainmfhocal a chruthú le
dul leis. Níor seoladh r-phost nó
teachtaireacht téacs mórán níos
faide siar ná deich mbliana ó shin
ach tá an dá théarma sin i gceartlár
na teangan againn anois. Bhíodh
téarma ann tráth faoi na coinníol-
lacha fostaíochta a bhíodh sna
comhlachtaí Stáit seo. Leapachas
cleite an téarma a úsáideadh. Seo
téarma chun míniú a thabhairt ar
phoist buan, le hioncam arda,
laethanta saoire fhada, agus gan
mórán stró sa mhéid oibre a bhí le
déanamh de bharr an iomarca

daoine bheith fostaithe, airgead agus
acmhainní á chur amú ar chostas an
cáin-íocóir-  an meon céanna a bhris
geilleagar an Aontais Shóivéidigh. 

Ceann de na bun-fáthanna go
bhfuil costas leictreachas chomh
hard sa tír seo ná go bhfuil an meán
tuarastal i mBord Soláthair an Leic-
treachais trí oiread níos airde ná an
meanphá tionsclaíoch sa chuid eile
den tír.  An bhliain seo caite fuair
Bainisteoir Stiúrtha an Bhoird céan-
na tuarastal os cionn €750,000 chun
an monaplacht a reáchtáil. Sin trí
oiread tuarastal an Taoisigh agus cei-
thre oiread tuarastal  Barack Obama.

Tá Comhdháil na gCeardchumann
tar éis feachtas a thosú cheana féin i
gcoinne mholtaí nach bhfuil ann fós
ó Colm McCarthy agus a chomhgh-
leacaithe atá le breathnú, ar orduithe
an rialtais dhaonlathaigh, ar na
hacmhainní Stáit arbh fhéidir a dhíol
chun airgead a bhailiú don Stát banc
briste ina gcónaíonn muid. 

Nach ait an rud é nach lorgaíonn
Comhdháil na gCeardchumann
cothrom na Féinne dóibh siúd ar
acmhainn theoranta, an gnáth-oibrí
atá ag obair san earnáil phríob-
háideach. Mar shampla, dá n-ísleofaí
costas leictreachas gheobhadh an t-
oibrí sin trí bhuntáiste, costas fuin-
nimh níos ísle sa bhaile dó féin,
costas fuinnimh níos ísle dá fhostóir
a dhéanfadh daingniú ar a phost
agus le costas leictreachais níos ísle,
chabhródh sé le fiontair nua a bhunú
agus iad iomaíoch ag cruthú breis
poist agus ag ísliú cáin dá bharr. Is
féidir an pointe céanna a dhéanamh
maidir leis na comhlachtaí stáit seo,
a d’fhéadfadh costais a laghdú go
mór chun leasa ghnónna, araon leo
siúd gan obair. 

Ach is ar son a mballraíocht agus
ní ar son  an leasa choitinn a
oibríonn comharbaí Uí Chonghaile.

An Chuasnóg, Baile Ard
An Spidéal, 

Eagarfhocal

LITREACHA chuig an Eagarthóir

Litir Oscailte chuig an
Aire Éamonn Ó Cuív
T.D. faoi Údarás na
Gaeltachta

A Aire, a chara
Is cúis imní a bhfuil sa Clár nua Caipitil
a d’fhoilsigh an Rialtas le gairid dóibh
siúd ar chás leo todhchaí na Gaeltach-
ta. Bhí sé sách dona ro raibh sé ráite sa
“Dréacht Straitéis 20 Bliain don
Ghaeilge”, a foilsíodh ag deire na
bhliana seo caite go raibh plean ag an
rialtas Údarás na Gaeltachta a iompó
isteach ina Údarás na Gaeilge.  Ag an
am d’ardaigh mé an cheist go poiblí
faoin mbaol a bhí ann, go gcaillfeadh
an tÚdarás an fócas ar an nGaeltacht. 

Mar Aire, a raibh cúram na Gaeltach-
ta ort ag an am, thug tú le fios, nach
raibh sé i gceist aon chumhacht a
bhaint ón Údarás faoin Straitéis 20 Bli-
ain don Ghaeilge, ach a mhalairt. Thuig
mé uait, is tú ag caint ar RnaG, nach
ndéanfaí aon lagú ar ról an Údaráis i
dtaobh cothú na fiontraíochta agus ó
thaobh cruthú fostaíochta faoin
Straitéis 20 Bliain don Ghaeilge. Dúirt
tú go ndéanfaí athstruchtúrú ar an
Údarás, rud a theastaíonn go géar.
Chreid go leor daoine thú ag an am,
mar is duine thú, le do cheart a thab-
hairt dhuit, nach n-insíonn bréaga de
ghnáth, cé gur féidir leat an dubh a
chur ina gheal ar dhaoine go minic le
argóintí casta is le clisteacht. Bhí an
cuma ar an scéal, do réir do chuid
cainte ag an am, go mbeadh an tÚdarás
fós ag plé le forbairt eacnamaíochta,
fiontraíochta agus le cruthú fos-
taíochta sa Ghaeltacht, mar a bhí ó
1980 agus mar a bhí Gaeltarra Éireann

roimhe sin.
Faoi láthair is ón Roinn Chomhion-

nais, Pobail & Gaeltachta, a fhaigheann
an t-Údarás an t-airgead caipiteal, a
theastaíonn le tograí nua fostaíochta  a
fhorbairt sa Ghaeltacht agus le postan-
na atá ann cheana a shábháil. Fuair an
tÚdarás €19.65 milliún  sa bhliain 2009
agus tá sé ceapaithe €15 milliún a fháil
ón bhfoinse céanna i mbliana. Ach
anois, do réir Athbhreithniú ar an gClár
Caipitil, a d’fhoilsigh an Rialtas le
gairid, tá deire le cur leis an socrú seo
agus as seo amach ‘any residual or
ongoing investment needs should be
funded by the Government Depart-
ment with primary sectoral responsi-
bility’, sé sin ó Roinn Batt O Keefe,
(Enterprise, Trade and Employment). 

Mar duine den Aireacht, a cheadaigh
an Athbhreithniú ar an gClár Caipitil
agus mar Aire a raibh freagracht na
Gaeltachta ort le 12 bhliain roimhe sin
agus mar Theachta Dála don cheantar
Ghaeltachta is mó sa tír, ar mhiste leat
ceist simplí a fhreagairt. An bhfuil sé I
gceist ag an Rialtas seo airgead caipitil
a sholáthar idir 2011 agus 2016 do
Údarás na Gaeltachta, le úsáid chun
brú ar aghaidh le forbairt eacna-
maíochta agus cruthú fostaíochta sa
Ghaeltacht? Má tá, ar mhiste leat a
inseacht cé mhéad a chuirfear ar fáil
faoin bplean caipitil, a mhíniú cé as a
dtiocfaidh  sé agus a soiléiriú dúinn cá
bhfuil an soláthar sa phlean don
airgead caipitil sin? 

Más amhlaidh go bhfuil sé socraithe
ag an Rialtas, go dtiocfaidh deireadh  le
ról Údarás na Gaeltachta i dtaobh
cothú na fiontraíochta agus cruthú fos-
taíochta sa Ghaeltacht, ar mhiste leat é
sin a admháil go hoscailte is go macán-
ta, sa gcaoi is gur féidir feachtas

náisiúnta a eagrú lena chinntiú nach
scriosfar an t-aon eagraíocht amháin
atá ag an nGaeltacht faoi láthair, ceal
acmhainní caipitil.  

Is de bharr brú ón bpobal agus feach-
tas Cearta Sibhialta na Gaeltachta, a
cuireadh Údarás na Gaeltachta ar bun
sa bhliain 1980. Ní go héasca a ligfear
don Rialtas seo deireadh a chur leis an
Údarás ag am a bhfuil géarchéim tean-
ga agus fostaíochta sa gcuid bheag sin
den Gaeltacht oifigiúil, ina bhfuil an
Ghaeilge fós in úsáid mar theanga
cumarsáide i measc an phobail,

Ádh mór,
Donncha Ó hÉallaithe
Na hAille,
Cois  Fharraige. 

'Geilleagar Gaelach’ 
A Eagarthóir, a chara, 
Tagaim go huile is go hiomlán leis na
tuairimí a nochtadh in eagarfhocal an
eagráin 30 Iúil 2010 den pháipéar faoin
'Geilleagar Gaelach ' ach tá sé doiligh
agam a thuigbheáil gur féidir trácht ar
nithe gheilleagrach gan oiliúint thion-
sclaíoch agus gnó a lua san anáil chéan-
na.

Níl sé indéanta gnó a stiúradh agus a
reáchtáil gan fhoireann oibre oilte den
scoith a bheith i mbun tairgaíochta.
Déarfadh duine gnó nó tionsclóir
críonna ar bith gurbh í sin cnámh
droma thionscail inmharthana. Mar
gheall ar sin tá riachtanas ar phobal na
Gaeilge an struchtúr oiliúna cuí a
thógáil

chun gach seans a thabhairt d'fos-
tóirí gnóthaí rathúla éifeachtacha a
bhunú agus oibrí oilte tríd an Ghaeilge
fostaithe acu. Tá an t-am aibí ag pobal

na Gaeilge dul chun cainte leis na
húdaráis atá freagrach as cúrsaí oiliúna
thionsclaíocha agus gnó a chur ar fáil
sa tír seo. Tá daoine óga ag fágáil na
meánscoileanna Ghaelacha agus iad ag
lorg scileanna a chuideodh leo fos-
taíocht a aimsiú.     

Pádraig Mac Fhearraigh 

Slán leis an laoch
Alex...
A chara,
Níl  aon  phóca  ar  aibíd  an  Bháis...

Bhí mé ag caint le seanfhear uasal le
déanaí agus bhíomar ag plé buanna
agus mí-bhuntáistí a ghabhann le
flúirse airgid agus saibhreas saolta- ní
raibh aon ghá le h-imní maidir le
raidhse airgid, ag ceachtar againne pé
scéal e!  

Dúirt an fear seo liom nach gcaith-
feadh sé 'pingin rua' ar an Lotto an
fhad is a mhairfeadh sé mar bheadh
eagla air go mbuafadh sé an Crannchur
Ollmhór agus loitfeadh sé a shaol go
hiomlán-agus níos measa fós, go loit-
feadh sé saol agus sláinte a chlainne i
gceart. 

D’éirigh scairt gháire uaim ar dtús
mar cheap mé go raibh sé ag magadh
ach dar an Leabhair, bhí sé i ndáiríre
gan dabht. Nuair a smaoinigh mé ar an
mhéid a bhí ráite aige agus nuair a
mhínigh sé cúpla rud dom, thuig mé
an bhrí a bhí ann agus go raibh ciall ag
baint leis, i slí amháin. 

Is minic a deirimid gur deas an rud é
fuílleach airgid a bheith san iar-phóca
againn chun bheith réidh do 'Lá na
Báistí' mar a déarfá ach  feicimid
drochthionchar an iomarca airgid ar
shaolta daoine gach aon lá agus bíonn

trua againn dóibh agus dá gclanna. 
Chonaic súile an Domhain sochraid

Alex Higgins ar an dteilifís i rith na
seachtaine, fear gurbh leis an Saol uair
amháin le clú agus cáil Domhanda air,
bean-chéile agus clann álainn agus
meas iontach ag an saol Fódhlach air.
Ba léir gur fear cliste, éirimiúil é agus
scil gan comparáid aige ag imirt Snú-
cair i gcomórtais domhanda. Cad a
tharla don fear bocht, a fuair bás go
brónach aonarach agus gan éinne ábal-
ta cabhrú leis ar deireadh, cé gur dhéan
siad sár-iarrachta is dóigh liom. 

Ní dhearfaidh mé gur saibhreas saol-
ta ba chúis leis an ndrochbhail a bhí air
nuair a fuarthas é marbh ina aonar in
árasán beag ach is dócha nach raibh sé
ábalta coimeád i ngleic le pribhléidí
agus dualgais a shaoil nua- a bhí craob-
hbhlasrach, taibhseach agus é gafa le
clár luas-lasrach ó lá go lá. 

Bhí saibhreas ag baint leis gan dabht
agus ní raibh sé in ann déileáil leis an
rud go léir agus is ansin a thosaigh na
fadhbanna pearsanta ina shaol agus
theip a shláinte ar an bhfear bhocht.
Fear uasal ab ea é agus is cuimhin liom
é faoi agallamh ar an 'Late Late' cúpla
uair-bhí pearsantacht deas aige agus
bhí sé an-greannmhar ag cur síos ar na
heachtraí a tharla do ó am go h-am,
mar Laoch an Bhóird Snúcair. Is sólás
dá chlann anois agus dúinne chomh
maith, bheith ábalta smaoineamh siar
ar a laethanta  sona, londracha a chaith
sé ag imirt an Spóirt a gheal a chroí
agus a bhailigh clann agus cáirde tim-
peall air... Ar dheis Láimhe Dé go raibh
a anam dhílis anois.  

Mise le meas
Eilís Uí Bhriain
Caisleán Uí Liatháin
Co. Chorcaí

Cuirtear litreacha chuig litreacha@gaelsceal.ie. 
Iarrtar oraibh a bheith chomh gonta agus is féidir.

An Phoblacht Úr, an Daonlathas agus Leasú Toghchánach
TÁ go leor cainte i bPoblacht na
hÉireann faoi láthair faoi staid an
daonlathais sa tír agus faoi leasú
toghchánach. Tá mionlach ag iar-
raidh ‘Poblacht Úr’ fiú. 

Creideann daoine go bhfuil an rial-
tas reatha freagrach as fadhbanna
eacnamaíochta na tíre agus mar
gheall air sin, táthar ann a chrei-
deann gur cheart an córas a athrú
chun a chinntiú nach mbeidh a lei-
théid de rialtas ann arís. 

Tá údarás daonlathach ag rialtas
na Poblachta mar atá go fóill. Is é an
t-olltoghchán an t-aon phobalbhrei-
th a bhfuil aon fhíorshuntas léi agus

ní féidir toghchán a bheith ann gach
uair a bhíonn tacaíocht caillte ag an
rialtas de réir na bpobalbhreithean-
na. 

Tá trí shuíochán folamh sa Dáil
áfach agus gur cheart go mbeadh
fothoghcháin ann láithreach bonn.

Is fíor go mbíonn roinnt mhaith de
pholaiteoirí na hÉireann ag
déanamh ionadaíochta ar na
toghcheantair acu féin seachas ar an
tír ar fad, ach tá sé de cheart acu é sin
a dhéanamh más é a dtoil é. Tá sé de
cheart ag daoine vótáil ar son daoine
a dhéanfaidh ionadaíocht orthu go
háitiúil más é sin an rud atá uathu. 

Ba cheart go bhfanfadh córas
toghchánaíochta na hÉireann mar
atá, é bunaithe ar cheantair áitiúla
agus ar thíreolaíocht, agus ion-
adaíocht a chur ar fáil do mhuintir
na tíre ar fad. Is í ionadaíocht chion-
mhar an córas is daonlathaí dá
bhfuil ar fáil ós rud é go mbíonn ion-
adaíocht chruinn ann de réir na
tacaíochta a fhaigheann na páir-
tithe. 

Is é an míbhuntáiste a bhaineann
léi ná go mbíonn cuid mhór
polaiteoirí ag feidhmiú go paróis-
teach seachas ar son an stáit ar fad,
ach cibé cineál polaiteora a rogh-

naítear, is ceist do na vótóirí é sin.
Muna bhfuil daoine sásta leis na

polaiteoirí atá againn ba chóir vótáil
do dhaoine eile. Muna bhfuil daoine
sásta leis na páirtithe atá ar fáil, ba
chóir vótáil do pháirtithe eile nó
páirtithe úra a bhunú. 

Is é a fhaigheann daoine ná an rial-
tas a roghnaíonn siad féin, agus i
ndeireadh na dála, an rialtas atá
tuillte acu. 

Caithfimid maireachtáil leis an
daonlathas. Ní fiú a bheith ag gearán
faoi agus ní fiú a bheith ag
brionglóidí faoi bhealaí chun torthaí
an daonlathais a shárú.

Amárach: Iúil 1952

Dachad
Blian ó
Shoin
Cuimhniú an sos cogaidh – agus an bealach
romhainn
Tá dachad bliain díreach ann ó tháinig an sos

comhraic i bhfeidhm idir Éirinn agus Sasana
agus dhá dheasgaibh deire leis an dtroid a bhí
ar siúl idir Gaeil agus Gaill le seacht gcéad bli-
ain, troid ná fuil a samhail le léigheamh i stair
an cinne daonna.  D’fhulaing muinntear na
tíre seo gach saghas cruadhtain a bhí i
gcumas náisiúin láidir neamh-thrócairigh a
chur ortha, péin dlighthe, díbirt, príosún,
chroch. Ach níor gheill na Gaeil.

An cath a dhein na hÉireannaigh ar son
spleadhachais thuill sé meas daoine ar fuaid
an domhain. Ba chúis misnig é freisin do
thíortha bheaga eile go raibh cos ar bholg á
imirt ortha, deagh-shampla na nGael a
leanúint iad féin. Má tá níor lugha críocha
dearga ar an léarsgáil anois, thar mar bhíodh
agus cuid dínn ar scoil, biodh cuid mhór de’n

mbuíochas ag laochra Gaedheal a bhris
slabhra a dtíre leis an namhaid. 

Troid ár
Sinnsir
Tá daoine óga ag éirighe suas anois gur beag
eolas atá aca ar an dtroid a chur a sinnsir suas
ar son saoirse a dtíre. Cuirfear na luighe ar an
nglúin óig, má tá brat na h-Éireann ar foluain ar
an gcuid is mó de’n dtír na h-iodbairtí a
deineadh é chur in áirde. 

Níl i saoirse polaitiúil, ámh, ach cead, nú
comhacht, saoirse géilleagreach a chur i bhfei-
dhm. Is cuma do dhuine cé’n brat atá os a
cionn má bhíonn sé ar an gcaol chuid, má bhei-
dh ar féin nó a leanbhaí, dul thar sáile slighe
maireachtaint a bhaint amach. Tá saoirse eac-
namaioc le gnóthú fós gainn. Á ceal níl sa
cheann eile ach fé mar bheadh scáth. Rud gan
tairbhe, gan anam.

I láthair na huaire tá connradh a déanamh ag
tíortha na h-Eorpa i dtaobh margaí, tá sé cinn
aca ag cur le chéile (An Fhrainnc, Iar-Ghear-
máin, Iodáil, an Ísil-Tír, Beilg, Lucsamburg) in
aon chomhlacht amháin. Níor cheangal Sasana
leo go nuige seo mar tá cuid de’n impriocht atá
fanta fós ag tabhairt uirthe gan bhacaint leo
agus claoidh leo féin i gcúrsaí tráchtála. 

SÚIL SIAR na Seachtaine

Is glas iad cuid de na cnoic i bhfad uainn

Le Páidí Ó Lionáird

Ní duine iontach mé le
bheith ar laethanta
saoire leis. Is é sin mura
bhfuil an mianach
céanna ionat agus atá

ionamsa, más maith leat coicís a
chaitheamh ag luí siar taobh le linn
snámha nó ar thrá anaithnid éigin –
bíodh agat do m’uireasa. 

Más maith leat a bheith cráite ag
lucht díolacháin bróga nó málaí
leathair – tá míle fáilte romhat
chucu sin agus gach sort eile dá lei-
théid. Níl aon fhoighne agamsa don
tsóirt sin geáitsíochta.  Éirim cráite,
corrthónach, mí-thuisceanach, can-
talach agus saghas feargach. 

Caithfidh mé a rá áfach, go bhfuil-
im ag baint an-taitneamh as mo
chuid saoire i mbliana. Cosúil leis an
bhformhór mór daoibh, is maith
liom an t-am a chaitheamh ag ligean
scíth, ag eirí beagán níos déanaí ar
maidin ná mar a tharlódh de
ghnáth, ag ithe agus ag ól blúire níos
mó, níos minice agus níos saibhre
ná mar a bheadh de ghnáth agus ag
dul a chodladh i bhfad níos déanaí
ná mar a tharlódh de ghnáth. 

Braithim níos óige nuair a bhím ar
shaoire.

Is maith liom áiteanna nua a fhe-
iceáil, radharcanna a léigh mé fúthu
nó a chonaic mé i gclár faisnéise
éigin a shú isteach. Ní maith liom a
bheith teanntaithe áfach agus beir-
im liom mo ghluaisteán nuair is
féidir agus  rothar nó dhó ar mhaithe
le saoirse iompair i mbailte nó i
gcathracha. 

Táim rua, rud a chiallaíonn nach
ritheann sé i gcónaí liom go dtait-
nímse leis an ngrian, bíodh is go

dtaitníonn an ghrian go mór liomsa.
Bíonn orm uachtar le huimhir
cothrom nó ós cionn m’aois luaite ar
an gclúdach a chur orm féin.

Nílim in ann teocht ró-mhór ós
cionn 30˚C a sheasamh ach is cinnte
go mbaineann mo chorp tairbhe as
an vitimín D a bhronnann an ghrian
air. De réir dealraimh, feabhsaíonn
mo ghiúmar go mór dá bharr. 

Ní dóigh liom gur duine sprion-
laithe mé ach ar bharr gach a bhfuil
de thairbhe na saoire ar fad dom, is
breá liom an luach ar mo chuid air-
gid a fhaighim nuair a bhím thar
lear. 

Anuraidh, in iarracht mhacánta a
bheith tírghrách agus ár gcuid airgid
a chaitheamh sa bhaile chun pé
cúnamh bheag a d’fhéadfaimis a
thabhairt dár ngeilleagar, ghlacamar
saoire in óstán álainn ar feadh
seachtaine. Bhí togha gach ní agus
rogha gach a bheadh de dhíth ar
dhuine ann. Seomraí álainne, bia
réitithe ag chef Francach, atmaisféar
cairdiúil (in ainneoin ardnós cuid
mhaith den dream a bhí ann). Bhí
rogha imeachtaí éagsúla dá mba
mhaith le duine a bheith
‘gníomhach.’ Iascaireacht abhann,
lámhach cré-phlátaí, galf agus mar
sin de. Bíodh is gur imríos babhta
gailf ar cheann de na cúrsaí álainne
sa cheantar máguaird, bhí mo rothar
agam agus, don fhormhór ba leor
agus an ionad álainn aclaíochta agus
snámha san óstán domsa bíodh is go
dtaitníonn na himeachtaí eile
thuasluaite liom freisin. 

Fiú más maith liom iad, ní bheadh
sé ar m’acmhainn nó ar mo choin-
sias a raibh uatha a íoc. Bhí an galf
“réasúnta” ag €60, agus sin le las-
caine ón óstán. Bheadh idir €160
agus €200 le híoc agam ar cheachtar
den dá rud eile gan cead oiread is
breac amháin a bhreith abhaile liom.
D’fhéadfainn ceann a ‘bhronnadh’
ar an óstán dár mhaith liom.

Bíodh is go raibh saoire an-mhaith
againn, an-taitneamhach agus scíth

iomlán ligthe, bhíomar briste ina
dhiaidh. Fuaireamar lascaine
ollmhór ar ghnáth-phraghsanna an
óstáin agus fós féin, bhí sé an-dhaor.
Bhí gach deoch agus scroid i bhfad
ró-dhaor. Agus tá fós. 

Táim i dtuaisceart na Spáinne i
mbliana. Ag tiomáint ó Bilbao i dTír
na mBascach go Santiago De Com-
postela sa Ghailís agus as sin ar ais
go dtí an Fhrainc. Bealach an
Camino agus b’fhéidir gur de shiúl
na gcos nó ar rothar fiú a dhéanfar
an Camino uair éigin eile. 

Go dtí seo tá an-luach faighte

againn – lóistín agus béilte dhá oíche
nó trí faighte ar chomh-chostas aon
oíche amháin in Éirinn. Níl an lóistín
chomh maith baileach ach tá an
bheatha thar barr agus i bhfad níos
fearr ná a bhfuil le fáil sa bhaile. 

Dhá shampla: 
1. Béile ceithre chúrsa d’ard

chaighdeán ó dhuine de na príom-
chócairí is cáiliúla in Bilbao móide
buidéal Cava ar €35 an duine. 

2. Caife, 0.5L uisce, dhá tapas ar
€4.00 an duine.

Dóthain ráite faoi phraghas sílim. 
Táim ag súil go mór le mo chuairt

ar Santiago, cathair oilithreachta
Naomh Shéamuis ón 9ú aois agus le
hoidhreacht fíor-shaibhir.  Pé
saibhreas oidhreachta atá ann agus a
fhios agam gur láthair ollmhór
turasóireachta é, táim deimhin de,
nach gcaolóidh mo shaibhreas féin
de thoradh mo chuairte ann. An
mbraithim aon laghdú tagtha ar mo
thírghrá? Ní bhraithim ná é! 

Anois, níl gach cnoc i bhfad uainn
glas, áfach (fiú ar an Costa Verde)
agus beidh tuilleadh faoi sin an
tseachtain seo chugainn.

Adiós para ahora.

Cumhacht na tíre sa todhchaí

Le Treasa Bhreathnach 

Cé go raibh an rialtas go
mór i bhfabhar
cumhachta núicléaí sna
1970í sa tír seo agus iad ag
iarraidh ceithre stáisiún

núicléacha a thógáil i gCeann an Chairn
i Loch Garman, níl an tacaíocht pho-
laitiúil chéanna le cumhacht núicléach
sa lá atá inniu ann.  

Dar le Stiofán Ó Direáin, saineolaí
núicléach a bhfuil cónaí air in Oileán
Mhic Aodha, Contae Aontroma, “Fiú dá
mbeimis chun tosú ar chóras
cumhachta núicléaí, ní bheadh stáisiún
núicléach tógtha go ceann 10 mbliana
ar a laghad,” agus síleann sé nach dtar-
lóidh aon cheo i leith cumhachta núi-
cléaí sa tír seo roimh 2025.  

Tá cumhacht núicléach in úsáid ar
fud an domhain - an Fhrainc, Ceanada,
Meiriceá, an India, an tSín, Sasana, ar
fud na hEorpa agus neart tíortha eile.
Soláthraíonn cumhacht núicléach 15%
de leictreachas an domhain agus as an
31 tír atá á húsáid braitheann cuid acu
níos mó ar chumhacht núicléach ná
aon chineál eile.  Gintear 77% de leic-
treachas na Fraince as cumhacht núi-
cléach; i Sasana ní ghintear ach timpeall
15% de aisti.  Oibríonn stáisiún núi-
cléach ar bhealach atá cosúil le stáisiún
cumhachta guail.  Sa dá cheann acu,
téitear uisce go dtí go bhfuil sruth
brúchóirithe ann a thiománann ginead-
óir tuirbín.  Is é an difríocht is
mó idir an dá stáisiún ná
an bealach a théitear an
t-uisce.  Braitheann
stáisiún núicléach ar an
teas a scaoiltear nuair a
tharlaíonn scoilteadh
núicléach ag úsáid na
ndúl Úráiniam-235 agus
Plútóiniam-239.  

Is é an argóint is mó i
bhfabhar an cineál seo
cumhachta ná nach
mbraitheann sé ar bhre-
osla iontaise agus sa deireadh
thiar thall go bhfuil sé neamhdhíob-
hálach don timpeallacht.  Scaoileann na
stáisiúin ghuail agus gháis nádúrtha
CO2 isteach san atmaisféar a chuireann
leis an athrú aeráide, ach is íosmhéid
CO2 a scaoiltear as stáisiúin núicléacha
san atmaisféar.    Dar leis an Institiúid
um Fhuinneamh Núicléach, dá
mbeadh breosla iontaise á úsáid chun
an méid céanna cumhachta a
tháirgeadh agus a tháirgtear i stáisiún

núicléach, bheadh 2 billiún tonna
méadrach CO2 in aghaidh na bliana á
scaoileadh san atmaisféar.  Bheadh
orainn 12 imoibreoir núicléach a thógáil
in aghaidh na bliana chun dul i ngleic le
tionchar astúcháin CO2 ó stáisiúin
cumhachta traidisiúnta a mhaolú dar
leis Ghníomhaireacht um Fhuinneamh
Núicléach. 

Ar ndóigh tá neart argóintí
ar an
taobh

eile

den
scéal chomh maith.  Baineann

fadhbanna le foinsí úráiniaim agus
plútóiniaim a aimsiú, fadhbanna leis an
mianadóireacht agus fadhbanna iad a
iompar go dtí an stáisiún núicléach. Ar
ndóigh, nuair atá an chumhacht caite,
tá tuilleadh fadhbanna ann. Céard is
féidir a dhéanamh leis an dramhaíl núi-
cléach?  Bíonn an dramhaíl fós radaigh-
níomhach agus ag giniúint teasa. Caith-
fear dramhaíl a dhéanamh de a bhfuil
leibhéal íseal radaighníomhachta ag
baint léi ach is rud é seo a ghlacann na

mílte mílte bliain.  Caithfear a bheith
cinnte faoi shábháilteacht na stáisiún
núicléach agus na stáisiún ath-
phróiseála cosúil le Sellafield.      

Dar le Stiofán Ó Direáin, “Is é an rud is
tábhachtaí in Éirinn ó thaobh cumhachta
núicléaí de ná an córas leictreachais atá
againn. Níl spás ann ach d’imoibreoir
amháin ar an chóras agus mar gheall nach
dtiocfadh leis an méid leictreachais a
chuireann sé amach a athrú beidh sé ag
obair an t-am ar fad.  Bíonn 5 ghigeavata
cumhachta ag teastáil ó Éirinn in aon am
is móréilimh  agus 1.5 gigeavata le linn an

tSamhraidh.  Tháirgfeadh
stáisiún núicléach amháin 1
ghigeavata cumhachta, ach
céard a tharlódh dá mbeadh
níos mó na sin ag teastáil?  Tá

sé iontach doiligh an méid
cumhachta atá ag teastáil a

ardú nó a mhaolú.  Chomh maith
leis sin is córas iontach costasach é.
Theastódh cuid mhór stáisiún núicléach
uainn - ní fiú a bheith ag smaoineamh ar
stáisiún núicléach amháin a thógáil ach
b’fhéidir 5 cinn, ach bheadh sé sin an-
chostasach ar fad.”  Bheadh fadhbanna ar
leith againn mura mbeadh loingeas
stáisiún núicléach ann, níl na scileanna
cuí ar fáil in Éirinn agus bheadh muid ag
brath ar thíortha eile an iomarca.   Dúirt
Príomhfheidhmeannach Bhord Soláthair
an Leictreachais, Pádraig McManus, in
2009 nár cheart bheith ag smaoineamh

Dar leis an Institiúid
um Fhuinneamh 
Núicléach, dá
mbeadh breosla 
iontaise á úsáid chun
an méid céanna
cumhachta a
tháirgeadh agus a
tháirgtear i stáisiún
núicléach, bheadh 2
billiún tonna
méadrach CO2 in
aghaidh na bliana 
á scaoileadh san
atmaisféar. 

faoi infreastruchtúr núicléach a thógáil in
Éirinn agus dá mbeimis le dul bealach na
cumhachta núicléaí gurbh fhiú
smaoineamh faoi idirnascaire a
dhéanamh idir an stáisiún núicléach a
thógfaimis anseo agus córas núicléach
Shasana.  Tá idirnascaire ann cheana féin
idir Tuaisceart Éireann agus Albain.  

Tá forbairtí áirithe á ndéanamh ar
chumhacht núicléach dhomhanda agus
an domhan ag fanacht le dearadh nua d’i-
moibreoir cumhachta núicléaí ón Fhion-
lainn.  Tá an Fhionlainn ag obair ar an
stáisiún seo le beagnach 6 bliana anuas,
agus faoi láthair tá sé 3 bliana déanach
agus an buiséad measta de €3 billiún euro
sáraithe ar 50%.   Mhaígh an comhlacht
Areva, ar le rialtas na Fraince an chuid is
mó de, go raibh an stáisiún is
cumhachtaí, is tapúla agus is saoire riamh
á thógáil acu.  Tá 61 stáisiún núicléach
nua á dtógáil ar fud an domhain faoi
láthair le moill ar thógáil timpeall leath
acu siúd agus iad imithe thar buiséad.  

Síleann an Direánach nach féidir le tír
ar bith “a bheith ag brath ar bhreosla
amháin nó ar fhoinse chumhachta
amháin.  

Níl cumhacht núicléach de dhíth ar
Éirinn faoi láthair. Tá éagsúlacht ag teast-
áil uainn. B’fhiú féachaint le níos mó
muilte gaoithe a thógáil nó ar chumhacht
na dtonn.  Ní féidir linn bheith ag brath ar
theicneolaíocht amháin.”   

An Tríú Cogadh Domhanda, Cogadh Núicléach?

Le Treasa Bhreathnach

Ba iad ‘Little Boy’ agus
‘Fat Man’ na hainm-
neacha a tugadh ar an dá
bhuama núicléacha is
cáiliúla sa Dara Cogadh

Domhanda.  Deirtear gur dhá bhuama
iad a thug an cogadh chun deiridh ach
ag an am céanna a rinne an damáiste
dochreidte do mhuintir na Seapáine
agus do na glúine a tháinig ina ndi-
aidh agus a bhain an bonn d’argóintí
na ndaoine siúd a bhí i bhfabhar arm
núicléach.  Ní hamháin gur bhásaigh
daoine mar thoradh ar an mbuama
ach maraíodh iad le nimh radaíochta,
le dónna, agus le hailse de
chineálacha éagsúla.

Tá 65 bliain caite againn ón lá stair-
iúil tragóideach sin agus an cogadh i
bhfabhar agus i gcoinne arm núi-
cléach domhanda fós ag dul ar
aghaidh.  

Ba é ‘an píolóta is fearr in aerfhórsa
an airm’, Paul Tibbets a d’eitil an
Enola Gay (a bhí ainmnithe i ndiaidh a
mháthar) chomh fada le Hiroshima
chun an buama a scaoileadh.  Níor
ghabh sé leithscéal riamh as a pháirt i
marú 220,000 Seapánach agus
mhaígh sé gurbh é tionchar an bhua-
ma ná deireadh a chur leis an gcogadh
agus ná milliúin duine, idir Sheapá-
naigh agus Mheiriceánaigh, a thab-
hairt slán ón mbás.  Ba é Charles
Sweeney a d’eitil ‘Necessary Evil’ go
Nagasaki chun an dara buama a
scaoileadh.  Mhaígh sé i gcónaí go
raibh a leithéid de bhuama ag teastáil
ach deir sé chomh maith go raibh súil
aige gurb é féin an píolóta deireanach
a rachadh i mbun misin núicléaigh
riamh.  

Níor ghabh aon duine de na criúnna
a d’eitil go Hiroshima agus Nagasaki
leithscéal riamh agus mhaígh siad go
raibh gá lena misean agus gur mó
maitheas ná dochar a rinne
scaoileadh na mbuamaí.  Mhaígh siad
gur gníomh cogaidh a bhí sna buamaí,
sin an méid.  

Bhí Éire ina ceannródaí i gcoinne
leathadh arm núicléach go domhanda

nuair a mhol an tIar-Aire Gnóthaí
Eachtracha, Frank Aiken, conradh in
aghaidh iomadú núicléach níos mó ná
50 bliain ó shin.  Ba iad Éire agus an
Fhionlainn an chéad dá thír a shínigh
an conradh i 1970, conradh atá sínithe
ag 189 tír faoin lá atá inniu ann.  B’í an
aidhm a bhí leis an gconradh ná iar-
racht a dhéanamh cosc a chur ar
mhéadú arm núicléach go domhanda,
dí-armáil a dhéanamh agus cead a
thabhairt do thíortha teicneolaíocht
núicléach a úsáid go síochánta.  

Tá an tUachtarán Obama go mór i
bhfabhar arm núicléach an domhain a
laghdú agus é seo mar aidhm aige
nuair a shínigh sé an conradh nua
START (Strategic Arms Reduction
Treaty) leis an Rúis i bPrág. Tá geall-
tanas déanta mar chuid den chonradh
ag an dá shárchumacht seo, a bhfuil
90% d’airm núicléacha an domhain
acu, roinnt dá n-airm a dhí-armáil.    

Meastar go raibh Meiriceá réidh le
hairm núicléacha a úsáid trí huaire ó
bhí 1945 ann agus iad ag troid an
chogaidh ‘in aghaidh an sceimhle’. Tá
sé ráite ag rialtais Mheiriceá agus
Shasana go raibh siad sásta buillí núi-
cléacha réamhghabhálacha a bhual-
adh in aghaidh stát neamhnúicléach.
Dar leo, is iad an Iaráin, Iosrael agus
an Chóiré Thuaidh na tíortha is mó a
mbaineann bagairt leo.  Ach, má thar-
laíonn cogadh núicléach amach anseo
cén plean éigeandála atá ag Éirinn ós
rud é gurb é Sasana an tríú tír is mó ar
domhan a bhfuil airm núicléacha aici? 

Tógadh roinnt mhaith buncar núi-

cléach ar fud an domhain le linn an
Chogaidh Fhuair.  Tógadh na cinn is
fearr san Eilvéis de bharr gur tógadh
iad ar leicinn shléibhte, ach tógadh
roinnt mhaith acu in Éirinn chomh
maith.  Tá buncair núicléacha ar fud
na tíre: Baile Átha Luain, Gaillimh,
Port Laoise, Bealach Féich, Luim-
neach agus áiteanna eile nach iad. Tá
ceann ar an mBaile Meánach i gCon-
tae Aontroma a bhfuil spás ann do 250
duine.  Más fearr leat a bheith cinnte
gur féidir leat spás a fháil i mbuncar
coinnigh súil ar ebay, mar bhí buncar
núicléach á dhíol i Mí an Mhárta ar
£20,000. 

Is cosúil go bhfuil neart buncar
againn sa tír seo, ach cén chosaint a
thabharfaidís do na daoine iontu dá
mbrisfeadh cogadh núicléach amach?
Tá gach seans ann nach dtabharfadh
siad mórán cosanta ar chor ar bith.  Is
é polasaí éigeandála an rialtais i leith
eachtraí núicléacha ná “Téigh isteach,
Fan istigh, agus Tiúnáil isteach” nó i
bhfocail eile, téigí isteach in bhur
dtithe, fanaigí ann agus éistigí leis an
raidió nó breathnaígí ar an teilifís
chun treoir a fháil.  Ar ndóigh dá mbr-
isfeadh cogadh núicléach amach agus
go leor buamaí scaoilte, ní bheadh
mórán fágtha ina mbeatha i ndiaidh
dóibh treoir mar seo a leanúint ar aon
nós. Bheadh gach áit truaillithe ó
bhun go barr agus deirtear gurb iad na
blatóga coiteann (cockroaches)
amhráin a mhairfeadh.

Tá roinnt mhaith fáistine ann a deir
go bhfaighidh na milliúin duine bás ar

21ú Nollaig 2012.  Críochnaíonn
seanfhéilire na Máigeach (Mayan) ar
an dáta seo – deireadh leis an tsibhial-
tacht.   Luaigh an saoi Merlin agus
Apacailipsis Eoin (the Book of Revela-
tion) go mbeidh deireadh le timthriall
reatha na beatha ar an dáta seo
chomh maith agus deirtear gurb é
fáistine Nostradamus go mbeidh
cogadh núicléach againn in 2012.  

Ní hiad na seantairngreachtaí
amháin a dhéanann tagairt don bhaol
núicléach. Tosaíodh clog Lá an Luain i
1947 i rith an Chogaidh Fhuair agus é
le feiceáil ar chlúdach na hirise Bul-
letin of the Atomic Scientists ó shin i
leith.  Ar dtús bhí sé ann chun bagairt
an chogaidh núicléaigh a chur in iúl
agus an clog ag druidim níos gaire do
mheán oíche nó níos faide uaidh ag
brath ar chúinsí domhanda.
Athraíodh an t-am ar an gclog 19 n-
uaire ó bunaíodh é agus is i Mí Eanáir
na bliana seo an uair dheireanach a
athraíodh é.    I láthair na huaire tá an
clog ag taispeáint sé nóiméad go dtí
meán oíche.  Nuair a shroicheann an
clog 12 ciallaíonn sé sin go bhfuilimid
i lár tubaiste domhanda de dheasca
cogaidh núicléaigh nó tubaiste eile nó
gur féidir linn a bheith ag siúl lena lei-
théid.  

‘Níl a fhios agam cén t-arm a bheidh
in úsáid sa Tríú Cogadh Domhanda
ach beidh an Ceathrú Cogadh
Domhanda á throid le maidí agus le
clocha’.    Albert Einstein

65 bliain ó shin cothrom an lae inniu thug ‘Little Boy’ cuairt ar chathair Hiroshima sa tSeapáin agus
d’fhág sé an chathair scriosta agus suas le 170,000 duine marbh.  Ansin trí lá ina dhiaidh sin thug
‘Fat Man’ cuairt ar Nagasaki agus is é an lorg láimhe a d’fhág seisean ná suas le 80,000 duine marbh.  

COGAÍOCHT
ADAMHACH AR AN
SCÁILEÁN 

Is iomaí scannán a rin-
neadh le 50 bliain
anuas ina raibh
cogadh núicléach agus
an toradh a bheadh

uirthi mar théama acu.
Seasann triúr acu sin

amach sa chuimhne: The
War Game, The Day After
agus Threads.

Rinne an BBC The War
Game in 1965 agus bhí sé ar
intinn acu é a chraoladh an
bhliain sin ach cuireadh ar
ceal é de bhrí gur síleadh go
raibh sé “ró-uafasach.” Níor
craoladh é ar an teilifís go
dtí 1985. Fiú sa lá atá inniu
ann is doiligh amharc ar an
scannán seo gan ligint dó
dul i bhfeidhm go mór ort.

Rinne an BBC an clár fais-
néise drámaíochta Threads
in 1984, tráth a bhí bagairt
chogaidh leis an Aontas
Sóivéadach go fóill beo
beathaíoch. Bhain an dráma
le dhá theaghlach go
háirithe agus iad ag
streachailt chun
maireachtáil sa Bhreatain
tar éis don chogadh núi-
cléach an-dochar a
dhéanamh don tír. Scannán
an-dorcha réalaíoch ar fad
ab ea é. Craoladh an scan-
nán teilifíse The Day After in
1983. Tá sé suite i lár Iarthar
Mheiriceá. Chonaic 100 mil-
liún é an chéad uair a crao-
ladh é. Spreag an scannán
an-díospóireacht agus con-
spóid sa tír sin.  D’admhaigh
Ronald Reagan le stiúrthóir
an scannáin, Nicholas
Meyer, go raibh tionchar ag
an scannán ar na hiarrachtaí
chun líon na n-arm núi-
cléach a ísliú níos moille sna
hochtóidí.  Tá na scannáin
seo go léir le feiceáil ina n-
iomláine ar Youtube. 

Todhchaí na gcluichí
Cé nach gcloistear é chomh minic sin sna meáin phríomhshrutha, tá mórán cainte á déanamh in
áiteanna áirithe faoi thodhchaí na gcluichí ríomhaireachta. An bhfuil todhchaí ann don PC in aon chor,
nó an mbeidh cluichí á n-imirt amach anseo ar leithéidí an X-Box 360 agus an Playstation 3 amháin? 

Le Diarmuid Ó Muirgheasa

Thosaigh deacrachtaí an PC
ag deireadh na 90í. Go dtí
sin, má bhí ríomhaire
sách nua agat bheifeá
ábalta aon chluiche a bhí

ar an margadh a imirt. Ansin tim-
peall na bliana 2000 tháinig athrú ar
chúrsaí, agus go tobann cé go raibh
billiún PC, nó níos mó ann, timpeall
na cruinne, muna raibh cárta
grafaice ar leith agat le do PC ó
chomhlachtaí ar nós NVidia nó Ati,
ní raibh an PC ábalta glacadh le
cluichí nua. 

Bhí dhá éifeacht mhóra aige seo.
An chéad rud ná go raibh daoine ag
ceannach cluichí nach raibh oiriú-
nach don trealamh a bhí acu, agus dá
bhrí sin, an dearcadh a bhí acu ar an
PC nach raibh ann ach an diabhal sin
de mheaisín sin sa chúinne nach n-
oibríonn riamh. Ag eascairt as sin,
thosaigh tuismitheoirí nach raibh
suim acu i gcúrsaí teicneolaíochta ag
ceannach consól, mar bhí sé níos
éasca go fadtéarmach. Mar gheall air
sin tá nach mór glúin iomlán anois
ann a d’fhás aníos leis an gconsól
seachas an PC mar lárionad
cluichíochta.

In achar gairid de chúpla bliain,
tháinig athrú ar an margadh ó
thaobh líon na meaisíní de a
bhíothas á ndíol. Tugadh cúl leis an
PC agus chuathas leis an Playstation
2, an X-Box agus an Gamecube, agus
is mar sin atá sé anois. Deir daoine
áirithe go bhfuil níos lú ná 10% den
mhargadh cluichíochta anois ag an
PC, agus go bhfuil sé sin ag ísliú i
gcónaí. 

Ní haon iontas é, mar sin, go
mbíonn iontas ar dhaoine uaireanta
nuair a deir tú leo go bhfuil cluichí
fós ann don PC. Mar a luamar ag tús
an ailt, bíonn neart daoine ag tuar
bhás an PC chuile uair a thagann
consól nua amach, nó chuile uair a
sheolann comhlacht a bhíodh ag
réiteach cluichí don PC cluiche nua
do chonsól éigin. Ach sula dtéimid ar
aghaidh leis an gcaoineadh ar son an
PC bhoicht, fan go bhféachaimid ar
na figiúirí ar bhealach níos grinne.

Luaitear an figiúr 9% le sciar an PC
den mhargadh cluichíochta uairean-
ta, agus figiúirí níos lú ná sin fiú, ach
tá eilifint bhán sa seomra nach dtóg-
tar san áireamh, eilifint ar a dtugtar

Steam. Seans nach bhfuil cloiste agat
faoi Steam, ach má tá cloiste agat
faoi iTunes tuigeann tú an
coincheap ar a laghad. An rud faoi
Steam, in ainneoin nach bhfuil
cloiste ag mórán daoine faoi las-
muigh de chiorcail chluichíochta, ná
go bhfuil sé mór - iontach, iontach
mór. 25 milliún síntiúsóir atá ag
Steam, figiúr nach bhfuil mórán níos
lú ná líon iomlán na ndaoine a
cheannaigh an X-Box 360 nó
Playstation 3. Is figiúr é atá beagán
níos mó ná líon na ndaoine a
úsáideann X-Box Live, agus i bhfad
níos mó ná mar a úsáideann PSN
Sony. 

Agus níl in Steam ach ceann
amháin de na seirbhísí íoslódála úd
nach gcuimsítear na figiúirí dío-
lacháin a bhaineann leis sna figiúirí
oifigiúla.

Agus tá figiúr suimiúil eile tagtha
chun cinn le déanaí chomh maith. In
2009, bhí ioncam de $13.1 billiún san
earnáil chluichíochta PC. Is deacair
teacht ar fhigiúirí d’ioncam na gcon-
sól, ach níor díoladh ach díreach os
cionn 400 milliún aonad bogearraí
idir an X-Box 360, PS3 agus Wii. Dá

mbeadh ioncam meánach de $33 le
fáil ó gach cluiche acu siúd, bheadh
an trí mhórchonsól le chéile ar
comhchéim leis an PC ó thaobh ion-
caim de. 

Anois, ní bhíonn an scéal iomlán
riamh le feiceáil sna figiúirí, agus
caithfear a admháil nach bhfuil an
oiread céanna cluichí móra le rá feic-
the ar an PC le tamaillín - tá mórán
de na sraitheanna a thosaigh ar an
PC (leithéidí Halo, GTA agus Alan
Wake) imithe i dtreo na gconsól
anois. Bíodh sé sin mar atá, tá cluichí
ann fós don PC, cuid de na cluichí is
nuálaí ina measc. Beidh Portal 2 linn
go luath, an dara cluiche i sraith atá
ceangailte le plota Half-Life. Beidh
an chéad eagrán eile de Half-Life 2
ann go luath chomh maith, Episode
3, agus cé go bhfeicfear ar an X-Box
360 é sin (agus seans maith ar an PS3
freisin) níl dabht ar bith faoi ach gur
cluiche é don PC sa chéad dul síos
agus do gach rud eile ina dhiaidh sin.

Chomh maith leo sin, tá an PC fós
mar an t-aon rogha i gcomhair
cluichí straitéise, agus tá sraitheanna
ar nós Starcraft fós iontach láidir ó
thaobh suime agus díolacháin de.

Agus ní fhéadfá gan trácht a
dhéanamh ar World of Warcraft, a
bhfuil níos mó síntiúsóirí aige, 11.5
milliún, ná mar atá cóipeanna d’aon

chluiche don X-Box 360 nó PS3. Níl
an PC chomh suimiúil agus a bhí 10
mbliana ó shin, b’fhéidir, ach níl a
rás rite fós.  

4 chomhlacht idirnáisiúnta
in iomaíocht don togra
DART Faoi Thalamh
Le Meadhbh Ní Eadhra

D’FHÓGAIR Iarnród Éireann an
tseachtain seo go bhfuil cuid de
na grúpaí baincéireachta, tógála,
innealtóireachta agus
infheistíochta is mó ar domhan
anois san áireamh i bpróiseas
soláthair na Comhpháirtíochta
Príobháidí Poiblí (PPP), don  Dart
Faoi Thalamh. Is iad an ceithre
ghrúpa atá i gceist ná BBI, City
Connect, NascRail agus Toto.
Léiríonn an spéis seo i bpróiseas

an PPP go bhfuil muinín ag an
margadh idirnáisiúnta sa togra
seo, agus beidh Iarnród Éireann
ag cur tús anois leis an bpróiseas
measúnachta, a mhairfidh cúpla
mí. Dearbhaíodh an togra seo mar
chuid de Chlár Infheistíochta an
Rialtais an tseachtain seo caite
agus is cinnte anois go mbeidh sé
ag dul ar aghaidh. Cruthóidh Dart
Faoi Thalamh suas le 7,000 post
le linn gach bliana tógála agus
cruthófar na mílte post eile go
hindíreach mar gheall air freisin. 

Ag éirí go maith le BMW

Le Meadhbh Ní Eadhra

DE réir thuairisc ráithiúil
BMW, d’éirigh go maith leis an
gcomhlacht sa chéad leath de
2010, go háirithe ar an mar-
gadh idirnáisiúnta, le réimse
carr agus tarraingtí nua. I
gcomparáid leis an tréimhse
chéanna anuraidh, tháinig
ardú suntasach ar dhíol carr
agus gluaisrothar agus leath-
naíodh an gnó a bhí ag na
seirbhísí airgeadais. 

Mar sin, tá Grúpa BMW
chun tosaigh go fóill i margadh
idirnáisiúnta na gcarr. Díoladh
380,412 BMW, MINI agus
Rolls-Royce go dtí seo in 2010
agus rinne an comhlacht
seachadadh ar 13.5% níos mó
feithiclí ná an tréimhse chéan-
na anuraidh. Tháinig ardú
13.1% ar an líon feithiclí a dío-
ladh sa tréimhse sé mhí. Tá sé
suimiúil go bhfuil ag éirí
chomh maith sin le BMW go
fóill, fiú agus cúrsaí airgeadais

go dona. 
Is cosúil go bhfuil go leor

ceannaitheoirí sásta agus ábal-
ta cairr chostasacha a chean-
nach, fiú leis na deacrachtaí
eacnamaíochta atá ann go
domhanda faoi láthair. 

Tá an Tuairisc Ráithiúil iom-
lán ar fáil ar shuíomh idirlín
BMW ach shocraigh siad gan
cóip chlóite den tuairisc a chur
ar fáil mar go ndeir siad gurb
iad BMW na déantúsóirí carr is
inbhuanaithe ar domhan.   

Brabús
na mbanc
Le Meadhbh Ní Eadhra

TÁ an banc is mó sa Bhreatain,
HSBC, i ndiaidh brabús de £7 bil-
liún a dhéanamh don chéad sé
mhí in 2010. Is ionann é sin agus
dhá oiread an bhrabúis a
shaothraigh siad sa tréimhse
chéanna anuraidh. De réir deal-
raimh, rinne HSBC formhór dá
chuid airgid tríd an
mbaincéireacht infheistíochta.
D’éirigh leis an mbanc brabús a
dhéanamh i ngach ceantar, ach
amháin i dTuaisceart Mheiriceá,
áit a raibh caillteanas de $80 mil-
liún aige. Sa Bhreatain, bhí ardú
26% ar na mbrabús. Foilseofar
torthaí na mbanc móra eile sa
Bhreatain go luath. 

Tá comharthaí ann a léiríonn
go bhfuil feabhas ag teacht ar
chúrsaí in earnáil na
mbaincéireachta, mar shampla,
thit an méid airgid a cuireadh ar
leataobh chun drochiasachtaí a
chlúdach go $7.5 billiún. Is é seo
an leibhéal is ísle ar a raibh sé ó
thosaigh an ghéarchéim
airgeadais in 2008. D’éirigh le
HSBC teacht tríd an ngéarchéim
gan tacaíocht dhíreach a fháil ón
rialtas, rud nach bhfuil fíor i gcás
Lloyds agus RBS, dhá bhanc eile. 

Tá an Seansailéir sa Ríocht
Aontaithe, George Osborne, ag
iarraidh ar na bainc tuilleadh
iasachtaí a thabhairt do chomh-
lachtaí ionas gur féidir an t-athsh-
lánú geilleagrach a choinneáil.
Deir Príomhfheidhmeannach
HSBC, Michael Geoghegan, go

bhfuil an t-éileamh ar chrei-
dmheas i ndiaidh fás i rith an
chéad leath den bhliain, go
háirithe i measc custaiméirí gnó.
Go domhanda, deir an banc gur
mhéadaigh siad a gcuid iasachtaí
ar 4% i gcomparáid leis an dara
leath de 2009, agus deir siad go
raibh fás 15% ar iasachtaí san
Áise. Chuir an banc thart ar £1.4
billiún breise d’iasachtaí ar fáil do
chomhlachtaí beaga agus meá-
nacha. Ar bhonn glanluachála,
áfach, thit na hiasachtaí a rinne
HSBC do chomhlachtaí beaga sa
Bhreatain ar 2%. 

Tá anailísithe baincéireachta
ag cur fáilte roimh na torthaí den
chuid is mó, áfach, go háirithe
mar go bhfuil an figiúr brabúis
níos airde ná mar a bhíothas ag
súil. Ach, thug cuid acu rabhadh
go mbeadh athshlánú HSBC i
Meiriceá ag brath go fóill ar
athshlánú i margadh tithíochta
Mheiriceá. Tá cuid eile ag
maíomh go bhfuil cuma mhaith
ar bhrabús an bhainc i mbliana
ach gurb é an chúis atá leis sin ná
go raibh drochbhliain ag an
mbanc anuraidh. 

Newsweek díolta le Sidney Harman
Le Meadhbh Ní Eadhra

TÁ sé fógartha go mbeidh an
Washington Post ag díol na hirise
Newsweek le Sidney Harman. Is é
an tUasal Harman, atá 91 bliain
d’aois, bunaitheoir Harman Inter-
national Industries, comhlacht a
dhíolann trealamh éisteachta.
Seoladh Newsweek sa bhliain
1933 ach le déanaí tá an-chuid air-
gid á chailleadh acu. Bhuaigh

Harman Newsweek ag
ceant agus bhí sé in
iomaíocht le Fred Das-
ner, iarfhoilsitheoir an
New York Daily News,
agus OpenGate Capital,
agus úinéir TV Guide. Ba
leis an Washington Post
Newsweek ar feadh bea-
gnach 50 bliain. Chaill
Newsweek beagnach $11 milliún
sa chéad ráithe i mbliana.

Cuireadh an iris ar an
margadh i mí Bheal-
taine agus tá thart ar
325 fostaí acu. Bhí
deacrachtaí ag
Newsweek mar gheall
ar easpa fógraíochta
agus chomh maith leis
sin chaill siad go leor dá
gcuid léitheoirí mar go

raibh siad ag léamh na nuachta ar
líne saor in aisce.

Praghsanna
tithe ar ais
ag leibhéil
2002
Le Meadhbh Ní Eadhra

TÁ meánphraghas
tithe i ndiaidh ísliú go
leibhéil nach bhfac-
thas ó bhí deireadh
2002 ann, de réir an
treoiruimhir pragh-
sanna tithe is déanaí ó
Permanent TSB agus
ón Institiúid Taighde
Eacnamaíochta agus
Sóisialta (ESRI). 

Tá an treoiruimhir
bunaithe ar phragh-
sanna díolacháin agus
déantar í a ríomh ag
úsáid sonraí ó thar-
raingtí anuas
morgáiste. Léiríonn
sé gur tháinig laghdú
de 1.7% ar mhéan-
phraghas tithe sa
chéad trí mhí i
mbliana. Is é sin an
laghdú ráithiúil is lú ó
bhí 2008 ann. 

Ar an iomlán, tá an
titim seo ar chostas
tithe ag brú úinéirí
tithe níos faide
isteach i gcothromas
diúltach, is é sin le rá
go mbíonn a gcuid
morgáistí níos mó ná
luach a dtithe.
Measann an ESRI
anois go bhfuil cean-
naitheoirí céaduaire
€90,000 i gcothromas
diúltach, agus go
bhfuil ar an meán
€45,000 caillte acu
siúd a cheannaigh
tithe ó 2003 i leith.

Rath ar Comhar 
le hAnton Mac Cába

BHÍ farasbarr €17,698 sa bhliain 2009 ó ghnáth-
ghníomhachtaí roimh cháin ag Comhar Teoran-
ta, an chuideachta a fhoilsíonn an iris Comhar. 

Ba mhalairt sin ar an easnamh €16,675 a
fógraíodh don bhliain roimhe, 2008. Bhí fuíl-
leach €47,614 ag an chomhlacht i 2009, méadú
beagnach €18,000 ar an bhliain roimhe. 

Tá sin de réir na gcuntas don bhliain 2009 a
comhdaíodh san Oifig um Chlárú Cuideachtaí.

Cuireadh foilsiú Comhar ar ceal ag deireadh
2007 nuair a chuir Foras na Gaeilge deireadh le
deontas a bhí dá dhíol leis. Go dtí sin, bhí an t-
iris á foilsiú gach mí le 65 bliain.

Tar éis athruithe ar bhord na hirise, shocraigh
an Foras ar dheontas a bhronnadh ar Comhar
arís. Mar sin, tá an iris á foilsiú ar bhonn míosúil
ó Mheán Fómhair 2008. B’shin ainneoin gur
éirigh idir an Bord agus an t-eagarthóir, Aindrias
Ó Cathasaigh, agus gur imigh an Cathasach ag
deireadh 2008. 

Fuarthas €3,520 i síntiúis réamh-fhaighte
anuraidh, méadú ó €2,931 i 2008. 

Tógáil sicíní sa bhaile
Tá go leor Éireannach ag ceannach cearc le tamall anuas agus tá scairt na gcoileach le cloisteáil níos
mó ná mar a bhí i mblianta an Tíogair, ach is rogha stíl bheatha é seachas rud riachtanach; tá daoine
spreagtha ag leithéidí Hugh Fearnley Whittingstall seachas praghsanna bia. 

Le Ciarán Dunbar

Cúpla seachtain ó shin ar
Gaelscéal bhí alt le Conn Ó
Muineacháin faoi chearca
a fháil chun uibheacha
deasa úra a fháil gach

maidin. Go n-éirí leis!
Ach tá cúis eile ann le héanlaith a

choinneáil - ar mhaithe lena gcuid
feola. Chun iad a mharú. Chun iad a
ithe.  Cad faoi shicíní a thógáil ar
mhaithe lena gcuid feola mar sin? Mar
iar-fheirmeoir éanlaithe, lig dom mo
thaithí a roinnt libh.

Níl seans ar bith ann go dtiocfadh
leat iad a thógáil níos saoire ná mar a
cheannófá sna siopaí iad, ach b’fhéidir
leat feoil de chaighdeán níos airde a
chur ar fáil do do theaghlach agus saol
níos fearr a chur ar fáil don éanlaith.
Ná bíodh aon amhras ann, áfach - tá sé
i bhfad níos deacra cearca a thógáil ar
mhaithe lena bhfeoil ná iad a choin-
neáil faoi choinne a gcuid uibheacha,
agus i bhfad níos deacra a mhíniú do
do chuid páistí. 

I ndeireadh na dála, caithfear iad a
mharú. An chéad cheist mar sin – an
mbeidh tú ábalta an beart a
dhéanamh? Déan cinnte de go mbei-
dh sula rachaidh tú amach le 100 sicín
a cheannach! Is é an moladh is mó a
bheadh agam ná an dóigh a bhfuil tú
chun iad a mharú a roghnú, agus na
scileanna búistéireachta a bheas
riachtanach a fhoghlaim agus a
chleachtadh sula gceannóidh tú na
sicíní, an trealamh agus na cnónna. 

Tá bealaí éagsúla ann lena marú. Is
féidir iad a mharú le do lámha féin,
ach níl mé chun é sin a mhíniú anseo
ar eagla go bhfulaingeodh éin mar
gheall ormsa. 

Níl a dhath orgánach nó ‘free-range’
faoi éanlaith á marú go hamaitéarach
ag amaitéar. Ní ceart go mbeadh
fulaingt ar bith i gceist. Cad is fiú sicíní
a bheith agaibh sa bhaile muna
gcuirtear chun báis iad ar bhealach
chomh gasta agus is féidir? 

Má tá do rogha, do mhachnamh
agus do chleachtadh déanta agat,
bogaimis ar aghaidh. 

Tá trí rogha mhóra le déanamh
agat: cearca saor-raoin (free range) a
bheith agat nó srian a chur orthu, iad a
cheannach agus iad ina sicíní beaga
nó do phóraitheoirí (breeders) féin a
bheith agat, agus iad a thógáil faoi
lampa nó go nádúrtha.

Ní hionann cearca saor-raoin agus
cearca a bhfuil iomlán saoirse acu – níl
aon chiall leis sin. Gheobhaidh an
madra rua an mhórchuid acu agus ní
chuirfidh na cinn eile go leor
meáchain suas. Caithfear sconsaí
cearta a bheith ann. Is cinnte go
mbeadh sé ní ba dheise dá mbeadh
siad ábalta dul amach faoin aer agus a
gcosa a chur ar an fhéar, ach munar
féidir é sin a dhéanamh, is féidir iad a
choinneáil istigh, a fhad is nach bhfuil
barraíocht acu plódaithe isteach le
chéile.

Sicíní beaga a cheannach nó do

phóraitheoirí féin? Má tá
tú féin ag iarraidh iad a
phórú beidh ort stoc
folaíochta a úsáid.
Beidh póir thrai-
disiúnta de dhíth
ar an ábhar nach
féidir hibridí a
shíolrú ó hibridí
eile. Ní féidir a bhei-
th cinnte cad iad na
tréithe a léireofar sa
chéad ghlúin eile, cé gur
beag an baol go mbeidh rud ar bith
ródhifriúil ann.

Tá póir thraidisiúnta níos costasaí
sa chéad dul síos agus itheann siad i
bhfad níos mó ná na hibridí agus
glacann sé i bhfad níos mó ama orthu
fás. Is é an buntáiste is mó leo, áfach,
gur féidir le cearc ar nós an Light Sus-
sex a gcuid sicíní beaga féin a ghoradh

agus a thógáil – ní
bhíonn ort rud ar bith

a dhéanamh seachas áit
agus uisce agus bia go leor

a chur ar fáil.  Ní féidir leo ach
8-10 sicín a thógáil, b’fhéidir dhá uair
sa bhliain má tá an t-ádh ort. Bheadh 8
gcearc agus coileach de dhíth chun
níos lú ná 100 sicín a thógáil go
nádúrtha – ach gach seans gur leor é
sin duit. Is é an dara buntáiste, ar
ndóigh, ná go mbeidh na huibheacha
breise agat le hithe. 

Munar leor líon na sicíní a bheifeá in

ann a thógáil go nádúrtha, beidh ort
iad a thógáil faoi lampa. Tá sé deacair
sicíní a thógáil sa dóigh sin,  go
háirithe má tá níos mó ná dosaen nó
mar sin acu ann. Mar shampla, caith-
fidh an bothán a bheith ar chaighdeán
an-ard. Má ligtear francach amháin
isteach, sin deireadh le do thogra.
Caithfidh sé a bheith tirim agus caith-
fidh trealamh mar is ceart a bheith
ann – caithfidh siad a bheith in ann
ithe agus ól i gcónaí nó tosóidh siad ar
an chanablacht. Arís, déan do chuid
taighde. 

Is féidir feoil den scoth a chur ar fáil
do do theaghlach trí do shicíní féin a
thógáil ach is deacair an rud é a
dhéanamh agus ní ceart é a
dhéanamh gan a bheith go huile is go
hiomlán ullmhaithe. 

Léigh tuilleadh : 
teagasc.ie/ruraldev/progs/poultry/

Níl saor-raoin iomlán fóirsteanach, ach ba chomh-réiteach maith bothán
beag mar seo. An dtuigfidh siad nach peataí iad? 

Seo an rud atá tú ag iarraidh sa deireadh. Ciútáilte - ach an mbeidh tú in ann iad a mharú?

Hugh agus a shicín, ná
déan dearmad gur clár

teilifíse é 'River Cot-
tage,' níl sé chomh

éasca sin sa fíor-
shaol.

Aibhneacha 
faoi bhagairt:
slat-iascairí 
le hAnton Mac Cába

TÁ ceann d’aibhneacha
móra bradán na hÉireann
faoi bhagairt ó scéim
hidrileictreach ag barr an
chórais aibhneacha, dar le
slat-iascairí. Tagann 25%
d’éillín bradán aibhneacha
an Fheabhail ón gCamab-
hainn i lár Thír Eoghain.

Déanann aibhneacha an
Fheabhail 1,300 míle
cearnógach a dhraenáil,
thar chontaetha Thír
Eoghain, Dhún na nGall
agus Dhoire. Síneann an
limistéar atá i gceist ó
Bhaile na Finne i nDún na
nGall, go cóngarach do
Bhaile na Scríne i ndeis-
ceart Dhoire, go deisceart
Thír Eoghain, síos go Bun
an Phobail in Inis
Eoghain.

Tá iarratas pleanála
curtha isteach ag
Comhairle na hÓmaí chun
scéim hidrileictreach a
thógáil ar an Chamab-
hainn. Cuirfear gléas ar a
dtugtar scriú Archimedes
isteach san uisce. Deir an
Chomhairle gurb é an
chúis atá leis sin ná leic-
treachas a chur ar fáil
d’ionad fóillíochta.

Dúirt Terry Smithson,
Rúnaí ar Chumann Slat-

iascairí na hÓmaí, go
bhfuil seisean agus an
Cumann glan ina éadan:
“Chonaic mé a leithéidí ag
obair. Nuair a théann éisc
tríd, déantar slisní díobh.
Tarlaíonn sin do ghealóga
ar a mbealach amach, nó
do bhradáin ar a mbealach
ar ais.”

Tá eagla ar an Chumann
chomh maith go dtóg-
faidh an scéim uisce as an
abhainn, beart a mharódh
éisc chomh maith. Fuair
an Cumann tacaíocht ó
eagraíochtaí slat-ias-
caireachta eile agus tá súil
acu leanúint leis an
bhfeachtas.

Chomh maith leis an
iascaireacht, tá tábhacht
ag aibhneacha an Fheab-
hail do phobal Iarthar
Chúige Uladh. “Ní faoi
shlat-iascairí amháin seo,
ach faoin dtimpeallacht ar
fad,” arsa Smithson. 

Dúirt urlabhraí thar
cheann Comhairle na
hÓmaí gur thuig an
Chomhairle tábhacht na
habhann. Dar léi go mbei-
dh an scéim ina fhoinse
luachmhar don fhuin-
neamh in-athnuaite, agus
go ndéanfar na buntáistí a
thiocfaidh as a infheistiú
sa phobal.

“Má dhíolann an cáiníocóir as seo, fágfadh
sin go ndearnadh an robáil dhá uair”

Ar lean ó leathanach a haon
Ag an tús, bhí sé mar dhual-

gas ar na comhairlí áitiúla ó
thuaidh déileáil leis an bhfad-
hb, gan na hacmhainní acu. 

Dar le Comhairle na Corra
Críocha, rinneadh ar a laghad
30,000 tonna dramhaíola ón
Deisceart a dhumpáil i sean-
chairéal 10 míle siar ón mbaile,
ar imeall na Spéiríní. 

I mí Feabhra, sé bliana ó
shin, tháinig an tuairisceoir
seo ar cháipéisí de chuid na
Roinne Dlí agus Cirt i ndumpa
mídhleathach ar an Eascair i

dTír Eoghain. Bhain na
cáipéisí le hUachtaránacht na
hÉireann ar an Aontas Eor-
pach. Ba é Michael McDowell
an tAire Dlí agus Cirt ag an am.
Fuair sé sin an-phoiblíocht
agus chuir sé ceist na dumpála
ar an chlár polaitiúil ar dhá
thaobh na teorann.

D’ainmnigh an clár Spot-
light ar BBC Thuaisceart Éire-
ann beirt fhear gnó as iard-
heisceart Fhear Manach mar
dhaoine a raibh páirt mhór acu
sa dumpáil, Cyril James
‘Dublin Jimmy’ McGuinness

agus Cormac McCaffrey. 
Bhog cuid mhór den

dramhaíl trí chlós a bhí ar cíos
ag McCaffrey ar imeall Lios na
Sceiche, Fear Manach. Tha-
gadh na leoraithe dramhaíola
sa lá. Ba san oíche ba mhó a
chuirtí ar aghaidh chuig na
dumpanna iad. 

Is cuimhin leis an
tuairisceoir seo féin bheith ag
tiomáint thart ar Fhear Man-
ach ag a trí ar maidin, ag luas
suas le 130 míle san uair, ag
iarraidh teacht ar leoraí. 

Baineadh úsáid as ceadúnas

carraera ag McCaffrey leis na
leoraithe a chur ar an bhóthar.

De réir duillíní ó na leo-
raithe, b’as contaetha Loch
Garman agus Port Láirge ba
mhó a tháinig an dramhaíl.
Fuarthas billí cárta crei-
dmheasa agus fón póca fir as
Loch Garman ar dhumpa
mídhleathach ar an tSrath
Bhán.

Ciontaíodh McGuinness
agus McCaffrey as dramhaíl a
chur go mídhleathach chuig
líonadh talún in Albain; tar-
raingíodh siar cúiseanna a

bhain leis an dramhaíl ó
thuaidh. Gearradh téarmaí
príosúin ar fionraí orthu.
Ghearr an chúirt ordú coigis-
tithe £300,000 (€361,750) ar
an bheirt. Sa chúirt, dúirt na
péas go ndearna McGuinness
£2,500,000 (€3,015,000) as an
ghnó, agus McCaffrey
£500,000 (€613,000).

Bhí beirt deartháir as Co
Mhuineacháin ag obair le
McGuinness agus McCaffrey.
Bhagair fear acu sin mise féin a
mharú ag dumpa
mídhleathach i dtuaisceart

Fhear Manach. Sa
gheimhreadh ina dhiaidh sin,
bhí na deartháireacha céanna
ag robáil meaisíní bainc i
gCúige Uladh agus i dTuais-
ceart Laighean le tochaltóirí.

Tá an feisire Eorpach Joe
Higgins ag éileamh gurb iad na
dumpairí mídhleathacha a
dhíolfaidh as an dramhaíl a
sheoladh ar ais ó dheas. 

“Má dhíolann an cáiníocóir
as seo, fágfaidh sin go ndear-
nadh an robáil dhá uair,” arsa
an feisire Higgins. 

Tá ceathrú milliúin tonna de dhramhaíl ón Deisceart a dumpáladh go
mídhleathach sa Tuaisceart le seoladh ar ais ó dheas

Tá Londain ag glaoch
ar Kesho an goraille
Tá sé de nós ag Éirinn ár ndaoine is fearr a easpórtáil ach cé
a shílfeadh go dtarlódh an rud céanna dár ngoraille is fearr?
Le Treasa Bhreathnach

TÁ Kesho, goraille 11 bhliain
d’aois a rugadh i Zú Átha Cliath
i 1999, ar a bhealach go Zú Lon-
dan.  Dar le Paul O’ Donoghue,
stiúrthóir cúnta Zú Átha Cliath
“tá sé nádúrtha go mbeadh
goraille ag fágáil a aonaid
shóisialta ag an aois seo, agus é
ar tí a bheith lánfhásta agus ar
tí athrú ó ghoraille droim dubh
go goraille droim airgid.”  

Is san aonad réamh-leith-
lisithe (pre-isolation unit) atá
Kesho faoi láthair roimh dó an
Zú a fhágáil an deireadh seach-
taine seo.  Beidh maor Kesho
ag dul leis go dtí Zú Londan
agus ag fanacht leis ar feadh
ceithre nó cúig lá le cinntiú go
mbeidh sé ar a chompord.  

Is sochaí goraillí baineanna
amháin atá lonnaithe i Zú Lon-
dan tar éis don ghoraille fire-
ann deireanach a bhí ann bás a
fháil mar gheall ar dhiaibéiteas.
Sula bhfuair sé bás áfach, rinne
sé cúpláil le goraille darb ainm
Mjukuu agus anois tá sí ag siúl
le babaí goraille i mí Dheireadh
Fómhair.  

Teastaíonn goraille fireann ó
theach na ngoraillí i Zú
Londain nó éireoidh siad
míshásta agus míshuaimh-

neach.  Ní féidir le Zú Londan
aon ghoraille fireann a thab-
hairt isteach go dtí an Zú tar éis
bhreith an bhabaí mar sin tá
brú ama i gceist le Kesho a
lonnú ann.  

Tá an baol ann i gcónaí mura

nglacann goraille fireann leis
an bhabaí agus é ag iarraidh a
bheith ina ghoraille ‘alpha’ ar
an ngrúpa, go maróidh sé é/í.
Táthar ag siúl go ndéanfaidh
Kesho cúpláil le Mjukuu agus
go mbeidh sé féin den tuairim

gur leis féin an babaí.
Deir Paul O’ Donoghue, “tá

an t-ádh le Zú Londan mar gur
ainmhí séimh, suaimhneach
agus stuama é Kesho.
Tuigeann sé cén chaoi leis féin
a iompar.  Tá gach rud feicthe
aige i ndáiríre cé go bhfuil sé
óg, bhí sé istigh le goraille
baineann fiú agus í ag breith
naíonáin.”  Tá 7 mbliana caite
ag Paul ag obair i Zú Átha Cliath
agus le Kesho agus deir sé
“aireoidh muid uile uainn
Kesho, bhí sé mar chuid den
saol laethúil anseo, ach is é seo
an rud is fearr dó.”  

Tá Zú Bhaile Átha Cliath mar
chuid den chlár póraithe Eur-
pach goraillí agus le 3 nó 4
bliana anuas rugadh 3 ghoraille
sa Zú.  Is é seo an chéad gho-
raille do Zú Londan le 22 bliain.
Tá Zú Bhaile Átha Cliath i
mbun a gclár goraillí a fhorbairt
agus iad ag iarraidh foraois
bháistí a fhorbairt.  Beidh an
fhoraois bháistí suas le 12
mhéadar chearnógacha agus is
togra ar fiú na milliúin euro é a
chuirfidh go mór le saol na
ngoraillí.  Tá pleananna an
togra nua críochnaithe ag an
bpointe seo agus táthar
gníomhach anois chun an
maoiniú a thiomsú.            

Cultúr an Oileáin
Le Treasa Bhreathnach

Bunaíodh Áras Éanna mar
ionad ealaíne agus cultúir
in Inis Oírr, Árainn deich
mbliana ó shin.  In
éineacht le cónaitheacht

d’ealaíontóirí, soláthraíonn an t-
ionad spás oibre do cheardaithe,
lucht cuilteála agus fíodóirí agus
freisin do naíonra agus do ghrúpa de
dhaoine scothaosta an oileáin.
Bíonn seónna drámaíochta agus
ceoil, taispeántais ealaíne agus scan-
náin á dtaispeáint san Ionad chomh
maith.  

Is í Cathleen Ní Chonghaile bainis-
teoir CLEAS Teo, comhlacht de
chuid an oileáin atá lonnaithe in
Áras Éanna agus deir sí, “Sular
bunaíodh Áras Éanna ní raibh seom-
ra ar fáil in aon áit ar an oileán, mar
sin, ní shílim go mbeimis ar an bhfód
gan áit éigin mar Áras Éanna a bhei-
th ann chun fiontraíocht a chur chun
cinn.”  Bunaíodh CLEAS Teo in 2003
agus i láthair na huaire tá ceathrar ag
obair dóibh go páirtaimseartha agus
triúr go lánaimseartha.  

Is í an tseirbhís aistriúcháin an gnó
is mó atá ar bun acu ach tá a lán eile
idir lámha acu.  Ritheann siad ceard-
lann caoladóireachta agus
fíodóireachta chomh maith le Síob
an Phobail, seirbhís iompair phoiblí
do mhuintir an oileáin. 

Mar aon le os cionn 100 ealaíon-
tóir eile, bhí Arno Kramer ón Ísiltír
mar ealaíontóir cónaithe in Áras
Éanna anuraidh agus síleann seisean
go bhfuil ionad ealaíne agus
cónaitheacht ealaíne “tábhachtach
mar go dtugann sé léargas úr duit ar
do shaothar agus ar d’aigne féin mar
ealaíontóir.”  Deir sé go bhfuil tion-
char ag atmaisféar na hÉireann ar a

shaothar. “Nuair atá tú ag obair ar
Inis Oírr i lár Mhí na Samhna tá sé
an-chrua.  Bhí coicís de stoirmeacha
agus báisteach throm agam, agus bhí
mé ag suí taobh thiar den fhuinneog
agus shíl mé go raibh sé seo dochrei-
dte mar go raibh mé in ann obair
agus bhí na híomhánna ag teacht
díreach chugam – rud nach raibh mé
ag súil leis.”  Tá faitíos faoi leith ar
Arno roimh bháid ach shíl sé go
ndearna an turas báid go dtí an t-

oileán an t-eispéireas níos spreagúla
dó.  “Tá an stiúideo thar barr leis an
radharc álainn ar an bhfarraige agus
é mór go leor. Tá na háiseanna togha
agus sílim gur mhaith liom iarratas a
dhéanamh arís chun bheith i
m’ealaíontóir cónaithe, ach b’fhéidir
ag am eile sa bhliain seachas lár Mhí
na Samhna.”  

Is í Bríd Uí Chonghaile atá mar
chathaoirleach ar an ngrúpa ‘Mná le
Chéile’ a ritheann na ceardlanna

cuilteála san Ionad agus síleann sí,
“Mura raibh Áras Éanna ann ní
bheadh aon áit againn do na ceard-
lanna cuilteála.”  Deir Bríd, ‘Is
caitheamh aimsire atá ann dúinn;
déanamid na cuilteanna paistí
(patchwork) dár dtithe féin agus mar
bhronntanas do dhaoine.  Is rud
sóisialta é i ndáiríre do mhná an
oileáin.”  Tá fás agus forbairt tagtha
ar an ngrúpa ó thosaigh siad roinnt
blianta ó shin, ó chúigear ban an

chéad lá riamh go dtí os cionn scóir
inniu.  

B’fhéidir go mbeadh níos mó
aithne ag an saol mór ar Mhairéad Ní
Ghallchóir mar aisteoir agus ceoltóir
ná mar bhainisteoir ionad ealaíne.
Ghlac sí páirt an tábhairneora,
Angela, i Ros na Rún ar feadh na
mblianta agus chas sí an bodhrán
leis an ngrúpa ‘Altan’, ach is bainis-
teoir í anois ar Áras Éanna ó bhí 2009
ann.  Deir sí, “Bhí suim agam i gcónaí
san ealaíon agus ag an am bhí mo
shaol uile caite agam le ceol agus le
drámaíocht agus nuair a chonaic mé
an post fógartha shíl mé go mbeadh
sé suimiúil rud éigin úr a
dhéanamh.”   Cé go n-airíonn sí
uaithi saol an aisteora agus an cheoil
síleann sí go bhfuil sé go maith “spri-
oc nua a thabhairt duit féin in aman-
na agus tabhairt faoi dhúshlán nua.”
Tá clár lán d’imeachtaí ag Áras
Éanna ina gcuirtear seó amháin in
aghaidh na míosa ar siúl i rith na
bliana agus i bhfad níos mó ná sin sa
Samhradh.  Braitheann an clár go
mór mhór ar chúrsaí maoinithe na
bliana.  Cé go bhfuil riar maith
maoinithe ag Áras Éanna, tá na cior-
ruithe céanna i gceist leosan agus atá
le feiceáil i ngach áit eile sa tír. 

Cuirfear tús le taispeántas in
Amharclann na Cathrach, Gaillimh
inniu a bheidh ar siúl go dtí 5ú Meán
Fómhair.  Is taispeántas é seo chun
comóradh a dhéanamh ar dheich
bliana ar an bhfód ag Áras Éanna.
Beidh saothar le breis agus tríocha
ealaíontóir ar díol agus na pictiúir
agus na grianghraif uile bronnta ag
na healaíontóirí ar Áras Éanna saor
in aisce. 

Is chun spás cónaithe na n-
ealaíontóirí agus spás taispeántais a
chóiriú, den chuid is mó, atá an t-
airgead á bhailiú.  Deir Mairéad,
“Níor thuig mé i ndáiríre an meas a
bhí ar Áras Éanna go dtí gur chuir
muid an glaoch amach ar na
healaíontóirí.  Bhí faitíos orainn
nach mbeadh dóthain spáis againn
chun gach rud a thaispeáint.”

Táirgí 
Aloe 
Vera

Tá sí go hiomlán
nádúrtha . . .

Lámhdhéanta ar an
gcaighdeán is airde

Eco Galway, 46 The New Glebe, Tuam, Co. Galway. Tel: 093-27033, Mobile: 087 7422807, Email: pat @ ecogalway.com

Ceol na Scríbhneoireachta
Seoladh leabhar nua leis an údar clúiteach Liam Mac Cóil, a bhfuil cónaí air i Ráth Chairn i gContae na Mí, le déanaí. “An Chláirseach
agus an Choróin” is ainm don leabhar úr, agus seoladh é mar chuid den Chéad Chomhdháil Idirnáisiúnta ar Cheol agus ar Cheoltóirí
na hÉireann in Ollscoil Durham Shasana an mhí seo caite. Labhair Liam le Meadhbh Ní Eadhra faoin leabhar nua.

Cad a spreag é an leabhar
nua seo, faoi cheol an
chumadóra Éireannaigh,
Charles Villiers Stanford,
a scríobh?

“Bhí mé an-tógtha le ceol Stan-
ford tar éis dom éisteacht leis an
Tríú Siansa (An Siansa Éireannach)
os cionn dhá bhliain déag ó shin,”
ar Liam. 

Foilsíodh dialann scríbh-
neoireachta Liam, Nótaí ón Lár, in
2002. Is dialann í inar scríobh sé
faoi cheol Stanford. Iarradh air tuil-
leadh a scríobh agus chuir sé
roimhe scríobh faoi gach ceann den
seacht siansa, ceann i ndiaidh a
chéile.

“B’iontach an spreagadh an ceol
féin ar ndóigh,” ar sé.

Agus é ag caint faoin gceol, is léir
go bhfuil an-dúil ag Liam ann agus
go bhfuil an ceol iontach táb-
hachtach dó. An raibh spéis aige
ann i gcónaí? Deir sé go raibh spéis
aige sa cheol chlasaiceach ó bhí sé
ina ghasúr, agus go raibh ainm
Stanford cloiste aige “i bhfad siar”.
Bíonn an ceol agus an scríbh-
neoireacht nasctha le chéile ar
bhealach éigin go minic, rud a
thuigeann Liam go maith.

“I mo chás féin tá ceol agus scríb-
hneoireacht ceangailte le chéile,
cinnte,” ar sé. “Sa phrós is fearr, dar
liom, bíonn rithim agus fuaim agus
iontonú agus fiú airde agus ísle, in
amanna, i gceist. Sin ceann de na
fáthanna go mbraithim gur ealaín í
an phrós-scríbhneoireacht, mar ar
an gcuid is fearr ar fad, is aonad atá
sa phíosa próis a chuimsíonn
smaointe, mothú, ceol, reitric agus,
in amanna, drámaíocht, chomh
maith lena bhfuil i gceist le scéal nó
le hinsint.”

Tá an leabhar seo roinnte ar
bhealach an-éagsúil agus
neamhghnách, is é sin go bhfuil sé
briste suas mar a bheadh coinséartó
ann, le réamhcheol ag an tús agus
coda ag an deireadh. An raibh sé i
gceist ón tús ag Liam an leabhar a
leagan amach mar sin nó cathain a
bhuail an smaoineamh sin é?

“D’fhás an leabhar de réir a
chéile. Thosaigh mé trí nótaí a
bhreacadh ar na siansaí de réir mar
a d’éist mé leo. Is ina dhiaidh sin a
shíl mé nár mhiste an obair sin a
chur i gcomhthéacs, is é sin, a
mhíniú don léitheoir cuid éigin dá
raibh ar bun agam – an réamhcheol;
agus seoladh nó envoi a chur ag an
deireadh – sin é an coda. 

Bhí nithe eile ar theastaigh uaim

iad a rá nach raibh bainteach go
díreach le haon cheann de na
siansaí agus chuir mé ‘idircheol’ ar
na caibidlí sin,” ar sé.

An rud ba thaitneamhaí faoin
leabhar a scríobh, a deir Liam, ná a
bheith ag éisteacht leis an gceol
agus ag breacadh nótaí faoi. 

“Ach bhí an taighde an-tait-
neamhach freisin,” ar sé. “Is
cuimhin liom nuair a d’aimsigh mé
dírbheathaisnéis Stanford, Pages
from an Unwritten Diary, sa Leab-
harlann i Maigh Nuad agus bhí mé
ag pléascadh amach ag gáire faoi na
scéalta grinn a bhí ann.”

Labhraíonn Liam faoin iarracht a
rinne sé “breith ar an nóiméad,
crúb a shá isteach i sruth an cheoil
agus breith ar bhreac éigin.” 

Deir sé nach rud comhfhiosach a
bhí ansin. 

“Is é an rud a tharlaíodh ná go rit-
headh smaoineamh éigin liom nó
mothú agus an ceol ar siúl agus
d’fhéachainn leis sin a bhreacadh
síos ar an bpointe.”

Tá cuma an-chlasaiceach ar an
leabhar seo sa dóigh is go bhfuil
ardchaighdeán clódóireachta ann.
Deir Liam go bhfuil “an-chreidiúint
go deo” ag dul do Leabhar Breac, do
Dharach Ó Scolaí agus do
Chaomhán Ó Scolaí, as sin.

“Is breá liom go bhfuil léaráidí sa
leabhar agus samplaí ceoil chomh
maith le hinnéacs cuimsitheach.
Cuireann na nithe sin freisin leis an

leabhar agus tugann toise táb-
hachtach agus stádas breise dó.
Táim an-sásta faoi sin,” ar sé.

Le leabhar mar seo, a bhfuil an
oiread sin réamhoibre agus taighde
i gceist, caithfidh go nglacann sé
an-chuid ama é a scríobh agus a
chríochnú.

“Is dócha go bhféadfá a rá go
bhfuilim beagnach dhá bhliain
déag ag obair ar an leabhar seo,” a
deir Liam. 

Ag déanamh cur síos ar an leab-
har, deir sé gur “leabhar imprisiún,
smaointe, agus mothúchán é go
príomha – mar atá ráite san fhothei-
deal: dialann impriseanaíoch.”

Tá teideal an leabhair seo ion-
tach spéisiúil, mar go bhfuil dhá

shiombail an-éagsúla á gcur in aon
abairt amháin – an chláirseach agus
an choróin. Ceanglaíonn sé dhá
náisiún le chéile – Éire agus Sasana.
Téann Liam i ngleic, mar sin, le
ceist an Éireannachais agus le ceist
an tSasanachais, in aon leabhar
amháin. An raibh sé deacair é sin a
dhéanamh? Nó cén bealach ar thug
sé faoin dúshlán?

“Dá gcuirfinn romham ag an tús
dul i ngleic le ceist ‘an dá náisiún’
nó lena bhfuil i gceist leis an
gcláirseach ar thaobh amháin agus
leis an gcoróin ar an taobh eile táim
ag ceapadh go scanróinn roimhe.
Ach ní mar sin a tharla. Lean mé an
ceol agus lean mé Stanford agus
thug sé sin mé chuig tuiscint ar an
gcaoi ar réitigh seisean an dá
thaobh den scéal,” ar sé.

“An té a bhfuil Gaeilge aige níl
‘an tÉireannachas’ á chiapadh,” a
deir Liam. “Tá sé socair ina
fhéiniúlacht féin – is Gael é, más
maith leat. Mar sin tá cead aige nó
aici a rogha ruda a dhéanamh.
Féadfaidh sé nó sí dul le hamhráin
Ghaeilge a chóiriú nó le stíl
chomhaimseartha éigin nó aithris a
dhéanamh ar chumadóir ar bith is
maith leis nó léi agus gan a bheith
buartha faoi fhréamhacha nó faoi
fhéiniúlacht nó faoi stíl Éireannach
a chur in iúl mura dteastaíonn
uaidh nó uaithi. Ach an té atá ag iar-
raidh a bheith Gaelach agus gan
labhairt na Gaeilge aige – tá fadhb

ag an duine sin.”
Is cosúil nach bhfuil sos ar bith á

ghlacadh ag Liam mar tá sé ag obair
ar leabhar eachtraíochta staire do
dhéagóirí faoi láthair. An Litir an t-
ainm atá air agus b’fhiú a bheith ag
faire amach dó. Is féidir An
Chláirseach agus an Choróin a
cheannach ón Siopa Leabhar i
mBaile Átha Cliath agus i siopaí eile
nó díreach ón bhfoilsitheoir ag
www.leabharbreac.com. 

Liam Mac Cóil, Jeremy Dibble, Gareth Cox, Séamas de Barra agus Ruth Fleischmann in Ollscoil Durham, ag an gcéad
Chomhdháil Idirnáisiúnta ar Cheol na hÉireann, tar éis seoladh a gcuid leabhar ar na cumadaoírí Stanford, Esposito,
Bodley agus Fleischmann.

Léirmheas
Le Ciarán Dunbar

Smaointe ar
Árainn
Agnes O’Farrelly / Úna Ní
Fhaircheallaigh, Curtha in
eagar ag Ríona Nic Congáil, €20

IS dialann bheag thaistil é an
leabhar seo a scríobh Úna Ní
Fhaircheallaigh in Árainn ag
tús an chéid seo caite. 

Chuaigh Ní Fhaircheallaigh
go hÁrainn den chéad uair i
1898 agus foilsíodh Smaointe
ar Árainn i 1902. Baineann an
leabhar le hInis Meáin go
háirithe. 

Chomh maith leis an bhun-
leagan Ghaeilge, curtha in
eagar ag Ríona Nic Congáil, tá
an t-ábhar aistrithe go Béarla
ag an eagarthóir chomh maith.

Is é ceann de na rudaí is sun-
tasaí faoin leabhar ná go bhfuil
sé dírithe go príomha ar mhná
na n-oileán. 

“Ach bhí an taighde an-
taitneamhach freisin,” ar
sé. “Is cuimhin liom nuair
a d’aimsigh mé dírb-
heathaisnéis Stanford,
Pages from an Unwritten
Diary, sa Leabharlann i
Maigh Nuad agus bhí mé
ag pléascadh amach ag
gáire faoi na scéalta grinn
a bhí ann.”

TEILIFÍS agus RAIDIÓ

Féach ar:

Cúrsa scileanna láithreoireachta
Le Treasa Bhreathnach 

MÁ smaoinigh tú riamh gur mhaith leat a
bheith ar an teilifís, seo do sheans!  Tá an
comhlacht neamhspleách teilifíse Neme-
ton, atá lonnaithe sa Rinn i bPort Láirge, ag
lorg pearsana nua teilifíse.  Tá siad ag
glacadh le hiarratais faoi láthair uathu siúd
ar mhaith leo páirt a ghlacadh i ndianchúr-
sa láithreoireachta teilifíse a bheidh ar siúl

idir 13ú agus 16ú Meán Fómhair.  Beifear
ag díriú ar ghnéithe éagsúla de cheird an
láithreora le linn an chúrsa: oiliúnú glóir
agus cumas cainte, gnéithe teicniúla na
teilifíse, scileanna bunúsacha an láithreo-
ra agus scileanna tábhachtacha eile.  Is i
stiúideo teilifíse Nemeton a bheidh an
cúrsa seo á reáchtáil, agus is é an 20ú
Lúnasa an spriocdháta dóibh siúd ar
mhaith leo iarratas a chur isteach.  

Ré dhigiteach na
teilifíse linn ar
deireadh
Le Treasa Bhreathnach 

TÁ sé beartaithe ag RTÉ tús a chur leis an ré
dhigiteach in Éirinn agus é fógartha ag an
Aire Cumarsáide, Fuinnimh agus Acmhain-
ní Nádúrtha, Eamonn Ryan an tseachtain
seo go dtiocfaidh deireadh leis an tseirbhís
teilifíse analóg roimh dheireadh 2012. Tá
RTÉ chun seirbhís athchur digiteach a
thógáil trí 51 aonad tarchuradóra ar fud na
tíre chun clúdach a thabhairt do 98% den
daonra.  Tá sé i gceist acu seirbhís nua
satailíte a thógáil don 2% atá fágtha ina dhi-

aidh sin.  
Meastar go mbeidh costas de €70 milliún

ar an tseirbhís dhigiteach. Tabharfaidh an
córas digiteach deis do dhaoine suas le 9
gcainéal teilifíse a fháil agus cuirfidh sé
seirbhís úr teilithéacs ar fáil chomh maith.  

Beidh RTÉ, TG4, TV3 agus cainéal
náisiúnta raidió ar fáil ar an tseirbhís dhig-
iteach chomh maith. Mar thoradh ar an ré
dhigiteach beidh níos mó spás ar fáil sna
bannaí craoltóireachta arbh fhéidir a úsáid
do sheirbhísí eile soghluaiste, nó
leathanbhanda.   

Éist le: 
Raidió Fáilte: ‘Fuaim Feirste’
Cuireann Sarah Nic Loinsigh an
chuid is fearr de thallann áitiúil
Bhéal Feirste in bhur láthair sa
chlár seo. Gach seachtain
tagann banna ceoil nua rac nó
Indie isteach chuig an stiúideo
le léiriú beo agus píosa comhrá
a dhéanamh le Sarah ar ‘Fuaim
Feirste’.  Dé Céadaoin @ 9i.n. 

Raidió na Life: ‘Fuaimrian’
Cuireadh tús le sraith nua raidió
an tseachtain seo caite ina
gcraoltar clibeanna fuaime ag
amanna éagsúla i rith an lae.   Ta
gaol láidir idir coincheap na
sraithe agus méarlorg duine
agus is iarracht í gach clib chun
rud éigin ar leith a léiriú faoin lá
áirithe sin i saol an duine sin.
Gach lá ag amanna éagsúla i rith
an lae. 2.30i.n., 4.30i.n. agus
6.05i.n. ina measc.

RTÉ Raidió na Gaeltachta: ‘Ag
Damhsa sa gCampa’ Is sraith í
seo ina dhíríonn Máirtín Davy ar
ré an cheol tíre (showband) agus
san oíche amárach cloisfear ceol
ó Johnny Carroll, “an fear leis
an trumpa ógra’.   Amárach @
11i.n. 

TG4: ‘John Beag agus na hAncairí
Beo’  Clár faisnéise faoi réaltaí ceoil
Chonamara, John Beag Ó Flatharta
agus na hAncairí.  Sa chlár seo,
labhraíonn John Beag go fírinneach
ar a shaol féin agus ar a shaothar.  I
measc na gcainteoirí eile a bheidh
páirteach sa chlár, beidh Tom an
tSeoige, Dara Bán, Sarah Ghriallais
agus go leor de lucht leanta John
Beag.  Dé Domhnaigh @ 2.25i.n.

Setanta: ‘Man City v Valencia’ Tá
Man City chun aghaidh a thabhairt
ar Valencia agus iad beagnach réidh
leis an obair ullmhúcháin do
shéasúr 2010/2011.  Craolfar an
cluiche beo ó staid Mhanchain.  Dé
Sathairn @ 6.45i.n.

BBC 1: ‘The Secret Tourist’ Sa tsraith
seo fiosraíonn Matt Allwright an
drochthuairisciú a dhéantar ar
óstáin agus ionaid saoire ar fud an
domhain.  Le cabhair ó oifigeach
sláinte comhshaoil nochtar rúin
mhóra na n-ionad saoire agus na
camscéimeanna éagsúla
turasóireachta.  Dé hAoine @ 9i.n.

Tá siúl go mbeidh Robinho ar ais arís le Man City tar éis dá conradh le Santos críochnú an tseachtain seo.  Beidh le feiceáil cén chaoi sort caidreamh
a bheidh idir é agus Mancini.   

CEOLTÓIR na Seachtaine

Labhraíonn Caitríona Ní Chadhain le Féilim Ó hAoláin ó na ‘Hardcore
Priests of Yemen,’ banna uathúil beomhar as Contae na Gaillimhe
Cén chaoi ar tháinig sibh le
chéile?
“Chas muid le chéile mar
dhéagóirí. Is breá linn éis-
teacht le ceol agus dul go
gigeanna. Rinne muid ár n-
intinn suas ár gcuid ceoil féin
a sheinm a bheadh tait-
neamhach dár gcairde féin
agus go mbainfeadh daoine
taitneamh as éisteacht nó
damhsa leis.”

Cén chaoi a ndéanfá cur síos
ar an bhanna?
“Is grúpa trialach beoléirithe
ceoil muid atá lonnaithe i
gcathair na Gaillimhe. Ait an
bealach é le cur síos ar an
mbanna!”

Cén smaoineamh atá taobh
thiar den ainm?
“Há, sin ceist deacair. Níl a
fhios againn, oíche fhada ag
cleachtadh is ag ól roimh gig,
nuair a dhúisigh muid ar
maidin na ‘Hardcore Priests of
Yemen’ a bhí orainn. Sin mar a
bhí le seacht mbliana anuas!”

Céard ar cheart do dhaoine a
bheith ag súil leis ag gig na
Hardcore Priests?
“Casann muid meascán de
chineálacha éagsúla ceoil
ska/func agus punc chomh
maith le giotaí de cheol trai-

disiúnta. Is buncheoil dár
gcuid féin ar fad atá againn.
Cuireann muid seónna
neamhghnácha ar siúl le téa-
maí éagsúla ag úsáid ‘propan-
na’ móra spreagúla agus cul-
tacha ildaite. Is breá linn
gigeanna atá chomh
idirgníomhach agus is féidir a
chur ar siúl.”

Céard iad na huirlisí a bhíonn
agaibh?
“Tá seachtar sa ghrúpa ar a
bhfuil dord, giotáir, fliúit, vei-
dhlín, maindilín, jembe agus
cnaguirlisí.”

Tá sibh i mbun albaim a chur
le chéile, cén chaoi a bhfuil ag
éirí leis?
“Go maith. Beidh muid ag dul
ar ais go dtí stiúideo beag i
nGlaschú, ‘Green Door Stu-
dios’ faoi cheann cúpla mí
chun é a dhéanamh. Ba é
Green Door an stiúideo a thug
cabhair dúinn chun ár EP a
chur le chéile.  Beidh sé ar fáil
am éigin i mí Mheán Fómhair.
Beidh sé ar fáil ar iTunes
chomh maith.”

An bhfuil ainm agaibh ar an
albam go fóill?
“Níl fós ach tá muid oscailte
do thuairimí.”

Cár féidir linn na Hardcore
Priests a fheiceáil?
“An chéad gig mór eile atá
againn ná an Galway Under-
ground Festival.”

Cén sórt próiseas  
scríbhneoireachta a bhíonn
agaibh?

“Níl aon phróiseas ar leith
againn fós. Déanann muid iar-
racht an méid craic a bheith
againn le chéile agus is féidir.
Gach cleachtadh cócarálann
muid dinnéar, tógann muid
go bog é  agus seineann muid
le chéile gach rud a cheapann
muid a fhuaimníonn go

maith.”
Céard atá i gceist leis an 
Galway Underground 
Festival?
“Is féile í atá ar siúl le grúpaí
ceoil, dj’s agus ealaíontóirí
áitiúla.  Beidh sé ar siúl ar an
7ú agus 8ú lá de mhí Lúnasa
in amharclann Nuns Island

agus Cuba live. Is féidir eolas a
fháil ag
www.sinisterpigeon.com.”

Céard atá i ndán do 
thodhchaí na Hardcore
Priests?
“Neart gigeanna, ceol agus
craic!”

8 OIDEACHAS
Gaillimheach
mar
Uachtarán
nua ASTI

Le Meadhbh Ní Eadhra

IS é Jack Keane an tUachtarán
nua ar Chumann na Meán-
mhúinteoirí, Éire (ASTI), an
ceardchumann dá chineál is
mó sa tír. Níl sé ach seachtain
i mbun an phoist seo agus is
cinnte go bhfuil go leor dúsh-
lán amach roimhe. Is múin-
teoir meánscoile é an tUasal
Keane a mhúineann Tíreo-
laíocht agus Béarla i gColáiste
Rís in Inis i gContae an Chláir.
Deir sé gurb iad na tosaíochtaí
atá aige ná coinníollacha fos-
taíochta múinteoirí a chosaint
agus earnáil an oideachais a
chosaint ar thuilleadh cior-
ruithe.

“Bhí ár gcuid scoileanna
tearcmhaoinithe sular
fógraíodh ciorruithe ar bith le
dhá bhliain anuas,” ar sé.
“Mar Uachtarán ASTI,
oibreoidh mé chun a chur ina
luí ar pholaiteoirí gurb é an
bealach chun an eacna-
maíocht a fheabhsú ná
infheistíocht chuí a
dhéanamh in earnáil an
oideachais. Ní hé seo an
réiteach tapa atá de dhíth
chomh géar sin ón rialtas, ach
is é an t-aon réiteach buan nó
inmharthana atá ann. Chomh
maith leis sin, is é an t-aon
bhealach é gur féidir linn
deiseanna saoil ár ndaoine
óga sa todhchaí a chosaint.”

Is as Cathair na Gaillimhe ó
dhúchas don Uachtarán nua
agus d’fhreastail sé ar Ollscoil
na hÉireann, Gaillimh. Tá sé
mar bhall gníomhach de ASTI
le tríocha bliain anuas.
Bhíodh sé ina stíobhard scoile
agus ina chathaoirleach
craoibhe, i measc rudaí eile.
Freisin, bhí sé ar chúpla coiste
éagsúil de chuid ASTI. 

San áireamh anseo tá an
Lárchomhairle Fhei-
dhmiúcháin, an coiste
oideachais agus an buan-
choiste. Bhí sé mar ionadaí
ASTI ar an gComhairle
Náisiúnta Curaclaim agus
Measúnachta agus ar an
gComhairle Mhúinteoireach-
ta. Déanann ASTI ionadaíocht
ar 18,000 múinteoir
méanscoile ar fud na tíre.

Muineachán i lár báire

“TÁ an campas le bheith lon-
naithe ar iarbheairicí an
airm i mbaile
Mhuineacháin, a dúnadh
anuraidh,” a deir sé. “Tá
obair le tosú go luath an
bhliain seo chugainn ar
champas ar fiú €20 milliún
é. Le déanaí, tháinig for-
bairtí nua chun cinn, nuair a
dúirt Naíonra Ultain, atá cean-
gailte le Gaelscoil Ultain faoi láthair,
leis an gCoiste Gairmoideachais gur
mhaith leo a bheith san áireamh ar
an gcampas nua. Tá an Roinn
Oideachais i ndiaidh faomhadh a
thabhairt don naíonra agus mar sin
tá suíomh curtha in áireamh dóibh ar
an gcampas. Tá an naíonra fós le
bheith ceangailte leis an nGaelscoil,
rud a dhéanann ciall,” a deir Martin.

“Tá an naíonra ag fanacht ar
mhaoiniú anois,” ar sé. “Tá an
suíomh acu, níl uathu ach an t-
airgead. Táimid dóchasach go
bhfaighidh siad é. Sílim go bhfuil
céim mhór chun tosaigh glactha ag
an staid seo, mar go bhfuil áit tugtha
don naíonra ar an suíomh.”

Tá Gaelscoil Ultain, a bhfuil 214
dalta ag freastal air, le foirgneamh
nua a fháil ar an gcampas seo, rud
atá de dhíth go géar orthu. Ní
hamháin sin, ach tá Gaelcholáiste
Oiriall, meánscoil a bunaíodh cúig
bliana ó shin agus atá ag feidhmiú as
“lóistín ar cíos” agus “tithe
réamhchóirithe,” le foirgneamh
buan a fháil ar an gcampas nua
freisin. 

Beidh 186 dalta ag freastal ar an
nGaelcholáiste seo i mí Mheán
Fómhair, agus tá líon na ndaltaí ag
méadú i gcónaí. 

Má éiríonn leis an naíonra maoiniú
a fháil, beidh naíonra, Gaelscoil,
Gaelcholáiste agus Institiúid
Bhreisoideachais (MIFET) ar an aon
láthair amháin, chomh maith le
spórtlann agus páirceanna imeartha,
atá in úsáid ag Gaelcholáiste Oiriall
cheana féin. Anois agus campas
oideachais comhtháite le bheith lon-
naithe i mBaile Mhuineacháin, crei-
deann an tUasal O’Brien go bhfuil
seans ann go dtosóidh daoine ag
breathnú ar an gcontae ar bhealach
nua. 

“Má tá tuilleadh díláraithe le tarlú,
cá bhfios ach go mbeidh infheisteoirí
agus gnólachtaí ag iarraidh teacht
anseo, mar thoradh ar an gcampas

nua seo atá againn. Beidh daoine óga
le hoideachas agus scileanna teanga,
agus lucht oibre oilte, againn anseo i
Muineachán. 

Mar gheall ar an togra nua seo,
beidh struchtúr oideachais an-
mhaith ann agus is cinnte go meall-
faidh sé sin comhlachtaí nó
eagraíochtaí agus iad ag lorg áit oir-
iúnach le lonnú,” ar sé. 

“Tá go leor daoine ann a bhreath-
naíonn ar Mhuineachán mar chontae
teorann, ach creidimid féin go bhfuil
Muineachán i lár na tíre. Táimid
leathbhealach idir Baile Átha Cliath
agus Béal Feirste agus in ionad a
bheith ag breathnú orainn mar chon-
tae imeallach, ba cheart breathnú
orainn mar chontae i lár báire.”

I dtaobh na Gaeilge de, tá an cam-

pas seo cosúil le Gaelchampas. Tá an
chuma ar an scéal go mbeidh naíon-
ra, Gaelscoil agus Gaelcholáiste lon-
naithe ar an gcampas agus chomh
maith leis sin deir Martin go bhfuil sé
ar intinn acu cúrsaí trí Ghaeilge a
chur ar fáil san Institiúid
Bhreisoideachais.

“Ba mhaith linn go mbeadh leanú-
nachas ann maidir leis an
nGaeloideachas, ionas go mbeidh an
deis ag daltaí leanúint ar aghaidh leis
an nGaeilge i ndiaidh dóibh an scoil a
fhágáil. Beidh daltaí a fhreastalaíonn
ar an gcampas seo chomh líofa agus
chomh cumasach ó thaobh na
Gaeilge de le cainteoirí Gaeltachta,
agus is rud iontach é sin.”

Ar ndóigh, is smaoineamh iontach
cliste é campas den chineál seo a
chruthú, mar go mbeidh acmhainní
agus áiseanna á roinnt idir na
scoileanna agus an institiúid, agus ar
an dóigh sin sábhálfar go leor airgid. 

Deir Martin go bhfuil Gaeilgeoirí
Mhuineacháin den tuairim gurb é an
campas seo “an tacaíocht is fearr
agus is praiticiúla a tugadh riamh
don Ghaeilge.”

“In ionad a bheith ag caint faoin
rud ar fad, tá gníomhaíocht ann. Tá
sé seo ag tarlú, gan amhras ar bith.
Beidh fíormhúinteoirí ag múineadh
ar an gcampas, beidh fíorfhoirgnimh
ar an gcampas, beidh fíoracmhainní
ann. Sin fíorthacaíocht.”

Máire Nic
Thaidhg
(Dalta Ardeiste i gColáiste Oiriall i
gContae Mhuineacháin)

“Is infheistíocht ollmhór é seo, de
€20 milliún, i gcúrsaí oideachais sa
chontae. Ceapaim gur smaoineamh
iontach é an campas seo mar go
gcuirfidh sé go mór le dul chun cinn
na Gaeilge i gCo. Mhuineacháin. Is
éard a bheidh ann ná pobal Gaeilge
le hachan duine ag labhairt ár
dteanga dúchais ann. Is léir, leis na
ceithre Ghaelscoil atá sa chontae
cheana féin, go bhfuil géarghá le

spás breise fá choinne Choláiste
Oiriall atá ag fás achan bhliain ó
bunaíodh é i 2004. Is céim
fhíorthábhachtach é seo don
Ghaeloideachas, ní amháin i
Muineachán , ach mar mhúnla
eiseamláire chun oideachas a chur
ar fáil go náisiúnta.

Táim féin beagnach críochnaithe
ar scoil agus tá an Ardteist á
déanamh agam i mbliana. Mar sin ní
bhfaighidh mé deis freastal ar an
gcampas úrscothach seo, ach táim
ag súil go mór le cuairt a thabhairt ar
an phobal Gaeilge a bheas againne i
gContae Mhuineacháin!”

Beidh foirgneamh  buan ag an nGael-
choláiste seo ar an gcampas nua,
agus osclóidh sé i 2012.

Tuairim

Martin O'Brien,
Príomhfheidhmeannach
Choiste Gairmoideachais
Mhuineacháin.

Coláiste Oiriall mar atá sé faoi láthair. Beidh foirgneamh ceart ag lucht na scoile seo ar an gcampas nua i
Muineachán.

Is iad Coiste Gairmoideachais Mhuineacháin atá ag bainistiú an phlean don chéad
champas oideachasúil comhtháite in Éirinn, a bheidh ag oscailt go hoifigiúil i 2012.
Labhraíonn Meadhbh Ní Eadhra le Martin O’Brien, Príomhfheidhmeannach an
Choiste, faoin gcampas nua agus faoi na forbairtí atá ag teacht air.

Próiseas nua maidir le haitheantas
meánscoileanna fógartha
Le Meadhbh Ní Eadhra

AN tseachtain seo caite, d’fhógair
an Tánaiste, Mary Coughlan, go
mbeidh leasú suntasach ag teacht
ar an bpróiseas a bhaineann le
hiar-bhunscoileanna nua a
aithint. Tá grúpaí agus
eagraíochtaí éagsúla ag fáiltiú
roimh fhógra an Tánaiste ach tá
cáineadh á dhéanamh ag cuid
eile. Tá Gaelscoileanna Teo ina
measc siúd atá ag fáiltiú roimh
fhógra an Tánaiste. 

Faoin gcreatlach nua a bhunó-
far aontófar na critéir a úsáidfear
chun iarratais do bhunú iar-
bhunscoileanna a mheas. Mar
thoradh ar an bpróiseas seo beidh
trédhearcacht ag baint leis an
bpróiseas cinnteoireachta ag leib-
héal na Roinne Oideachais agus
Scileanna maidir le haitheantas a
bhronnadh ar scoileanna nua
beartaithe. 

Ag tagairt do na himpleachtaí a
bheadh ann do na hiar-bhun-
scoileanna Lán-Ghaeilge, dúirt
Bláthnaid Ní Ghréacháin, Ard-
Fheidhmeannach Gaelscoileanna
Teo, “Fáiltímid go mór roimh
athchóiriú ar an bpróiseas
aitheantais d’iar-bhunscoileanna,
agus tá sé an-tráthúil i bhfianaise
an athbhreithnithe atá á chur i
gcrích ar an bpróiseas a
bhaineann le haitheantas bun-
scoileanna. Táimid muiníneach
go mbeidh an t-athchóiriú
beartaithe chun leasa an
tsoláthair iar-bhunscolaíochta

agus go dtabharfar aitheantas cuí
do riachtanais agus don éileamh
mór ar sholáthar iar-bhunsco-
laíochta Lán-Ghaeilge.”

I measc na gcritéar atá
réamhaitheanta ag an Tánaiste,
áirítear an riachtanas a bhainfidh
le cumas aon scoil nua a bhunófar
chun freastal ar an éagsúlacht.
Freagraíonn na scoileanna Lán-
Ghaeilge do sholáthar na
héagsúlachta ag leibhéal sain-
mheon creidimh/teanga agus
freastlaíonn siad ar gach cúlra
teangeolaíoch, sóisialta agus
acadúil na ndaltaí. 

Tá an Tánaiste ag moladh go
mbunófar Aonad Gaelscolaíochta
i scoil Lán-Bhéarla. Ag trácht ar an
moladh seo, deir Ní Ghréacháin
gur maith an rud é go gcuirfear
Gaeloideachas ar fáil do dhaltaí
áit nach bhfuil dóthain éilimh
ann do scoil neamhspleách.
Tugann sí rabhadh, áfach, ag rá,
“Ní mór leanacht leis an idirphlé
idir an Roinn agus Gaelscoileanna
Teo ar mhaithe le hathbhreithniú
agus forbairt chuimsitheach a
dhéanamh ar mhúnla an Aonaid
mar choincheap agus mar chur
chuige.”

Deir sí go bhfuil “a lán dúsh-
lán” ag baint leis an múnla reatha.

Tá sé i gceist go mbunófar
Grúpa Comhairliúcháin san
Fhómhar a dhéanfaidh moltaí a
ullmhú agus a chur faoi bhráid an
Tánaiste maidir le haitheantas
d’iar-bhunscoileanna. Táthar ag
tuar go mbeidh riachtanas ann áit
scoile a bheith ar fáil do 67,000
dalta breise faoi 2024.  “Second-
Level Patronage Advisory Group”
nó An Grúpa Comhairleach
Pátrúnachta Dara Leibhéal an t-
ainm atá ar an ngrúpa comhair-
liúcháin seo. Deir Gaelscoileanna
Teo go dtréaslaíonn siad don
Tánaiste tabhairt faoin bpróiseas
seo agus go bhfuil siad “tiomanta
don chomhoibriú leis an Tánaiste
agus leis an Roinn ar an gceist
ríthábhachtach seo”. Tá an
eagraíocht ag súil le ról lárnach a
imirt sa dúshlán a bhaineann leis
an gcóras is éifeachtaí a chur i
bhfeidhm. 

“Molaimid go gcinnteoidh an
Tánaiste go mbeidh ionadaithe le
saineolas ar riachtanais na
scoileanna Lán-Ghaeilge ar an
nGrúpa Comhairleach,” ar siad.

Deir Ruairí Quinn, urlabhraí
oideachais Pháirtí an Lucht Oibre,
gur comhartha é bunú an ghrúpa
seo de chladhaireacht pholaitiúil
Mary Coughlan agus de rud eile a

bheith curtha ar an méar fhada. 
“Cosúil leo siúd a tháinig

roimpi, tá an tAire i ndiaidh cin-
neadh maidir le Educate Togeth-
er a aithint mar phátrún dara leib-
héal a sheachaint,” ar sé. “Tá na
coistí gairmoideachais agus an
Eaglais Chaitliceach in aghaidh
fhorbairt an oideachais ilchrei-
dmhigh inár meánscoileanna. Tá
an iomarca eagla ar an Aire é seo a
cheistiú agus an status quo a
athrú.”

Deir an tUasal Quinn freisin
nach bhfuil oideachas ilchrei-
dmheach ar fáil do thuismitheoirí
faoi láthair, agus go bhfuil sé seo
“doghlactha.” 

Táthar ag tuar go n-ardóidh an
daonra in oirthear na hÉireann
níos tapúla ná sa chuid eile den
tír, agus deir an tAire Oideachais
gur lú seans go mbeidh spás
breise i seomraí ranga ann.

“Sna cásanna seo, beidh
géarghá le critéir shoiléire agus le
trédhearcacht níos fearr maidir le
cinntí a dhéanfar faoi phátrú-
nacht sna scoileanna,” ar sí. “Tá
pátrúin éagsúla ag iarraidh
scoileanna nua a bhunú. Tá sé
tábhachtach go mbeidh critéir
shoiléire ann do gach pátrún sula
ndéanfaidh siad iarratais.”

Eolaíocht
agus ealaín
nasctha le
chéile
Le Meadhbh Ní Eadhra

CHUIR Ollscoil na hÉireann, Gail-
limh múrmhaisiú nua i láthair le
déanaí, darb ainm “Scientific
Wonders of the World”. 

Tá an múrmhaisiú seo 12
méadar ar fad agus péinteáladh le
linn seachtaine amháin é mar
chuid de chlár samhraidh Uni-4-
U na hOllscoile.  Tháinig fiche
páiste ó bhruachbhailte in Oirt-
hear na Gaillimhe le chéile chun
an phéinteáil a dhéanamh. 

Is as go leor áiteanna difriúla ar
domhan do na páistí seo, agus iad
go léir aon bhliain déag d’aois. Bhí
an múrmhaisiú mar chuid den
togra “Science Meets Art,”  a
reáchtáil an tIonad Náisiúnta um
Eolaíocht na hInnealtóireachta
Bithleighis, agus iad ag iarraidh
eolaíocht agus ealaín a mheas-
cadh le chéile.  

Léiríonn an múrmhaisiú
réimse d’íomhánna eolaíochta.

NODANNA
TRASNA
1 Roghnaigh, polaiteoir mar shampla (4)
2 Ardmheas a thaispeáint do dhuine (4)
6 Ábhar donn a thagann ar mhiotal tais (5)
7 Faightear é (iad) ag dul ó áis rotha go himeall rotha ar rothar (5)
9 Ábhar marfach má ítear nó óltar í (4)
11 Meánlae (4)
13 Créatúr tanaí, fada a chónaíonn san ithir agus a ítear ag na héin (5)
14 Tá ceithre chinn ar an dá lámh agat (4)
15 Bonn a raibh luach 21 scilling air fadó (4)
17 Déan tagairt do rud le linn comhrá (3)
19 Dochtúir (3)
20 Eachtrannach (6)
22 Ainmhí a théann ar mire le linn Mí an Mhárta? 97)
24 An tréimhse idir maidin agus oíche (2)
26 Éirigh níos mó (5)
28 Giúdach, duine ó Iosrael (6)
31 Píosa filíochta (3)
32 Feidhm, cuspóir (5)
33 Teocht ard (2)
34 Córas taistil arbh fhearr le John Gormley, b'fhéidir? (6)

SÍOS
1 Is ionann agus leath na hoibre ceann maith acu seo (3)
2 Tráchtáil, díol agus ceannach (3)
3 Crua, mar chúrsa foghlamtha thar a bheith dlúite (4)
5 Arbhar, eorna mar shampla (3)
6 A mhalairt ó olc, taitneamhach (5)
8 Ábhar cainte a mhionscrúdú tríd argóintí intleachtacha? (3)
10 Tapa, gasta (4)
12 Déanta as miotal luachmhar, buí (4)
13 Cluiche Gaelach ina mbíonn daoine ag ciceáil agus iompar 

liathróide (4)
14 Tarraing, le milseacht do ghlóir (5)
16 Grúpa daoine in aon ghrúpa creidimh amháin (7)
17 An croí áit, baile nó cathrach (3)
18 Bó óg (3)
20 Cuireann sé nó sí an dlí i bhfeidhm (5)
21 Cineálta, fial (4)
23 Deighilt, scoilt (6)
25 Deatach, aer truaillithe (5)
27 Duine a scríobhann leabhar (4)
29 Tá péire acu againn, siúlann muid orthu (3)
30 Na héadaí oifigiúla a chaitheann daoine ar scoil nó in arm mar 

shampla (4)
32 Nua, difriúil (2)

Crosfhocal  06.08.2010

Duais na seachtaine
Bronnfar rogha leabhar Gaeilge ar bhuaiteoir na seachtaine. 
Ní mór iarratais a bheith ar ais roimh 11 Lúnasa, 2010 chuig: 
Crosfhocal, Gaelscéal, An Chuasnóg,  An Spidéal, Co na Gaillimhe.

Ainm ....................................................................................................

Seoladh ................................................................................................

..............................................................................................................           

Fón......................................      Rphost..................................................

Crosfhocal
30.07.2010
Buaiteoir na Seachtaine 
seo: 
Sinéad Starrs,
5 Ascaill Chéadair,
Baile an Chaistil,
Co. Aontroim.

Europus/GMIT
i gcomhar leis an 

Roinn Gnóthaí Pobail, Comhionannais agus Gaeltachta

Seol iarratas mar aon le CV chuig :-
EUROPUS

An Comhlacht Teanga
An Cheathrú Rua, Co na Gaillimhe

roimh Dé hAoine an 20 Lúnasa 2010

Teil: 091/572 082                       Faics: 091/572 335
Ríomhphost eolas@europus.ie

Ardchúrsa Oiliúna in Aistriúchán
Cáipéisí Dlí agus Cáipéisí Stáit eile

De bharr an méid éilimh a bhí ar an
gcéad chúrsa de seo i mbliana
reáchtálfaidh Europus/GMIT, faoi
urraíocht na Roinne Gnóthaí
Pobail, Comhionannais agus
Gaeltachta, dianchúrsa oiliúna 
lánaimseartha eile a sheasfaidh 6
seachtaine ar aistriúchán cáipéisí
dlí agus cáipéisí stáit eile  i dTír an
Fhia i gConamara ag tosú i mí
Meán Fómhair 2010. Glacfar le
hiarratais ó chéimithe a mbeidh

caighdeán ard acu i nGaeilge agus i
mBéarla. Beidh buntáiste ag
daoine a mbeidh na cáilíochtaí sin
agus cáilíochtaí sa dlí acu. Beidh
scrúdú scríofa mar chuid den
phróiseas roghnúcháin. Ní bheidh
aon táille ar an gcúrsa. Ní ghlacfar
ach le líon teoranta daoine ar an
gcúrsa agus déanfar roghnú 
randamach ar na daoine a
cháileoidh má bhíonn an iomarca
iarrthóirí ann. 



28 • GAELSCÉAL 
Dé hAoine, 6 Lúnasa, 2010

9 I MEASC AN PHOBAIL
Ba bhreá linn pictiúir leatsa i Gaelscéal agus ar ár suíomh idirlín. Má tá ócáid nó imeacht pobail nó sóisialta ar siúl agat, is féidir grianghraif 
de a sheoladh chugainn ag nuacht@gaelsceal.ie Ní mór go mbeadh caighdeán réasúnta ins na pictiúir agus cead faighte agat chun iad a
fhoilsiú ó na daoine atá le feiceáil iontu. Cuirfidh muid na cinn is fearr i gcló anseo agus ar www.gaelsceal.ie

Fir ag coinneáil súil ghéar ar na geallta báid le linn Lá Mhicdara sa Más i gCarna. (PIC. LE CATHAL Ó CUAIG)

Sháraigh 1015 seinnteoirí feadóg stáin curiarracht domhanda ar an Trá Mhór in Acaill Dé Sathairn seo caite.

Gavin O Fearraigh agus Charle Mc Mahon ag an mBál sa
Chlochán Liath i nDún na nGall. PIC: EOIN MC GARVEY

Oíche na Scríobhaithe ag La Boca, Béal Feirste, 29 Iúil, imeacht de chuid
Scoil Samhraidh Mhic Reachtain 2010: (ó chlé) Seán Ó Muireagáin,
Gréagóir Ó Dúill, Philip Cummings, Fionntán de Brún. Pic: Jim Corr.

Darach Ó Tuairisg, Vinnie Kilduff, an tUachtarán Máire Mhic Giolla Íosa
agus Dara McGee agus iad tar éis seó ‘An Rón Dall’ a chur i láthair don
Uachtarán

Lean ort, trí-atlan é!
Le Gráinne McElwain

TÁ súil le neart lúthchleasaithe
ar Thrá an Phoirt i gCeann
Chlochair i gContae an Lú
amárach, áit a reáchtálfar Trí-
atlan Hollingsworth Pulse 2010.
Deirtear gurb iontach an cúrsa
atá leagtha amach don rása seo,
ní amháin do dhaoine a bhfuil
an-taithí acu ar rásaí den chineál
seo, ach dóibh siúd nach bhfuil

ach ag tosú amach, nó na ‘new-
bies’ mar a thugtar orthu.  Beidh
go leor maor agus lucht tarrthála
ar dualgas le linn an rása agus
moltar an bhéim a chuirtear ar
chúrsaí sábháilteachta ann
chomh maith.  

Tosóidh an rása ag a 1.00 ar an
trá áit a ndéanfar snámh 750m.
Ina dhiaidh sin tabharfaidh na
hiomaitheoirí aghaidh ar an
bhóthar le 20km a dhéanamh ar

an rothar le cósta Cheann
Chlochair agus críochnóidh siad
le 5km ag rith ansin.  Tá súil leis
na céadta ag an rás seo a mbíonn
an-tóir air, ní amháin mar gheall
ar an chúrsa ach mar gheall ar an
chraic a bhíonn ag daoine san
‘aprés-tri’.  

Tá trí trí-atlan eile ar siúl an
deireadh seachtaine seo tim-
peall na tíre chomh maith.
Ceann i gCaisleán Uidhilín i

gContae an Dúin, ceann i gCill
Dalua i gContae an Chláir agus
ceann sa Neidín i gCiarraí.

Ar fhaitíos go bhfuil faitíos
curtha ag an snámh, rith agus
rothaíocht ort, is féidir a dhul ag
breathnú ar na daoine a bheidh
ag glacadh páirte sna rásaí agus
leagan ort ansin é a thriail an
bhliain seo chugainn! 

Is féidir tuilleadh eolais a fháil
ag www.triathlonireland.com

Dátaí do rugbaí
socraithe – Sraith
Rugbaí Magner
Le Gráinne McElwain

BEIDH trí cinn de Chúigí na
hÉireann ag imirt sa bhaile sa
chéad bhabhta de Shraith
Magner nuair a chuirfear tús
léi an chéad deireadh seach-
taine den mhí seo chugainn
agus beidh siad uilig ar an teil-
ifís.  Ar an Aoine, imreoidh
Ulaidh sa bhaile in aghaidh na
hOspreys as an Bhreatain
Bheag, Seaimpíní na Sraithe ó
anuraidh agus beidh Cúige
Laighean ag imirt in Albain in
aghaidh na Warriors.

An lá dár gcionn, beidh Con-
nacht ag imirt i gCathair na
Gaillimhe in aghaidh na Drag-
ons, cluiche a bheidh le feiceáil
beo ar TG4 agus níos deireanaí
sa lá sin beidh Cúige Mumhan
sa bhaile in aghaidh Aironi
Rugby as an Iodáil, a bheidh ag
imirt i gcomórtas den chéad
uair riamh.  Seo é an chéad uair
chomh maith go mbeidh
foirne as an Iodáil páirteach sa
chomórtas, mar in éineacht le
Aironi Rugby, foireann nua-
bhunaithe uilig, beidh Benet-
ton Treviso.

Tá Sraith Magner, nó Sraith

na gCeilteach mar a tugadh
uirthi i dtús aimsire, deich
mbliana ar an bhóthar an
séasúr seo agus mar go bhfuil
dhá fhoireann déag sa
chomórtas den chéad uair ó
2003/04, ciallaíonn sé go
mbeidh níos mó cluichí le n-
imirt ann.  

Dá bharr sin imreofar cluichí
sraithe na deireadh seachtainí
céanna leis na cluichí
idirnáisiúnta i mí na Samhna
agus le linn Chomórtas RBS na
Sé Náisiún.

Oilimpiad Fichille 
an Domhain sa Rúis
Le Gráinne McElwain

NÍ ceann de na mionspórtanna
in Éirinn í ficheall ach dar le
bean amháin atá sáite ann
anseo, Úna O’Boyle, tá fás mór
tagtha ar an tsuim atá sa
chluiche le píosa anois. “Tá
idir 2,000 agus 3,000 duine ag
imirt anseo anois agus tá níos
mó páistí ar scoil ag foghlaim
faoi.”

Is as Damhliag i gCo.na Mí í
Úna agus thosaigh sí ag imirt
nuair a bhí sí óg. “Thosaigh mé
le m’athair agus bhí an-spéis
agam ann ach ansin d’athraigh
mo chuid spéise i dtreo
buachaillí agus smidiú agus
d’éirigh mé as ar feadh tamaill.
Cúpla bliain ó shin, thosaigh

mé arís ag imirt le mo
dheartháir. Bhain mé an-sult
as sin agus níor éirigh mé as,”  a
deir Úna.

“Bíonn go leor comórtas
agus féilte ar siúl timpeall na
tíre ina dtagann imreoirí le
chéile chun imirt. “Bíonn an
Chraobh Náisiúnta ar siúl i
mBaile Átha Cliath i mí Iúil
agus bíonn comórtais eile ar
siúl i gCorcaigh, i gCill Chain-
nigh agus i mBun Raite, Co. an
Chláir. Thosaigh mé ag dul go
dtí na comórtais seo agus
d’éirigh go maith liom” a deir
Úna. 

Gan dabht d’éirigh go maith
léi mar dhá bhliain ó shin,
bhuaigh sí an teideal Ábhar
Máistir Mná ag Oilimpiad

Fichille an Domhain sa Ghear-
máin. “Ba é sin mo chéad uair
a bheith ag imirt san Oilimpiad
agus mo chéad uair a bheith ar
fhoireann na hÉireann,” a deir
Úna.

Bíonn an Oilimpiad ar siúl
gach dara bliain agus is sa Rúis
a bheidh an tOilimpiad ar siúl
an chéad uair eile. Beidh
cúigear ban agus cúigear fear
ag taisteal ann ar an 19ú Meán
Fómhair. Beidh siad ann ar
feadh coicíse agus iad ag súil
go mór leis. 

“Bíonn cluiche ar siúl gach lá
agus de ghnáth tosaíonn gach
cluiche ag a trí a chlog sa tráth-
nóna. Maireann gach cluiche
trí nó ceithre huaire an chloig.
Dhá bhliain ó shin nuair a

bhuaigh mé mo chomórtas,
bhuaigh mé ceithre chluiche
as ocht gcinn,” a deir Úna.

Nuair nach bhfuil Úna ag
imirt fichille bíonn sí á
múineadh i nGaelscoileanna
thart fá Bhaile Átha Cliath agus
beidh sí ag seoladh leabhar
fichille dar teideal Ficheall go
luath, le téarmaí fichille i
nGaeilge a bheidh á n-úsáid ag
páistí nó aon duine eile a bheas
ag cuardach na dtéarmaí i
nGaeilge.

“Caitear anuas ar an spórt in
amantaí ach is breá liom é. Is
aclaíocht iontach é do d’aigne
agus is aoibhinn liom é nuair a
bhíonn cluiche cóngarach ach
go mbíonn an lá leat. Bainim
an-sult as sin,” a deir Úna.

AOINE 3Ú MEÁN
FÓMHAIR

7.05 Ulaidh v Ospreys 
BBC NI

7.05 Warriors v Laighin
BBC ALBA
Satharn 4ú Meán 
Fómhair 

5.30 Connacht v 
Dragons TG4

7.30 Mumhain v Aironi
Rugby RTÉ 

Tommy Bowe, Ospreys

Corcaigh nó Cill Chainnigh?
Labhair Gráinne McElwain le hiar-bhainisteoir agus iarimreoir Uíbh Fhailí  Pat Fluery 

Cé a bhainfidh?
Níl ach foireann amháin a mbeidh
gach duine ag caint fúthu agus sin
Cill Chainnigh. Ach mar go mbeidh
siad ag imirt in aghaidh Chorcaí,
beidh níos mó measa acu orthu. Tá
an-traidisiún idir Cill Chainnigh,
Corcaigh agus Tiobraid Árann agus
sílim mar gheall ar an stair sin go
bhfuil níos mó measa ar an
fhreasúra.
Cén fáth go mbeidh an bua ag Cill
Chainnigh?
Tá an-fhoireann acu. Tá imní faoi
Michael Rice ach beidh Cill Chain-
nigh in ann imreoir ar nós James
‘Cha’ Fitzpatrick a thabhairt isteach
ina áit. Tá sé sin dochreidte. Chuala
mé nach bhfuil Eddie Brennan ag
imirt ró-mhaith sa traenáil agus ní
bheidh leisce ar bith ar Brian Cody é
a fhágáil ar an bhinse. Tá painéal
chomh láidir sin acu.
Taicticí
Tá roinnt cluichí imeartha ag Cor-
caigh ach in aghaidh Phort Láirge,
rinne Davy Fitzgerald an-mhaith
lena chuid taicticí. Tá cosaint Chill
Chainnigh an-láidir. Tá JJ Delaney
agus Tommy Walsh ann. Imreoirí
móra fisiciúla nach bhfuil faitíos
orthu greim a fháil ar an chluiche.
Ní dóigh liom go mba chóir Michael
Cussen agus Aisake Ó hAilpín a chur
ag imirt ag an am chéanna ar an
fhoireann ach ní dóigh liom go

bhfuil an dara rogha ag Denis Walsh
don Domhnach. Beidh go leor fisi-
ciúlachta i gceist sa chluiche seo
agus beidh Denis Walsh ag súil go
gcruthóidh Aisake agus Michael go
leor seansanna agus fadhbanna do
chosaint Chill Chainnigh. Tá roinnt
daoine ag tabhairt amach faoi scil na
beirte seo ach níl éinne eile níos fearr
ná iad.
Cén dóigh ar féidir le Corcaigh an
ceann is fearr a fháil ar Chill Chain-
nigh?
Caithfidh an líne leattosach oibriú go
fíorchrua agus stop a chur le Tommy
Walsh agus JJ Delaney soláthar
liathróide a chur ar fáil do na
tosaithe. Beidh Denis Walsh ag súil
go gcuirfidh siad smacht de chineál
éigin ar na cosantóirí seo. Is é an líne
leathchúil atá ag Corcaigh an neart is
mó atá acu agus de ghnáth, imríonn
beirt as triúr go maith i ngach
cluiche. Caithfidh siad imirt go
maith Dé Domhnaigh.
Scór
Dá mbeadh a fhios agam sin, bheadh
mé ag cur cúpla punt air sna geallgh-
lacadóirí! Caithfidh tú dul le Cill
Chainnigh. Deirtear go bhfuil brú
orthu mar gheall ar an chaint faoi
chúig Chraobh as a chéile ach ní
dóigh liom go mbeidh aon chaint
faoi sin sa seomra feistis. Beidh an
bua ag Cill Chainnigh 2-17 in aghaidh
1-15. Pat Fleury. PIC: AOIFE RICE/SPORTSFILE

“An féidir le Corcaigh stop a chur leis an 
cheannasaíocht seo ar an Domhnach beag seo?”

Le John Allen

Maidir leis na torthaí a
bhí ar na cluichí peile
an deireadh seach-
taine seo caite, mar a
chan an t-amhránaí

cáiliúil Meatloaf  Two out of three
aint bad ach bhí trí cinn as ceithre
cinn de na foirne mí-cheart agamsa.

An raibh duine ar bith ag súil go
mbeadh Ciarraí agus Tír Eoghain
imithe agus gan na leath-chraob-
hacha a bheith imeartha fós i
mbliana?

Mar sin beidh seaimpíní nua peile
againn agus is maith sin.

Ní fada uainn anois an chéad
Domhnach de mhí Mheán an
Fhómhair agus craobh iomána na
hÉireann. Tá ceithre fhoireann
fágtha agus leath-chraobh amháin á
himirt Dé Domhnaigh.

Is cuimhin liom go maith deireadh
mhí Lúnasa dhá mhíle is a sé mar bhí
foireann Chorcaí ar dheireadh
seachtaine traenála thiar in Óstán
Inchydoney in iarthar Chorcaí. Bhío-
mar ag ullmhú don chraobh agus
muid ar thóir trí chraobh i ndiaidh a
chéile. Bhí gach rud ag dul go maith
dúinn. Ní raibh aon imreoirí gor-
taithe agus bhí an traenáil thar barr.
Ar an Satharn tháinig scéal chugainn
go raibh lánchúlaí údarásach Chill
Chainnigh JJ Delaney i ndiaidh
droch-ghortú a dhéanamh dá bhall-
nasc croiseach agus nach mbeadh sé
ar fáil don chraobh. Bhí gortú
gualainne ag cur isteach ar
leathchúlaí láir na gCat John Ten-
nyson agus bhí amhras mór faoi
freisin. Bhí na comharthaí go léir
linn cheapas .

Chomh maith leis sin bhuaileas
leis an Athair Bertie Troy ar an tsráid
an tseachtain dár gcionn. Bhí Bertie
ina bhainisteoir ar Chorcaigh an uair
dheireanach a bhuaigh siad trí
chraobh i ndiaidh a chéile.
Comhartha eile cheapas mar níor
bhuaileas leis ar feadh tuairim is
deich mbliana roimhe sin.

Rinne duine éigin dearmad a rá le
muintir Chill Chainnigh go raibh na
Déithe go léir linn mar ar an lá mór
d’imríodar i bhfad níos fearr na
muid agus bhí sé soiléir faoi lár an
dara leath go mbeadh an lá leo.

Ar an nDomhnach cinniúnach sin
rug foireann Brian Cody greim ar an
domhan iomána agus is í an fhoire-
ann sin atá ina rí ann ó shin. I mo
thuairim tá foireann seo Chill Chain-
nigh ar an fhoireann is fearr dá bhfa-
ca mé riamh. Tá siad tar éis an
iomáint a thabhairt chuig leibhéal
an-ard ar fad agus is cosúil go bhfuil
siad ag feabhsú fós.

An féidir le Corcaigh stop a chur
leis an cheannasaíocht seo ar an
Domhnach beag seo? 

Bhuel tógfaimid an fhianaise atá
againn i mbliana. Rinne  Corcaigh go
maith sna cluichí sraithe ach theip
glan orthu sa chraobhchluiche i
gcoinne na Gaillimhe. Ansin thán-
gadar aniar aduaidh orainn go léir le
sárthaispeántas i gcoinne Thiobraid
Árann i mbabhta a haon de chraobh
Mumhan . Ach is cosúil gur ligeadar
na maidí le sruth ó shin. Thugadar
taispeántas measartha, cé gur

bhuadar, sa  chéad chluiche eile i
gcoinne Luimnigh.

Chailleadar craobh na Mumhan i
ndiaidh am breise in athimirt, ach an
rud is measa faoi na cluichí sin ná
droch–thaispeántais na dtosaithe.
San athimirt níor scóráil na tosaithe
seo a thosaigh ach cúilín amháin ón
imirt.

Ó uimhir a haon go naoi, muna
bhfuil aon ghortuithe ag cur isteach
orthu, tá siad láidir go leor . Ach tá
fadhbanna móra sna tosaithe. An
líne is tábhachtaí ar an nDomhnach
ná an leath-líne thosach mar tá
leathchúlaithe na gCat thar barr. Is
annamh a bhíonn droch-chluiche ag
Tommy Walsh ná J.J Delaney .
Taobh amuigh de Niall McCarthy níl
aon sraith form ceart ag aon imreoirí
eile de thosaithe Chorcaí. Má tá aon
seans in aon chor le bheith ag Cor-
caigh caithfidh gach rud titim dóibh
ar an lá. Caithfidh na tosaithe go léir
a gcath féin a bhuachan. Caithfidh
an bheirt lár páirce an lámh in
uachtar a fháil agus é a choimeád
don chuid is mó den chluiche. Caith-
fidh na cúlaithe tosaithe Chill Chain-
nigh a choimeád  faoi chúig chúilín

déag. Caithfidh gach cinneadh
‘caoga caoga’ an réiteora a bheith
leo. Agus tríd is tríd caithfidh Cill
Chainnigh imirt go mór faoin
chaighdeán an–ard a bhíonn acu de
ghnáth.

Tá formhór de lucht leanta Chor-
caí ar aon intinn nach mbuafaidh a
bhfoireann sa chluiche seo. Ach tá
tuairim eile ann freisin gur “seo Cor-
caigh i gcoinne Chill Chainnigh agus
is minic a chaill rogha na
coitiantachta sna cluichí seo
cheana”. 

Ach caithfimid coimeád leis an
fhianaise is úire atá againn agus ag
féachaint ar chluichí , taispeántais ,
foirne agus torthaí an dá fhoireann
le cúpla bliain anuas ní bheidh ach
toradh amháin agus sin go seolfaidh
na Cait ar aghaidh go dtí a gcúigiú
craobh i ndiaidh a chéile. 

Ach seo rás idir dhá chapall agus
uaireanta tarlaíonn rud éigin tubais-
teach agus cailleann an capall is
fearr. Tá an Corcaíoch seo ag súil leis
an neamhghnách an Domhnach
beag seo nó b’fhéidir le míorúilt
éigin eile. 

Beir Bua.

Díoltas chun stop a chur leis na Cait?

Le Gráinne McElwain

2008 an uair dheireanach a chas an
dá fhoireann seo ar a chéile sa
chraobh i gCluiche Leathcheannais
na hÉireann. An bhliain sin, bhí Cill
Chainnigh ar thóir a dtríú Craobh
UileÉireann as a chéile agus bhí Cor-
caigh ag iarraidh iad a stopadh.  Bhí
sé ar nós 2006 nuair a stop Cill
Chainnigh Corcaigh ó Chraobh na
hÉireann a bhaint den tríú huair as a
chéile. Níor éirigh le Corcaigh i 2008
áfach, agus ó 2006 ar aghaidh, tá Cill
Chainnigh tar éis Craobh na hÉire-
ann a bhuachan gach bliain.

Ar an Domhnach, tá Cill Chainnigh
ag iarraidh dul chomh fada le
Cluiche Ceannais na hÉireann arís
agus nóta eile a chur sna leabhair
staire. Bhuaigh foireann iontach ó
Chorcaigh Craobh na hÉireann cei-
thre bliana as a chéile ó 1941 go 1944
agus ba bhreá le Cill Chainnigh dul
ceann níos fearr. Cinnte seo sprea-
gadh do Chill Chainnigh ach is sprea-
gadh é do Chorcaigh chomh maith.

Rinne stailc na n-imreoirí dochar
do Chorcaigh anuraidh ach i mbliana
faoi Denis Walsh tá rudaí tar éis
feabhsú. Bhí bua síceolaíochta in
aghaidh Chill Chainnigh sa tSraith
acu níos luaithe i mbliana agus bhí
ardtaispeántas acu in aghaidh Thio-
braid Árann i mbabhta Ceathrú
Ceannais na Mumhan. Thóg sé dhá
chluiche chun iad a scaradh ó Phort
Láirge agus buaiteoirí Chraobh na
Mumhan a shocrú. Ní raibh cluiche
iontach acu in aghaidh Aontroma sa
bhabhta Ceathrú Ceannais ach anois
feicfimid cé chomh maith is atá Cor-
caigh.

Bhí aighneas i gcónaí idir an dá
fhoireann seo ach anuraidh chonaic
muid go raibh nimh cheart eatarthu.
Ní raibh Dónal Óg Cusack ró-
fhlaithiúil ina chuid moltaí do Chill
Chainnigh ina leabhar anuraidh agus
níor thug Cill Chainnigh mórán
tacaíochta do Chorcaigh le linn na
stailce. Ach nuair a d’imir Corcaigh
agus Cill Chainnigh in aghaidh a
chéile sa dara babhta deireanach den
tSraith an bhliain sin, rinne Cill
Chainnigh slad ar Chorcaigh gan tró-

caire. 4-26 in aghaidh 0-11 an scór
deiridh agus bhí neart ábhar mach-
naimh ag Corcaigh le bheith ag
smaoineamh faoi. D’ionsaigh Cill
Chainnigh gach liathróid agus aon
uair a fuair Cill Chainnigh an sliotar
nó scór, bhriseadh an taom mór
bualadh bos agus béiceadh amach as
an seastán. Thaispeáin Cill Chain-
nigh cérbh iad na máistirí an lá sin.
Ceacht foghlamtha ag Corcaigh.

Idir an dá linn, tá Corcaigh tar éis
feabhsú ach is foireann dhifriúil atá

acu ag imirt anois i gcomparáid le
2008. D’éirigh na sean-laochra Diar-
muid O’Sullivan agus Joe Deane as
ach tá ochtar nó naonúr ón fhoire-
ann sin fós ar fáil. Ta Eoin Cadagon
tar éis teacht isteach mar lánchúlaí
agus ag é déanamh an-jab ach tá
imní ar go leor daoine faoin
chumhacht nó easpa cumhachta atá
chun tosaigh acu. 

Is fathaigh iad cinnte Aisake Ó
hAilpín agus Michael Cussen ach ní
ró-mhaith a  bhíonn siad ar an gcéad

láimhseáil a dhéanann siad ar an
liathróid.  Rinne Aisake damáiste
aisteach in aghaidh Thiobraid Árann
ach ní raibh an tionchar céanna aige
in aghaidh Phort Láirge. D’éirigh le
Liam Lawlor an sliotar a choinneáil
amach uaidh agus é a bhriseadh síos
do na cosantóirí eile. Muna mbeidh
an sliotar ceart ag dul isteach chuige
agus Cussen, beidh fadhbanna ag
Corcaigh scóranna a aimsiú.

Níl mórán laigeachtaí feicthe
againn ar Chill Chainnigh thar na
blianta agus tá siad láidir ar fud na
páirce agus ar an bhinse chomh
maith. Fuair siad naoi gcúl anuraidh
sa Chraobh agus tá cúig chúl faighte
acu go dtí seo i mbliana. Ní bhfuair
Cill Chainnigh ach cúl amháin ó Eoin
Larkin i 2008 agus le cúigear as
seachtar de na cosantóirí céanna ag
Corcaigh arís, beidh siad ag iarraidh
greim daingean a choinneáil ar an
líne lánchúil agus leathchúil.

Mar sin, cé a bheas in ann an
cluiche seo a bhaint? Tá imní faoi
ghortú ar Michael Rice i lár na páirce
do Chill Chainnigh agus seans maith
go dtiocfaidh James ‘Cha’ Fitpatrick
isteach ina áit. Bhí gortuithe ag cur
as do Sheán Óg Ó hAilpín, Jerry
O’Connor agus Shane O’Neill don
chluiche in aghaidh Aontroma ach tá
an bhainistíocht sásta go mbeidh
foireann iomlán acu.

Tá sé an-deacair dul in aghaidh
Chill Chainnigh sa cheann seo. Is
breá leo dúshlán mar seo agus níl
siad ach seachtó bomaite ó Chluiche
Ceannais na hÉireann. Níl mórán
daoine ag súil go mbeidh an lá le
Corcaigh ach is iad a bheadh sásta
stop a chur leo!

Dé Domhnaigh 8ú Lúnasa
Corcaigh v Cill Chainnigh
Cluiche Leathcheannais Iomána na
hÉireann
Páirc an Chrócaigh @ 3.30i.n

Tommy Walsh agus Brian Murphy ag cur aithne ar a chéile.

Cluichí spéisiúla ag teacht
i bPeil na mBan
Le Gráinne McElwain

BHÍ cluichí taitneamhacha ar
siúl an deireadh seachtaine
seo caite i mBabhta a haon de
na babhtaí cáilithe i gCraobh
Shinsir Peile na mBan. Ar an
Domhnach, bhí bua éasca ag
Tír Eoghain ar Liatroim le tais-
peántas iontach ó Cathy Don-
nelly a d’aimsigh 3-6 ar an lá.
Bhí ar Shligeach agus Gaillimh
fanacht roinnt seachtainí chun
Cluiche Ceannais Chonnacht a
imirt mar gheall ar an chon-
spóid a bhain le Maigh Eo ach
ar an Domhnach seo caite, bhí
bua éasca ag mná na Gail-
limhe.

Rinneadh an tarraingt beo

do bhabhta a dó de na babhtaí
cáilithe ar TG4 an Luan seo
caite. Tar éis do Chiarraí agus
Tiobraid Árann a mbabhtaí a
bhuachan níos luaithe sa lá,
fuair siad amach go mbeidh
siad ag imirt in aghaidh Ard
Mhacha agus an Chláir faoi
seach an Domhnach beag seo.
Chaill Ard Mhacha i gcoinne
Mhuineacháin i gCraobh
Uladh agus cé gur thóg sé
píosa ar Chiarraí socrú síos in
aghaidh Mhaigh Eo, seasfaidh
an cluiche breise dóibh. 

Ní raibh Tiobraid Árann ag
iarraidh bualadh leis an Chlár
arís tar éis cailliúint ina n-
aghaidh i gCúige Mumhan ach
táim cinnte go mbeidh fonn

díoltais orthu mar mhothaigh
siad nár imir siad chomh
maith an lá sin is atá siad in
ann.

Ar an Satharn, beidh Tír
Eoghain agus Sligeach ag cur
tús leis na cluichí beo ar TG4
ag 4.15i.n. agus casfaidh Laois
agus Cill Dara lena chéile ina
dhiaidh sin. 

Beidh ar Shligeach súil
ghéar a choinneáil ar na col
ceathracha Cathy agus Lynda
Donnelly agus beidh Laois ag
iarraidh taispeántas níos fearr
a bheith acu ná mar a bhí in
aghaidh Bhaile Átha Cliath i
gCraobh Laighean. Tosóidh an
t-t-aicsean ar fad ar TG4 ag
3.45i.n. Tosaí den Scoth, Cathy Donnelly ó Thír Eoghain.



SPÓRT
www.gaelsceal.ie

06.08.2010•Déan teagmháil linn ag sport@gaelsceal.ie 

Coimhlint ghéar chun Corn 
an Nations’ Cup a bhuachan
Le Gráinne McElwain

Go traidisiúnta, is é an
Aoine an lá is gnóthaí ag
Seó Capaill Bhaile Átha
Cliath agus, i mbliana, tá
lucht eagraithe an tseó ag

ceiliúradh 137  bliain ó reáchtáladh an
chéad seó.  

Tagann na mílte ó chian is ó chón-

gar go dtí an RDS chun na rásaí agus
comórtais éagsúla a fheiceáil ach is é
an comórtas Nations’ Cup an comór-
tas is mó a sheasann amach inniu. 

Bronnfaidh Uachtarán na hÉireann
Mary McAleese Corn an Aga Khan ar
an náisiún a bhuafaidh an comórtas.
Éire, an Spáinn, an Fhrainc, Na Stáit
Aontaithe, Sasana, an Ísiltír, an Ghear-
máin, an Eilvéis agus an tSualainn a
bheas san iomaíocht in aghaidh a
chéile agus is fiú €200,000 an duais
don tír a bhainfidh an Meydan FEI
Nations’ Cup.

Is faoi bhráid Fáilte Ireland atá Seó
Capall Bhaile Átha Cliath á eagrú anois
ach i 1868, nuair a bhí an seó a

reáchtáil den chéad uair ag an RDS is
ar ghairdín Theach Laighean a bhí sé.
An lá sin, ghlac 366 marcach páirt ann
agus bhí £520 ar fáil mar dhuaiseanna.
I 1925, mhol an Cornal Zeigler ó Arm
na hEilvéise comórtas léime agus
rásaíochta idirnáisiúnta a chur ar bun
agus nuair a chuala an Aga Khan é seo,
thairg sé Corn a chur ar fáil. Sin a thar-
la agus i 1926, bhí an chéad Nations’
Cup ann agus b’iad foireann na hEil-
véise a chroch leo an corn.  Bhuaigh
Éire an Corn faoi dhó i 1937 agus 1979.

Maireann an comórtas Nations’ Cup
thar ocht mbabhta agus i mbliana,
reáchtáladh an chéad bhabhta den
chomórtas i mí Aibreáin i La Baule sa

Fhrainc. Bhuaigh an Fhrainc an corn
anuraidh agus beidh sé an-deacair iad
a stopadh arís i mbliana. Bhuaigh siad
trí cinn as seacht mbabhta go dtí seo
agus cé nach bhfuil aon bhabhta
buaite acu ó mhí an Mheithimh, tá an
chuma air go bhfuil a ndóthain déanta
acu. Bhuaigh Éire an séú babhta in
Aachen sa Ghearmáin agus tá siad sa
chúigiú háit ar chlár na scór. Beidh cei-
thre fhoireann dícháilithe go roinn a
dó tar éis an rása inniu agus fágann sin
gur babhta an-tábhachtach a bheidh
sa cheann seo don Ísiltír, don tSu-
alainn agus don Eilvéis.  Tharraing an
Pholainn amach as an dá bhabhta
dheireanacha, bhí siad ar bhun an

tábla agus dícháileofar iad mar sin.
Is iad Billy Twomey, Dermot

Lennon, Cian O’Connor, Dennis Lynch
agus Shane Breen a bheidh ag mar-
caíocht d’fhoireann na hÉireann
inniu. Taobh amuigh den spórt, is
ócáid mhór sóisialta é Seó Capall
Bhaile Átha Cliath chomh maith.
Beidh níos mó ná trí chéad caoga
seastán ann idir fhaisean, sheoda,
ealaíon agus bhia. Tá an coiste
eagrúcháin ag súil le níos mó ná
80,000 duine isteach trí na doirse a
d’oscail Dé Céadaoin agus
críochnóidh sé ar an Domhnach.
Beidh an Heydan FEI Nations’ Cup ar
siúl inniu ag 2.55i.n.

PIC: MATT BROWNE, SPORTSFILE

Timothee Anciaume, ón Fhrainc, in airde ar Lamm De Fetan, ag léim chlaí 5A i rith Chorn an Nations’ Cup ag Seó Capall Bhaile Átha Cliath san RDS anuraidh.


